
«ሙዚየሙ ለሳይንስ ፈጠራ ሥራዎች 
እንደማስፈንጠሪያ ሆኖ ያገለግላል»

ጌትነት ምህረቴ 

አዲስ አበባ፡- አዲሱ የኢትዮጵያ የሳይንስ ሙዚየም 
የተሻለች ኢትዮጵያን ለመፍጠር የሚያነሳሳና ለሳይንስ 
ፈጠራ ሥራዎችም እንደ ማስፈንጠሪያ ሆኖ የሚያገለግል 
መሆኑን የኢፌዴሪ ጠቅላይ ሚኒስትር ዶክተር ዐቢይ 
አሕመድ ገለጹ።

ጠቅላይ ሚኒስትር ዐቢይ አሕመድ ትናንት 
የመጀመሪያውን የኢትዮጵያን ሳይንስ ሙዚየም መርቀው 
በከፈቱበት እና የፓን አፍሪካ ኢንተለጀንስ ኮንፈረንስን 
ባስጀመሩበት መርሐግብር ላይ እንደገለጹት፤ አዲሱና 
ዘመናዊው የኢትዮጵያ የሳይንስ ሙዚየም የተሻለች 
ኢትዮጵያን ለመፍጠር የሚያነሳሳና ለሳይንስ ፈጠራ 
ሥራዎችም እንደ ማስፈንጠሪያ ሆኖ የሚያገለግል ነው።

በአሁኑ ጊዜ ሳይንስ የየዕለት እንቅስቃሴያችን መሠረት 
ነው ያሉት ጠቅላይ ሚኒስትሩ፤ የሳይንስ ሙዚየሙም 
የወጣቶችን የፈጠራ አቅም የሚያጎለብት ነው ብለዋል።

የሳይንስ ሙዚየሙን ከታዳጊዎች እስከ አዋቂዎች 
ድረስ ያሉ የምርምር ባለሙያዎች ለሀገራቸው በሚጠቅም 
መንገድ እንደሚጠቀሙበትም ያላቸውን  እምነት  
ገልጸዋል።

ኢትዮጵያ በ2025 በቴክኖሎጂ የበለጸገች አገር 
ለመሆን እቅድ አውጥታ እየተንቀሳቀሰች መሆኑን 
የገለጹት ጠቅላይ ሚኒስትሩ፤ ሙዚየሙ ለዲጂታል 
ትራንስፎርሜሽን እና ለእቅዱ ትግበራ ማሳያ ሆኖ 
እንደሚያገለግልም ተናግረዋል።

ኢትዮጵያ ድህነትን መቀነስ እና ብልጽግናን ማረጋገጥ 

-	 ዐቢይ አሕመድ(ዶ/ር)
የኢፌዲሪ ጠቅላይ ሚኒስትር

በጋምቤላው «ስለ ኢትዮጵያ» መድረክ፦

አዲሱ ገረመው

አዲስ አበባ፡- የምግብ ዋስትናውንና የምግብ 
ሉዓላዊነቱን ያላረጋገጠ ሀገር ሀገራዊ ሉዓላዊነቱ ጥያቄ 
ውስጥ ይወድቃል ሲሉ የደቡብ ብሔሮች፣ ብሔረሰቦችና 
ሕዝቦች ክልል የግብርና ቢሮ ኃላፊ አቶ ኡስማን ሱሩር 
ገለጹ። በክልሉ የፍራፍሬ ልማትን ለማሳደግ “30-
40-30” የተሰኘ ኢኒሼቲቭ ተግባራዊ ተደርጓል።

በደቡብ ብሔሮች፣ ብሔረሰቦችና ሕዝቦች ክልል 
በምክትል ርዕሰ መስተዳድር ማዕረግ የገጠር ክላስተር 
አስተባባሪና የግብርና ቢሮ ኃላፊ አቶ ኡስማን ሱሩር፤ 
የምግብ ሉዓላዊነት ቁልፍ ጉዳይ መሆኑንና የሀገር 
ሉዓላዊነት የምግብ ሉዓላዊነት ላይ እንደሚወሰን 
ለኢትዮጵያ ፕሬስ ድርጅት ገልጸዋል። በክልሉ የፍራፍሬ 
ልማትን ለማሳደግ “30-40-30” የተሰኘ ኢኒሼቲቭ በአርሶ 

«የምግብ ዋስትናውን 
ያላረጋገጠ ሀገር ሀገራዊ 
ሉዓላዊነቱ ጥያቄ ውስጥ 

ይወድቃል»
-	 አቶ ኡስማን ሱሩር 

የደቡብ ክልል የግብርና ቢሮ ኃላፊ

ክልሉ ለመከላከያ 
ሠራዊት ደጀንነቱን 

አጠናክሮ እንደሚቀጥል 
አረጋገጠ

በጋዜጣው ሪፖርተር 

አዲስ አበባ፡-  በኢፕድ አዘጋጅነት በጋምቤላ ከተማ 
የተካሄደው 11ኛው ስለ ኢትዮጵያ መድረክ “አሸናፊ ሕዝብ 
ስለ ኢትዮጵያ” በሚል ርዕሰ ጉዳይ መክሯል።

በመድረኩ ላይ በቀረቡ ጽሑፎችና በተሰጡ 
አስተያየቶች ኢትዮጵያ የአሸናፊዎች ሀገር ስለሆነች 
ጠላቶቿን እያሸነፈች ትሻገራለች፤ ለአሸናፊ ሀገርና ሕዝብ 
የማይመጥኑ ጉዳዮችን ማስወገድ ይጠበቅብናል፤ ለአንዱ 
ፍሪንባ ለሌላው ሳንባ ይሰጥ የነበረውን የይስሙላ 
ፌዴራሊዝም በእውነተኛው ተክተናል የሚሉ ሃሳቦች 
በስፋት ተንሸራሽረዋል።

በፓናል ውይይቱ መድረክ ላይ “ኅብረ ብሔራዊነት 
አንድነት ስለ ኢትዮጵያ አሸናፊነት” በሚል ርዕስ 
ጽሑፋቸውን ያቀረቡት በሕዝብ ተወካዮች ምክር ቤት 

-	 ኢትዮጵያ የአሸናፊዎች ሀገር ስለሆነች ጠላቶቿን እያሸነፈች ትሻገራለች፤

-	 ለአንዱ ፍሪንባ ለሌላው ሳንባ ይሰጥ የነበረውን የይስሙላ ፌዴራሊዝም 
በእውነተኛው ተክተናል የሚሉ ሀሳቦች ገዥ ሆነዋል

ዜና

የአንድን ሉዓላዊ ሀገር ወታደራዊ መረጃዎች ይፋ ማውጣት 
ዓለም አቀፍ ሕግን ይጣረሳል

ውብሸት ሰንደቁ

አዲስ አበባ፡- የሳተላይት ፎቶ በመውሰድ 
የኢትዮጵያን ወታደራዊ መረጃዎች ይፋ የማውጣት 
ሙከራ የሽብር ቡድኑን ለመጥቀም ታስቦ የተደረገና ዓለም 
አቀፍ ሕጎችን የጣሰ ነው ሲሉ የፖለቲካ ሳይንስና ዓለም 
አቀፍ ጥናት ምሑር ገለፁ።

ባለፈው ሳምንት መገባደጃ ላይ ቢቢሲ አማርኛ 
በማኅበራዊ የትስስር ገፁ ይዞት በወጣው መረጃ ላይ 
ከሳተላይት በተወሰዱ ምስሎች የኢትዮጵያን ወታደራዊ 
መረጃ በሚጠቁም መልኩ አየር ላይ አውሏል።

ከሳተላይት በማንሳት የአንድን ሀገር ሉዓላዊነት 
በሚዳፈር መልኩ ወታደራዊ መረጃዎችን ማጋለጥ ከዓለም 
አቀፍ ሕጎች አንፃር ያለውን አንድምታ አስመልክቶ 
የኢትዮጵያ ፕሬስ ድርጅት ይህ እንዴት ይታያል ሲል 
የፖለቲካ ሳይንስ ምሑር አነጋግሯል።

በባህር ዳር ዩኒቨርሲቲ የፖለቲካ ሳይንስና ዓለም 
አቀፍ ጥናቶች ትምህርት ክፍል መምህርና ተመራማሪ 
ረዳት ፕሮፌሰር ያየሁ ገነት፤ ለኢትዮጵያ ፕሬስ ድርጅት 
በሰጡት ማብራሪያ ሉዓላዊነት (ግሎባላይዜሽን) ይዟቸው 
ከሚመጣቸው ጣጣዎች አንዱ ይህን ዓይነት የመረጃ 
ምዝበራ እንደሆነ ጠቁመዋል።

በዓለም አቀፍ ሕግጋት መሠረት ማናቸውም ሉዓላዊ 
ሀገራት እኩል ናቸው ያሉት ረዳት ፕሮፌሰር ያየሁ፤ 
በቴክኖሎጂም ይሁን በሌላ ሁኔታ አንዱ ሀገር የሌላን 
ሀገር ሉዓላዊነት በተዳፈረ መልኩ መረጃዎችን መውሰድ 
አይችልም ብለዋል።

ሆኖም በሰሜኑ ክፍል የኢትዮጵያን ወታደራዊ ሁኔታ 
በሚያሳይ መልኩ መረጃዎች መውጣታቸው የኢትዮጵያን 

መንግሥት ለመጉዳት የተደረገ እና አሸባሪው ትሕነግን 
ለመደገፍ የሚደረግ ጥረት ነው ብለዋል።

የኢትዮጵያን ወታደራዊ መረጃዎች የሳተላይት ፎቶ 
በመውሰድ ይፋ የማውጣት ሙከራ ሽብር ቡድኑን 
ለመጥቀም ታስቦ የተደረገና ዓለም አቀፍ ሕጎችን የጣሰ 
ነው ሲሉም ገልፀዋል።

የተለያዩ አጋጣሚዎችን በመጠቀም ያደጉ ሀገራት 
የሌሎችን ሀገራት መረጃዎችን እንደሚመዘብሩ 
የጠቆሙት ተመራማሪው፤ ያገኙዋቸውን መረጃዎችም 
አሳልፈው ይሰጣሉ ይላሉ። 

ይህ መረጃን የመመዝበር እና መረጃዎችን አሳልፎ 
የመስጠት ተግባር ሀገራት በስጋት እንዲተያዩ የሚያደርግ 
ነውም ብለዋል።

የአንድን ሉዓላዊ ሀገር ወታደራዊም ይሁን ሌሎች 
መረጃዎች የሀገሪቱን ፈቃድ ባልጠበቀ መልኩ መውሰድ፣ 
ጥቅም ላይ ማዋልም ሆነ አሳልፎ መስጠት ከዓለም አቀፍ 
ሕጎች አንፃር እጅግ የተሳሳተ እና የዓለም አቀፍ ሕጎችን 

የጣሰ ነው ሲሉም ኮንነዋል።
መረጃዎቹ የሚወጡት የሽብር ቡድኑን ለመደገፍ 

ታስቦ እንደሆነ ጠቁመው፤ በዓለም አቀፍ ሕግ መሠረት 
በአንዲት ሉዓላዊት ሀገር በመንግሥት እና በሸማቂ 
ኃይሎች መካከል በሚደረግ ጦርነት ውስጥ ሌሎች 
ሀገራት ጣልቃ ሊገቡ አይችሉም ብለዋል። 

ስለዚህም የአንድን ሀገር መረጃዎች ያለፈቃድ 
የሚወስዱ ሀገራት ዓለም አቀፍ ሕጎችን አስቀድመው 
የጣሱ መሆናቸውን በመጠቆም ኢትዮጵያን የመኮነን 
ምንም ዓይነት ሞራል ሊኖራቸው አይችልም ሲሉ 
አክለዋል።

እንደ ረዳት ፕሮፌሰር ያየሁ ገለፃ፤ በኢትዮጵያ ውስጥ 
እየተካሄደ ያለው ጦርነት ለሌላ ሃገር ሀገራት ሥጋት 
ሊሆን አይችልም። ለአፍሪቃ ቀንድ ሀገራት የፖለቲካ 
መረጋጋት ግን የራሱ የሆነ ተፅዕኖ ይኖረዋል። ይህ ሊፈታ 
የሚችለው በኢጋድ አማካኝነት እና የአፍሪካን ችግሮች 
በአፍሪካውያን መፍታት በሚሉ መርሆዎች እንጂ 
የሽብር ቡድንን በመደገፍ ሊሆን አይችልም። ችግሮችን 
በዲፕሎማሲያዊ አካሄድ መፍታት እንደሚገባም 
ተመራማሪው ጠቁመዋል።

በዲፕሎማሲ መርሕ ቋሚ ብሔራዊ ጥቅም እንጂ 
ቋሚ ጠላት የሚባል ሀገር የለም ያሉት ረዳት ፕሮፌሰሩ፤ 
ብሔራዊ ጥቅምን ለማስጠበቅ በዲፕሎማሲያዊ መንገዶች 
ችግሮች የሚፈቱበትን መንገድ ማፈላለግ ያስፈልጋል 
ብለዋል።

በተለይ ከኃያላን ሀገራት ጋር ቀጥታ የሆኑ 
ዲፕሎማሲያዊ ውይይቶችን በማካሄድ ችግሮችን 
መፍታት እንደሚቻል እንደሚያምኑና ይህም በጊዜው 
መፈፀም እንደሚገባው አሳስበዋል።

ረዳት ፕሮፌሰር ያየሁ ገነት

በጋዜጣው ሪፖርተር

አዲስ አበባ፡- የአፍሪካን ቀጣናዊ የንግድ ትስስር 
በማሳለጥ በሚደረገው ጥረት ኢትዮጵያውያን ባለ ሃብቶች 
ትኩረት ሰጥተው ሊሠሩ እንደሚገባ የኢትዮጵያ የቀድሞ 
መሪዎች ገለጹ።

በኢትዮጵያና በኢጋድ ቀጠና ሠላምና ልማት ላይ 
የሚሠራው ኢንተፕርነሪያል ፎረም ፎር ፒስ ኤንድ 
ዴቨሎፕመንት የተሰኘው ተቋም በአፍሪካ ኢኮኖሚክ 
ቢውልደር ሽልማት አሸናፊ ለሆኑት ኢትዮጵያዊው 
ባለሀብት አይሸሽም ተካ የምስጋና መርሐ ግብር 
አከናውኗል።

የተቋሙ መሥራች አባል የሆኑት ኢትዮጵያዊው 
ባለሀብት አይሸሽም ተካ፤ በምጣኔ ሃብት ዕድገት 
ባስመዘገቡት የላቀ ውጤት የአፍሪካ ኢኮኖሚክ 
ቢውልደር ሽልማት ማሸነፋቸውን ተከትሎ በተዘጋጀው 
መርሐግብር ላይ በመገኘት መልዕክት ያስተላለፉት 
የቀድሞ የኢፌዴሪ ፕሬዚዳንት ዶክተር ሙላቱ ተሾመ፤ 
በኢትዮጵያና በኢጋድ ቀጣና ሰላምና ልማት ላይ ተቋሙ 
የሚሠራ መሆኑን ጠቅሰው፤ ባለሀብቱ የዚህ ተቋም 
መሥራች አባል መሆናቸውን ተናግረዋል።

በሥራ ፈጣሪዎች የተመሠረተ ተቋም መሆኑን 
የሚያመላክት እና በቀጣይ ድርጅቱ ለሚሠራቸው 
ሥራዎች ጉልበትና አቅም የሚፈጥር ሽልማት መሆኑንም 
ነው የተናገሩት።

የቀድሞ የኢፌዴሪ ጠቅላይ ሚኒስትር ኃይለማሪያም 
ደሳለኝ በበኩላቸው፣ ባለሀብቱ ኢትዮጵያና ጎረቤት 
ሀገራትን በቢዝነስና ዲፕሎማሲ ግንኙነት በማስተሳሰር 
ከፍተኛ ሚና የተጫወቱ መሆናቸውን ገልጸዋል።

በምጣኔ ሃብት ዕድገት ባስመዘገቡት የላቀ ውጤት 
የተሸለሙት አቶ አይሸሽም፤ ከታች ተነስተው ትልቅ ደረጃ 
ላይ መድረስ የቻሉና ታላቅ ምሳሌ የሚሆኑ ባለሃብት 
መሆናቸውን ገልጸዋል።

የአፍሪካን ቀጣናዊ የንግድ ትስስር በማሳለጥ 
በሚደረገው ጥረት ኢትዮጵያውያን ባለ ሃብቶች ትኩረት 
ሰጥተው ሊሠሩ ይገባል ብለዋል።

የአፍሪካን ቀጣናዊ የንግድ ትስስር ለማሳለጥ ኢትዮጵያውያን 
ባለ ሃብቶች ትኩረት ሰጥተው ሊሠሩ ይገባል

- የኢትዮጵያ የቀድሞ መሪዎች

በሽልማት ሥነ ሥርዓቱ በተጓዳኝ ከበርካታ ሀገራት 
ባለሀብቶች ጋር ለሀገር በሚጠቅሙ በርካታ ጉዳዮች ዙሪያ 
ውይይት መደረጉን አቶ አይሸሽም ገልጸዋል።

ይህ ደግሞ ኢትዮጵያ ከቀጣናው ባለፈ ከሌሎች 
የምዕራብ አፍሪካ ሀገራት ጋር በንግድ ለማስተሳሰር ትልቅ 
እድል እንደሚፈጥር  ነው የተናገሩት።

አቶ አይሸሽም ተካ በተደረገላቸው የምስጋና መርሐ 
ግብር መደሰታቸውን ገልጸው፣ በቀጣይ ለኢትዮጵያ 
ብሎም ለቀጣናዊ ሰላም፣ልማትና የንግድ ትስስር 
አበክረው እንደሚሠሩ አረጋግጠዋል። በቀን ሠራተኝነት 
7 ብር ደሞዝ ተቀጥረው ሥራን ሳይንቁ በመሥራት አሁን 
ላይ ባለሀብት መሆን መቻላቸውንም ተናግረዋል። 

በመርሐ ግብሩ ላይ የኢንተርፕርነር ፎረም ፎር ፒስ 

ኤንድ ዴቨሎፕመንት የሥራ አስፈፃሚ ቦርድ ሰብሳቢ 
ዶክተር ሙላቱ ተሾመ እና የቀድሞ ጠቅላይ ሚኒስትር 
ኃይለማሪያም ደሳለኝ እንዲሁም የተለያዩ የንግዱ 
ማኅበረሰብ አባላት ተገኝተዋል።

በምጣኔ ሃብት ዕድገት የላቀ ውጤት የተሸለሙት 
አቶ አይሸሽም ተካ፤ ላለፉት 15 ዓመታት ኑሯቸውን 
በደቡብ ሱዳን ጁባ አድርገው የተለያዩ የንግድ ሥራዎችን 
ማከናወኑ ኢዜአ ዘግቧል። 

ኢንተፕርነሪያል ፎረም ፎር ፒስ ኤንድ ዴቨሎፕመንት 
መስከረም 25 ቀን 2014 ዓ.ም. በዶክተር ሙላቱ ተሾመ 
እና አቶ ኃይለማርያም ደሳለኝ ተቋቁሞ በኢጋድ ቀጣና 
ላይ ሰላም እና ልማትን ለማጎልበት እየሠራ ያለ ድርጅት 
 ነው።

በጋዜጣው ሪፖርተር

አዲስ አበባ፡- በአዲስ አበባ ከተማ ውስጥ 
ተግባራዊ የተደረገው የሲሚንቶ ግብይት 
መመሪያ ከሚፈቅደው ውጪ በሕገ-ወጥ 
መንገድ ሲዘዋወር የተገኘ 22 ሺህ 293 ኩንታል 
ሲሚንቶ ተይዞ እርምጃ መወሰዱን የንግድና 
ቀጣናዊ ትስስር ሚኒስቴር አስታወቀ።

የንግድና ቀጣናዊ ትስስር ሚኒስቴር 
እየተስተዋለ ያለውን የሲሚንቶ ዋጋ ንረት 
ለመግታት የሲሚንቶ ግብይት መመሪያ ቁጥር 
908/2014 አውጥቶ በመላው ኢትዮጵያ 
ተግባራዊ ማድረጉ ይታወቃል።

የመመሪያው ዓላማ፥ በረጅም የግብይት 
ሰንሰለት አማካይነት ያለአግባብ እየናረ ያለውን 
የሲሚንቶ ዋጋ ለማስቀረት ብሎም በሀገራዊና 
ማኅበረሰባዊ እድገት ላይ ፋይዳ ያላቸው 
የግንባታ ፕሮጀክቶች እንዳይስተጓጎሉና 
ቅድሚያ እንዲያገኙ ለማድረግ ነው።

የአዲስ አበባ ከተማ አስተዳደር ንግድ 
ቢሮ ኃላፊ አቶ አደም ኑሪ፣ በተደረጉ የቁጥጥር 
ሥራዎች 22 ሺህ 293 ኩንታል ሲሚንቶ 
በሕገ-ወጥ መንገድ ሲዘዋወር ተገኝቶ እርምጃ 
ተወስዷል፤ከዚህ ውስጥም 15 ሺህ 179 
ኩንታሉ ተወርሶ መሸጡንም ገልጸዋል።

በተጨማሪም ሁለት ሺህ 226 ኩንታሉ 
ተጣርቶ ሕጋዊነቱን የሚያረጋግጡ መረጃዎች 
ተሟልተው ሲለቀቅ፥ ቀሪው መንግሥት 
በተመነው ዋጋ መሸጡ ነው የተገለጸው።

የቤቶች ልማት ኮርፖሬሽን፣ የውሃና 
ፍሳሽ ባለስልጣን፣ የሜጋ ግንባታ ፕሮጀክቶች 
ጽ/ቤት፣ የመንገዶች ባለስልጣን እና 
የዲዛይንና ግንባታ ሥራዎች ቢሮ ሲሚንቶ 
ቀጥታ ከፋብሪካዎች ገዝተው እንዲጠቀሙ 
በመመሪያው ተፈቅዶላቸዋል።

ከነዚህ ውጪ ላለው የከተማዋ የሲሚንቶ 
ፍላጎት ከፋብሪካዎች በመረከብ በችርቻሮና 
በጅምላ የሚያቀርቡት የኢንዱስትሪ ግብዓቶች 
ልማት ድርጅት (ኢግልድ) እና የንግድ 
ሥራዎች ኮርፖሬሽን ብቻ መሆናቸውም 
የንግድና ቀጣናዊ ትስስር ሚኒስቴር መረጃ 
ያመለክታል።

የአዲስ አበባ ከተማ ንግድ ቢሮም 
ለከተማው የተመደበው ሲሚንቶ ከተቀመጠው 
አሠራር ውጭ ግብይት ላይ እንዳይውል 
ከኦሮሚያ ልዩ ዞን እና ከኦሮሚያ ንግድ ቢሮ 
ጋር በመቀናጀት በአዲስ አበባ መግቢያ 
በሮች ላይ ቁጥጥር እያደረገ መሆኑን የከተማ 
አስተዳደሩ ንግድ ቢሮ ኃላፊ አቶ አደም ኑሪ 
ገልጸዋል።

በሕገ-ወጥ መንገድ 
ሲዘዋወር የተገኘ 

ከ22 ሺህ ኩንታል 
በላይ ሲሚንቶ ተያዘ

ዜና

በኢትዮጵያ እና ደቡብ ሱዳን የሰብዓዊ ድጋፍን 
ለማጠናከር የሚያስችል ፕሮጀክት ይፋ ተደረገ

በኃይሉ አበራ

አዲስ አበባ፦ በኢትዮጵያ እና ደቡብ ሱዳን ለችግር 
በይበልጥ ተጋላጭ ለሆኑ የኅብረተሰብ ክፍሎች ሰብዓዊ 
ድጋፍ ለማድረግ የሚያስችል ፕሮጀክት ይፋ ተደረገ። 
ፕሮጀክቱ አክሽን ፎር ዘ ኒዲ ኢን ኢትዮጵያ (ANE) 
ከምስራቅ አፍሪካ የልማት በይነ-መንግሥታት (ኢጋድ) 
ጋር በትብብር የሚከናወን ነው።

ፕሮጀክቱ በተለይም በኢትዮጵያና በደቡብ ሱዳን 
ለሚገኙ ስደተኞች፣ ከስደት ተመላሾች እና ተፈናቃዮች 
እንዲሁም የአካባቢው ኅብረተሰብ በትምህርት እና በዘላቂ 
ልማት ተጠቃሚ የሚያደርግ መሆኑ ተገልጿል።

 የአክሽን ፎር ዘ ኒዲ ኢን ኢትዮጵያ(ANE) 
ዳይሬክተሮች ቦርድ ሰብሳቢ አምባሳደር አስፋው ዲንጋሞ 
ባደረጉት የመክፈቻ ንግግር ድርጅቱ ከኢጋድ ጋር 
ስምምነት ማድረጉ ከሀገር የሰብዓዊ አገልግሎት ድጋፍ ወደ 
ድንበር ተሻጋሪነት የወጣበትን አቅሙን የሚያሳድግበት 
እና ለሀገራዊ ልማት ሥራው መልካም ዕድል የሚፈጥር 
መሆኑንም ገልጸዋል። 

የግብረ ሰናይ ድርጅቱ የባለፉት አሥር ዓመታት 
ተከታታይ ሪፖርት እና ስኬት ከኢጋድ ጋር ለተደረገው 
በጋራ የመሥራት ስምምነት በመነሻነት ወሳኝ ሚና 
ነበራቸው ብለዋል።

የኢጋድ ዋና ፀሐፊ ዶክተር ወርቅነህ ገበየሁ፣ ድርጅቱ 
ባለፉት 10 ዓመታት ከኢጋድ ጋር በጠንካራ ግንኙነት 
ሲሠሩ እንደነበር ጠቅሰዋል።

የጋራ ፕሮጀክቱ በጅቡቲ፣ ደቡብ ሱዳን እና 

በኢትዮጵያ ለተለያዩ ሰብዓዊ ችግሮች ይበልጥ የተጋለጡ 
የኅብረተሰብ ክፍሎችን ለመርዳት ከፍተኛ እገዛ ያለው 
መሆኑን ገልፀዋል።

በቀጠናው የሚከሰቱ ተፈጥሯዊና ሰው ሠራሽ 
ችግሮችን ለመፍታት የሚያግዝና እና “ለአፍሪካዊ ችግሮች 
አፍሪካዊ መፍትሔ”  የሚለውን መርሕ የተከተለ ነው 
ብለዋል።

የANE ማኔጂንግ ዳይሬክተር አቶ ሳሊሁ ሱልጣን 
በመርሐ ግብሩ ላይ እንደገለጹት፣ ሀገር በቀል ድርጅቱ 
ከተመሠረተ ባለፉት 10 ዓመታት ለተለያዩ ችግሮች 
የተጋለጡ የኅብረተሰብ ክፍሎችን ሲረዳ ቆይቷል 
ብለዋል። በቅርቡም በቦረና፣ በሞያሌ እና በሌሎች 
አካባቢዎች ለችግር የተጋለጡ ወገኖች የመጠለያ፣ ከ600 
በላይ አልባሳት እና ሌሎች ሰብዓዊ ድጋፍ ማድረጉን 
ገልጸዋል። 

ድርጅቱ በኦሮሚያ፣ በአማራ፣ በትግራይ፣ በአፋር 

በጋምቤላ፣ በቤኒሻንጉል እና በሶማሌ ክልሎች እየሠራ 
መሆኑንም ገልጸዋል። ድርጅቱ በሰብዓዊ ድጋፍ 
እንቅስቃሴውም ሀገር-አቀፍ እና ዓለም-አቀፍ ሽልማቶችን 
መቀበሉን ጠቅሰው፤ በቀጣይም በቀጠናው ለሰብዓዊ 
ችግር የተጋለጡትን ለመርዳት  ቁርጠኛ መሆኑንም 
ጠቁመዋል።

ድርጅቱ ከምስረታው ጊዜ ጀምሮ አሁን ለደረሰበት 
ስኬት እንዲበቃ የላቀ ድርሻ ለነበራው አካላት ዕውቅና 
ሰጥቷል።

በተጨማሪ ባለፉት 10 ዓመታት ያስገነባቸውን በሺዎች 
የሚቆጠሩ የቤቶች ፣የመንገዶች እና የአየር ማረፊያዎች 
ግንባታ ፤ በመልካዲዳ እና በቡሌሆራ ያከናወናቸውን 
የአስቸኳይ ድጋፎች እንዲሁም  በትግራይ፣ በአፋር፣ 
በመተከል፣ በከማሺ፣ በወለጋ ዞኖች፣ በቦረና ዞን፣ በአዊ 
ዞን እና በሌሎቹም ያደረጋቸውን ድጋፎች አስመልክቶ  
ያዘጋጀውን ሪፖርት በዶክሜንተሪ ፊልም አቅርቧል።

አዲሱ ገረመው

አዲስ አበባ፡- የአዲስ አበባ ከተማ አስተዳደር በ2014 
በጀት ዓመት በአንድ ሚሊዮን 131 ሺህ 787 የትራፊክ 
ደንብ ተላላፊዎች ላይ እርምጃ መውሰዱ ተገለጸ። 
በበጀት ዓመቱ 411 ሰዎች በትራፊክ አደጋ ሕይወታቸውን 
አጥተዋል። 

የአዲስ አበባ ከተማ አስተዳደር የመንገድ ደህንነት 
ምክር ቤት የ2014 ዓ.ም የመንገድ ደህንነት ስትራቴጂ 
ዕቅድ አፈፃፀም ግምገማ መድረክ ትላንት አካሂዷል። 
አዲስ አበባ ከተማ ትራፊክ ማኔጅመንት ኤጀንሲ ዋና 
ዳይሬክተርና የምክር ቤቱ ጸሐፊ አቶ ክበበው ሚደቅሳ 
በመድረኩ እንደገለጹት፤ በቁጥጥር ሥራ ስምንት ዋና ዋና 
የትራፊክ አደጋ የሚስተዋልባቸው ቦታዎች ላይ ትኩረት 
ማድረግ ቢቻልም፤ በበጀት ዓመቱ 411 ሰዎች በትራፊክ 
አደጋ ሕይወታቸውን አጥተዋል። አንድ ሚሊዮን 131 
ሺህ 787 የትራፊክ ደንብ ተላላፊዎች ላይም እርምጃ 
ተወስዷል።

በመዲናዋ ከ80 በላይ የትራፊክ አደጋ ተጐጂ 
እግረኞች መሆናቸውን የጠቀሱት ዳይሬክተሩ፤ የሞት 

አደጋው ከ2013 ዓ.ም ጋር ሲነጻጸር በስድስት በመቶ 
መጨመሩን፤ እንዲሁም የከባድ አካል ጉዳትን በአራት 
በመቶ መጨመሩን ገልጸዋል። በመንገድ ደህንነት ዙሪያ 
በስፋት ባይሠራ አደጋው ከዚህ ከፍ ይል እንደነበረም ነው 
የተናገሩት። ሆኖም ግን የትራፊክ አደጋ ሞት ቁጥር በመቶ 
ሺህ ሕዝብ በ2013 ዓ.ም 11 ነጥብ 6 እንደነበርና በ2014 
ወደ 11 ነጥብ 4 በመቶ ዝቅ ማለቱንም አስታውቀዋል። 

የቅንጅት ሥራዎች ክፍተት፣ መሠረተ ልማት፣ 
የስምሪትና ፍሰተ ሥርዓት አለመመጣጠን እንዲሁም 
የመንገድ ኔትዎርክ አጠቃቀም እንደ ችግር አንስተዋል። 
የእግረኞችን ደህንነት ለማሻሻል የተበላሹ የእግረኛ 
መብራቶችን የመጠገንና የእግረኛ መሠረተ ልማት 
ሥራዎች መከናወናቸውንም ተናግረዋል። 

እንደ ዋና ዳይሬክተሩ ገለጻ፤ በሰዓት የተገደቡ 
የፓርኪንግ ክልከላ ባለባቸው፣ ለብዙኅን ትራንስፖርት 
አገልግሎት የተለዩ መስመሮች፣ ስልክ እያነጋገሩ 
በሚያሽከረክሩና ሌሎች ጥሰቶችን በፈጸሙ አንድ 
ሚሊዮን 131 ሺህ 787 አሽከርካሪዎች ላይ ርምጃ 
ተወስዷል።

የአዲስ አበባ ከተማ አስተዳደር ትራንስፖርት ቢሮ 

ኃላፊና የምክር ቤቱ ምክትል ሰብሳቢ አቶ ምትኩ አስማረ 
እንደገለጹት፣ በሀገር ደረጃ የተሽከርካሪዎች ብዛት 
ከአንድ ነጥብ ሶስት ሚሊዮን በታች ቢሆንም እየደረሰ 
ያለው የትራፊክ አደጋ ከፍተኛ ነው። ይህ በአዲስ አበባ 
ከተማም  እየተስተዋለ ነው።

የትራፊክ እንቅስቃሴ ሲበዛ አደጋው እየበዛ 
መምጣቱን የገለጹት የቢሮ ኃላፊው፣ ችግሩን በዘላቂነት 
ለመቅረፍ የረጅም ጊዜ ስትራቴጂ ተቀርጾ ወደ ትግበራ 
እንደተገባ ተናግረዋል። በከተማ ደረጃ የሚስተዋለውን 
የትራፊክ አደጋ ለመቀነስ ከ2013 ዓ.ም ጀምሮ የሶስት 
ዓመት ስትራቴጂ እየተተገበረ እንዳለ ጠቅሰዋል።

የመንገድ ደህንነት አስተዳደር ሥርዓት መገንባት፣ 
አደጋ በሚበዛባቸው ዋና መንገዶች ላይ ማተኮር፣ 
ለእግረኛ ቅድሚያ መስጠት፣ በግንዛቤ ማስጨበጫ 
የታገዘ ቁልፍ የደህንነት ሕጎችን ማስከበር፣ የትራፊክ 
አደጋ እና የአካል ጉዳት መረጃ አስተዳደር ሥርዓትን 
መገንባት፣ የድሕረ አደጋ የሕክምና አገልግሎት 
ማጠናከር እና በቅድሚያ በተወሰነ ቦታዎች ላይ ማሳየት 
እና ማሳደግ ላይ የትኩረት አቅጣጫ ሰጥቶ እንደሚሠራ  
ጠቁመዋል።

ከአንድ ሚሊዮን በላይ በሆኑ የትራፊክ ደንብ 
ተላላፊዎች ላይ እርምጃ ተወሰደ

«አሸባሪው ትሕነግ 
የጥቂት ቡድኖችን ጥቅም 

ለማስጠበቅ የውክልና 
ጦርነት እያካሄደ ነው»
- ቶማስ ማውንቴን - የታሪክ ምሑር

ውብሸት ሰንደቁ

አዲስ አበባ፡- አሸባሪው የትሕነግ ቡድን የውስን 
ቡድኖችን ጥቅም ለማስጠበቅ የሀገሪቱን ሰላም ከማይፈልጉ 
ኃይሎች በሚያገኘው ድጋፍ የውክልና ጦርነት እያካሄደ 
መሆኑን ዕውቁ የታሪክ ምሁር ቶማስ ማውንቴን ገለፁ።

የታሪክ ተመራማሪውና ጋዜጠኛው ቶማስ ማውንቴን 
እንደገለፁት፤ የሰብዓዊ መብት ተሟጋች፣ አመነስቲ 
ኢንተርናሽል አልያም ሂዩማን ራይትስ ወች ወይም 
ዓለም አቀፍ ሚዲያዎች የሚባሉት በኢትዮጵያ ላይ 
ጥቅምና ፍላጎቶቻቸውን ለማሳካት የሚንቀሳቀሱ ኃይሎች 
ከአሸባሪው ሕወሓት ጋር በጥቅም የተሳሰሩ ናቸው።

አሸባሪው የትሕነግ ቡድን ከእነዚህ ዓለም አቀፍ 
ተቋማት እና የሀገሪቱን ሰላም ከማይፈልጉ ኃይሎች 
በሚያገኘው ድጋፍ የውክልና ጦርነት እያካሄደ  ነው 
ብለዋል።

የአሸባሪው ሕወሓትን የቀደመ ታሪክ እንደማሳያ 
በማቅረብም የዓለም አቀፍ ተቋማቱ እና የሽብር ቡድኑ 
ትስስር የቆየ መሆኑን አስረድተዋል።   

እንደ የታሪክ ምሑሩ ገለፃ፤ የቀድሞ መሪ የነበሩት 
አቶ መለስ ዜናዊም በእነዚህ ቅጥረኛ ቡድኖች ድጋፍ 
ሲደረግላቸው ነበር። አቶ መለስን ተቋማቱ በአመራርነት 
ላይ እያሉ በቢሊዮኖች የሚቆጠሩ ለተቸገሩ ሰዎች 
የተላኩ የምግብ ዕርዳታዎችን፣ ለትምህርት ቤትና ጤና 
ማዕከላት መገንቢያ እና ለመሠረተ ልማት ዝርጋታ የተላኩ 
ቁሳቁሶችን እንዲዘርፍ ረድተውታል ብለዋል። 

በሀገሪቱ ያሉ ፍላጎቶቻቸውንና ጥቅማቸውን 
ለማስጠበቅ የቀድሞውን ጠቅላይ ሚኒስቴር አቶ መለስን 
ይጠቀሙባቸው ነበር ሲሉም አክለዋል።

በአሁኑ ጊዜም የሽብር ቡድኑ የዘረፋና የውድመት 
እንዲሁም የግድያ ተግባሩ ላይ እንደቀጠለም 
አብራርተዋል። 

የሽብር ቡድኑ የፈፀማቸው ተከታታይና አሰቃቂ 
ድርጊቶች መኖራቸውን የተናገሩት የታሪክ ተመራማሪው፤ 
አሸባሪው ቡድን በአፋር ክልል ባደረሰው ጥቃት የበርካታ 
ሰላማዊ ዜጎች ሕይወት በግፍ መቀጠፉ እና እጅግ በርካታ 
ንብረት መውደሙንና መዘረፉን አንስተዋል።

የአሸባሪው ሕወሓት ጥቅመኛ የሆኑ ድርጅቶች 
ለኢትዮጵያ ሕዝብ ምንም ዓይነት ደንታ የሌላቸው 
መሆኑን በማንሳት እንዲያውም የድርጅቶቹ ፍላጎት 
ቡድኑን ወደ መንበረ ሥልጣኑ ተመልሶ እንዲመጣ 
በማድረግ በምሥራቅ አፍሪቃ ቀንድ ሀገራት ያላቸውን 
አድራጊ ፈጣሪነት መመለስ ይሻሉ ብለዋል።

ሕወሓት በጦርነቱ አሸናፊነቱን ካልተቀዳጀ 
እነዚህ የሕወሓት ጥቅመኞች ምን ሊያደርጉ ይችላሉ 
የሚለውን ጥያቄ ማንሳት አስፈላጊ መሆኑን የጠቆሙት 
ተመራማሪው፤ ቡድኑ ወደ ሽንፈት ካመራ ወደ ተኩስ 
አቁምና ወደ ድርድር እንዲያመራ ያደርጋሉ ብለዋል።

ጉዳዩን ወደ ተኩስ አቁምና ድርድር እንዲያመራ 
በማድረግ የትሕነግ አሸባሪ ኃይል አቅሙን እንደገና 
እንዲገነባ የማድርግ ስልትን እንደሚጠቀሙ ጠቁመዋል።

የኢትዮጵያ መንግሥት በሰፋፊ የስንዴ ማሳዎች 
ፕሮጀክት አማካኝነት በምግብ ራስን የመቻልና ወደ 
ውጭ የመላክ ፕሮግራም ይዞ እየሠራ መሆኑን ያነሱት 
የታሪክ ተመራማሪው፤ በዚህ አቅም ላይ የኢትዮጵያ 
ዲያስፖራዎች ካላቸው ገቢ ላይ ሁለት በመቶ ወደ 
ሃገራቸው አስተዋፅዖ ቢያደርጉ ሀገሪቱ የውጭ ሀገራት 
ዕርዳታም ሆነ ብድር አያስፈልጋትም ሲሉ ተናግረዋል።

ዶክተር ወርቅነህ ገበየሁአቶ ሳሊሁ ሱልጣን

የትራፊክ አደጋ በ2014 ዓ.ም ከ2013ዓ.ም ጋር ሲነጻጸር በስድስት በመቶ ጨምሯል

ዜና

ከ1ኛው ገጽ የዞረ

የመንግሥት ተጠሪ ሚኒስትሩ አቶ ተስፋዬ በልጅጌ፤ አሸናፊ 
ሀገርና ሕዝብ ሆኖ ለመቀጠል ኅብረብሔራዊ አንድነትን 
አጠናክሮ መቀጠል ይገባል ብለዋል።

“ኢትዮጵያ ስትፈጠር ጀምሮ ኅብረ ብሔራዊት ሆና 
ነው፤ በተፈጥሮ ድብልቅ ነን፤ እንደ ሠርገኛ ጤፍ ነን፤ 
የተለያዩ ባህሎችና ቋንቋዎች ያሉባት ሀገር ናት ያለችን፤ ያንን 
አምኖ መቀበልና መሥራት ይገባል” ሲሉም ነው አቶ ተስፋዬ 
ያብራሩት።

ዓድዋ የኅብረ ብሔራዊ አንድነታችን መገለጫ፣ 
ከእኛም አልፎ ለአፍሪካ ነጻነት ምሳሌ የሆነ የጋራ ታሪካችን 
ነው ያሉት አቶ ተስፋዬ፤ የዓባይ ግድብም ሌላው የኅብረ 
ብሔራዊ አንድነታችን መገለጫ የሆነ ኢትዮጵያውያን በጋራ 
በላባቸው በገንዘባቸው የገነቡት የጋራ ማንነታቸው መገለጫ 
ነው ብለዋል።

በሦስተኛ ደረጃም የውስጥና የውጭ ጠላቶቻችን 
ተቀናጅተው የከፈቱብንን ሀገር የማፍረስ ሴራ በጋራ 
በአንድነት ቆመን የመለስንበት የዚህ ዘመን የኅብረ ብሔራዊ 
አንድነታችን ማሳያ ነው ሲሉም ያብራሩት።

ለኅብረ ብሔራዊ አንድነት መጠናከር ከሚያጋጥሙ 
ችግሮች አንዱ ኅብረ ብሔራዊ አንድነትን የሚያስቀጥል 
ተቋም አለመገንባቱ መሆኑን የጠቀሱት አቶ ተስፋዬ፤ 
ከአንድነት ይልቅ በልዩነታችን ላይ ሲሠራ መቆየቱ፣ የእኔ 
ብቻ የሚል አስተሳሠብ መገንገኑም ሌሎች ተግዳሮቶች 
መሆናቸውን ጠቅሰዋል።

በጋምቤላው ...

ሳሙኤል ወንደሰን

አዲስ አበባ፦ የደቡብ ብሔሮች፣ ብሔረሰቦችና 
ሕዝቦች ክልል ለሀገር መከላከያ ሠራዊት የሚያደርገውን 
ድጋፍ አጠናክሮ እንደሚቀጥል አስታወቀ፡፡ ክልሉ የአሸባሪ 
ሕወሓት ቡድን ለሦስተኛ ጊዜ ሀገርን ለማፍረስ የጀመረውን 
የተደራጀ ዘመቻ ለመመከትና ከመከላከያ ሠራዊት ጎን 
መቆሙን ለማሳየት ከ70 ሚሊየን ብር በላይ የሚገመት 
የአይነት ድጋፍ አስረክቧል። 

ድጋፉን ያስረከቡት የክልሉ ምክር ቤት አፈ ጉባኤ 
ወይዘሮ ፋጤ ሱርሞሎ እንደተናገሩት፣ የደቡብ ሕዝብ 
ለመከላከያ ሠራዊት ድጋፍ ሲያደርግ ለ2ኛ ጊዜ መሆኑን 
በመጥቀስ ክልሉ በመጀመሪያ ዙር ከ288 ሚሊዮን ብር 

በላይ ድጋፍ አድርጓል ብለዋል። 
የመከላከያ ሠራዊቱ የኢትዮጵያን ህልውና 

ለማስጠበቅና አሸባሪውን ቡድን ለ3ኛ ጊዜ የከፈተውን 
ጦርነት ለመቀልበስ በሚያደርገው ተግባር ክልሉ አዲስ 
ዓመትን በማስመልከት ድጋፍ ማድረጉን አስታውሰው፤ 
ይሄኛው ደግሞ ለሁለተኛ ዙር የተደረገ ድጋፍ ነው 
ብለዋል። 

በዚህም 416 በሬ፣ 801 በግና ፍየል በድምሩ 1 ሺህ 
217 የቁም እንስሳና 1 ሺህ 787 ኩንታል በሶ፣ 207 ኩንታል 
ስኳር ፣ 293 ኩንታል ዱቄት፣  93 ኩንታል ቆሎ፣ 221 
ኩንታል ጤፍ ፣ 929 ደርዘን የታሸገ ውሃ ፣ 1 ሺህ 492 
ሊትር ዘይት ድጋፍ ተደርጓል ብለዋል።

ከዚህም ባሻገር 961 ፍራሽ ፣ 19 ሺህ 600 አንሶላ ፣ 1 

ሺህ 860 ብርድ ልብስ ፣ 3 ሺህ 457 ነጠላ ጫማ ፣  3 ሺህ 
260 ዩኒት ደም ለግሰናል ያሉት ወይዘሮ ፋጤ፣ በሁለተኛ 
ዙር ይዘው የመጡት በገንዘብ ሲተመን 70 ሚሊዮን 551 
ሺህ 686 ብር መሆኑን ገልጸዋል።

በዚህ ሂደት ሴቶች ከመጀመሪያ ጀምሮ ስንቅ 
በማዘጋጀትና ገንዘባቸውን በመስጠት እንዲሁም ሌሎችን 
በማስተባበር ያደረጉት ድጋፍ የሚደነቅ በመሆኑ ሊመሰገኑ 
ይገባል ያሉት ወይዘሮ ፋጤ፣ የክልሉ ሕዝብና መንግስት 
ሠራዊቱን በስንቅና በሞራል በመደገፍ ደጀንነታቸውን 
አጠናክረው እንደሚቀጥሉ ተናግረዋል።

ድጋፉን የተረከቡት የመከላከያ ሚኒስትር ዴኤታ 
ማርታ ሊዊጂ በበኩላቸው፣ የአሸባሪውን ሕወሓት ሀገር 
የማፍረስ እኩይ ዓላማ ለማክሸፍ የኢትዮጵያ የቁርጥ 

ቀን ልጆች እየተፋለሙት መሆኑን ገልጸው፣ በግንባር 
የተሰለፉትን በመደገፍና በየአካባቢው ሰላምና ፀጥታን 
በመጠበቅ ረገድ ሕዝቡ እያደረገ ያለው ተሳትፎ የሚደነቅ 
ነው ብለዋል።

የክልሉ ነዋሪዎች ለመከላከያ ሠራዊት የገንዘብና 
የቁሳቁስ ድጋፍ ሲያደርጉ መቆየታቸውን ጠቅሰው 
በትላንትናው እለትም ከ70 ሚሊዮን ብር በላይ የሚገመት 
የዓይነት ድጋፍ መደረጉን ጠቅሰዋል።

የክልሉ ሕዝብ እና መንግሥት ላደረገው ድጋፍ 
አመስግነው፣ ድጋፍ ያለው ሠራዊት ሁሌም አሸናፊ ስለሆነ 
የሽብር ቡድኑ የከፈተው ጦርነት በድል እስኪጠናቀቅ 
የመከላከያ ሠራዊቱን በስንቅና በሞራል የመደገፉ ተግባር 
ተጠናክሮ መቀጠል አለበት ብለዋል።

ክልሉ ለመከላከያ ሠራዊት ደጀንነቱን አጠናክሮ እንደሚቀጥል አረጋገጠ

አደሩ ተግባራዊ እየተደረገ እንዳለም አመላክተዋል።
የግብርና ዋና ተልዕኮ በቂ የምግብ አቅርቦት 

ማሟላት፣ ከውጭ የሚገቡ የግብርና ምርቶች በሀገር 
ውስጥ ምርት መተካት፣ ለሀገር ውስጥ ኢንዱስትሪዎች 
በቂ የግብዓት አቅርቦት ሥራን በተገቢው መንገድ 
መከወንና ወደ ውጪ የሚላኩ የግብርና ምርቶች 
በዓይነትም ሆነ በጥራት በማሳደግ የውጭ ምንዛሪ ግኝት 
ማሳደግ እንደሆነ አቶ ዑስማን ገልጸዋል። ይህ በክልል 
ደረጃ በስፋት እየተሠራ እንደሆነም ጠቅሰዋል። 

የምግብ ዋስትናውንና የምግብ ሉዓላዊነቱን 
ያላረጋገጠ ሀገር ሀገራዊ ሉዓላዊነቱ ጥያቄ ውስጥ ነው 
ያሉት አቶ ዑስማን የምግብ ሉዓላዊነት ቁልፍ ጉዳይ 
መሆኑንና የሀገር ሉዓላዊነት የምግብ ሉዓላዊነት ላይ 
እንደሚወሰን ጠቅሰዋል። ሀገርን እየመራ ያለው 
የብልጽግና ፓርቲ ቀደም ሲል ፕሮግራሙን ለሕዝብ 
ሲያስተዋውቅ አንዱ መነሻው የነበረው የምግብ ዋስትናን 
በዘላቂነት ማረጋገጥ እንደሆነም አንስተዋል። 

የምግብ ሉዓላዊነቷን ያረጋገጠች ሀገር እውን 
ለማድረግ በክልሉ ዘርፈ ብዙ ሥራዎች እየተሠሩ እንዳለ 
በመጥቀስ፤ በደቡብ ክልል የተጀመረውን የፍራፍሬ 
ልማት ለማሳደግ ልዩ ትኩረት ተሰጥቶ እየተሠራ እንደሆነ 
አመልክተዋል።

“30-40-30”  ኢኒሼቲቭ  የፍራፍሬ ልማት በተለየ 
መንገድ እየተከናወነ መሆኑን የጠቀሱት አቶ ኡስማን፤ 
በክልሉ ለሁሉም አርሶ አደር ለአንድ ቤተሰብ 100 
የፍራፍሬ ዛፍ እንዲኖረው፤ በመጀመሪያው ዓመት 30 
ችግኝ፣ በሁለተኛው ዓመት 40 እንዲሁም በሶስተኛው 

«የምግብ ዋስትናውን...

ከ1ኛው ገጽ የዞረ

ከ1ኛው ገጽ የዞረ

ዓላማዋ አድርጋ እየሠራች ነው ያሉት ጠቅላይ ሚኒስትር 
ዐቢይ፤ሙዚየሙ በሳይንስ ዘርፉ ተወዳዳሪ ሆኖ ለመዝለቅ 
የቴክኖሎጂና በሳይንስ የልህቀት ማዕከል ሆኖ ያገለግላልም ብለዋል።

የሳይንስ ሙዚየሙ ስለ ሳይንስ፣ ስለ ተፈጥሮ እና ስለመጪው 
እድገት የላቀ እውቀት ለመገብየት የሚቻልበት እና ተወዳዳሪ 
የሚኮንበት በመሆኑ ወላጆች ፣ሕፃናትና ወጣቶች ኤግዚቢሽኑን 
በመጎብኘት የቴክኖሎጂ እውቀቶችን መቅሰም እንደሚኖርባቸው 
ጠቅላይ ሚኒስትሩ መልእክት አስተላልፈዋል።

በሌላ በኩል አፍሪካውያን አርቴፊሻል ኢንተለጀንስን 
ለአህጉሪቱ ዕድገት እና ብልፅግና ማዋል አለባቸው ያሉት ጠቅላይ 
ሚኒስትሩ፤አፍሪካን ለዲጂታል ትራንስፎርሜሽን በማብቃት 
በአህጉሪቱ ትስስርን፣ መማማርን እና በጋራ መበልጸግን ለማምጣት 
በትብብር ተግተው መሥራት እንደሚጠበቅባቸው ገልጸዋል።

ኢትዮጵያ ከሁለት ዓመት በፊት የዲጂታል ፖሊሲ አውጥታ 
ሥራ ላይ ማዋሏን የገለጹት ጠቅላይ ሚኒስትሩ፤ ሥራ ላይ የዋለው 
አገር በቀል የኢኮኖሚ እድገት ዕቅድ ቴክኖሎጂን መሠረት ያደረገ 
መሆኑን ጠቅሰዋል። 

ኢትዮጵያ በሁለንተናዊ አበርክቶው ጉልህ ሚና እንዲጫወት 
ያቋቋመችው የአርቲፊሻል ኢንተለጀንስ ኢንስቲትዩትም ለአፍሪካ 
ዕድገት ጭምር ተገቢው አስተዋፅዖ እንዲያበረክት ጭምር በመሆኑ 
በትብብር መሥራት እንደሚገባም ጠቅላይ ሚኒስትር ዐቢይ 
አመልክተዋል።

በተለይም የኢትዮጵያ አርተፊሻል ኢንተለጀንስ ኢንስቲትዩት 
በተቋቋመ በአጭር ጊዜ ውስጥ ቴክኖሎጂውን በግብርና፣ በጤና፣ 
በትምህርት እና በመንግሥት አስተዳደር ዘርፎች በመጠቀም 
እመርታ እያስመዘገበ መሆኑን ገልፀዋል።

«ሙዚየሙ... የተባበሩት አረብ ኢምሬት መንግሥት የሳይበር ደህንነት 
ኃላፊ ዶክተር ሙሐመድ አልኩዌቲ በበኩላቸው፤ በኢትዮጵያ ብዙ 
ሚኒስቴር መሥሪያ ቤቶች እንዳሉና ሁሉንም ለማስተሳሰር ደግሞ 
የዲጂታል ቴክኖሎጂ እና አርቲፊሻል ኢንተለጀንስ ያስፈልጋሉ 
ብለዋል። በሁሉም ረገድ ምቹ ሀገርን ለመገንባት አርቲፊሻል 
ኢንተለጀንስ አስፈላጊነትና ትኩረት ጊዜ የሚሰጠው እንዳልሆነም 
ጠቁመዋል። 

አርቲፊሻል ኢንተለጀንስ መንግሥታት ሥራቸውን በቀላሉ 
በማቀላጠፍ ሕዝባቸው የሰጣቸውን ኃላፊነት በተሳለጠ መልኩ 
እንዲወጡ ያደርጋቸዋልም ብለዋል። 

ለሁለት ቀናት የሚቆየው ኮንፈረንስና የሳይንስ ዐውደ ርዕይ 
በኢትዮጵያ አርቴፊሻል ኢንተለጀንስ ኢንስቲትዩት፣ በኢትዮ 
ቴሌኮምና በየመረጃ መረብ ደህንነት አስተዳደር ትብብር የተዘጋጀ 
ሲሆን ኮንፈረሱ ትናንት ተመርቆ ለአገልግሎት ክፍት በሆነው 
የኢትዮጵያ ሳይንስ ሙዚየም “በአርቴፊሻል ኢንተለጀንስ አፍሪካን 
ማብቃት” በሚል መሪ ቃል እየተካሄደ ይገኛል።

በቀለበት ቅርጽ እና በጉልላት መልክ የታነፀው የኢትዮጵያ 
የሳይንስ ሙዚየም በሰባት ሔክታር መሬት ላይ ያረፈ ሲሆን የሳይንስ 
ሙዚየሙ በውስጡ ሁለት ግዙፍ ሕንፃዎችን ይዟል። ትልቁ ሕንፃ 
ከ15 ሺህ ሜትር ካሬ በሚበልጥ መሬት ላይ ያረፈ መሆኑ ታውቋል። 

የሳይንስ ሙዚየሙ ከአጠቃላይ ግቢው 80 በመቶ የሚሆነው 
ክፍሉ በአገር በቀል ዛፎች፣ ዕፅዋትና አበቦች የተሸፈነ ነው። 
ሙዚየሙ ከመኪና ማቆሚያዎች በተጨማሪ በዙሪያው ካሉ 
የመዲናይቱ ፓርኮች ጋር የሚያገናኘው የእግረኛ መንገዶች አሉት። 
በሙዚየሙ ውስጥ ቋሚ እና ጊዜያዊ ዐውደ ርዕይ ማሳያዎችንም 
አካቶ ይዟል።

የሳይንስ ሙዚየሙ ትላንት፣ ዛሬንና ነገርን በአንድ ላይ አያይዞ 
ሳይንስን ጥበባዊ በሆነ መንገድ፣ ጥበብን ደግሞ ሳይንሳዊ በሆነ 
መንገድ የሚያስቃኝ ነው። ሙዚየሙ ተሞክሮዎችና አዳዲስ 
ዕውቀቶች የሚቀሰሙበት መድረክ እንደሆነም ተገልጿል።

ካሉብን ተግዳሮቶች መውጫ መንገዳችንም ያሉንን 
ጥያቄዎች ቁጭ ብለን መወያየትና መፍታት ስንችል ነው ያሉት 
አቶ ተስፋዬ፤ ከዚህ አንጻር መንግሥት ሀገራዊ የምክክር 
ኮሚሽን አቋቁሞ ወደሥራ ማስገባቱን አብራርተዋል።

አቶ ተስፋዬ በእለቱ ባቀረቡት የመነሻ ጽሑፍም “አሸናፊ 
ሀገርና ሕዝብ ሆነን ለመቀጠል ኅብረብሔራዊ አንድነትን 
አጠናክረን መቀጠል አለብን” ብለዋል፡፡ 

“የሕዝቦችን ተሳትፎ ያረጋገጠ እውነተኛ ፌዴራሊዝም 
ስለ ኢትዮጵያ አሸናፊነት” በሚል ርዕስ የመወያያ ጽሑፍ 
ያቀረቡት የመስኖ እና ቆላማ አካባቢዎች ሚኒስትሯ 
ኢንጅነር አይሻ መሐመድ በበኩላቸው፤ ከሕገ መንግሥቱ 
መጽደቅ በኋላ በወረቀት የነበረው የኢትዮጵያ ሕዝቦች 
ተጠቃሚነት በተግባር ያልነበረ፤ ገዥ የነበረው ኢሕአዴግ 
እንኳን እኩልነትን ያላረጋገጠ የአራት ፓርቲዎች ግንባር 
ብቻ የነበረ፤ ሌሎችን ሕዝቦች አጋር ብሎ ያገለለ እውነተኛ 
እኩልነትን በተግባር ያላሳየ ሥርዓት ባለቤት እንደነበረ 
አብራርተዋል። 

ሀገር እንድታሸነፍ እና እንድትቀጥል የሁሉም እኩል 
ተሣትፎ እንጂ ላለፉት ሁለት አሥርተ ዓመታት እንደ 
ነበረው የተመረጡ ዜጎች ብቻ የሚሣተፉበት ሥርዓት ሊኖር 
አይገባም ብለዋል፡፡ 

ትናንት በአጋርነት ተፈርጀው የነበሩ ክልሎች ዛሬ 
በሀብታቸው የሚያዙ ሆነዋል ያሉት ሚኒስትሯ፤ ከዳር 
እስከ ዳር ሕዝቡ ለሀገር እንዲሰለፍ የምንፈልግ ከሆነ እኩል 
ተጠቃሚነት ይበልጥ መረጋገጥ አለበት፤ ይህ እውነት 
ከለውጡ በኋላ በተሻለ መጠን እና አይነት እየተተገበረ ነው፤ 
ከትናንት ስህተት ተምረን እየሠራን ነው፤ ይህ የማይቀጥል 
ከሆነ ግን አሽናፊነታችን አይቀጥልም ሲሉም ነው የተናገሩት።

 የፌዴራል ሥርዓቱም ገና ሲዋቀር ችግር የነበረበት 

መሆኑን የጠቀሱት ሚኒስትሯ፤ “እውነተኛ ፌዴራሊዝም 
ለአንዱ ፍሪንባ ለሌላው ሳንባ የሚሰጥ አይደለም” ሲሉ 
ነው የነበረውን ሚዛኑን የሳተውንና እውነተኛ ያልነበረውን 
የኢትዮጵያ ፌዴራሊዝም ሥርዓት የገለጹት።

ሀገር እንደ እናት ናት፤ ሁሉንም የምታቅፍ እንጂ አንዱን 
መሪ ሌላውን ጀሌ የምታደርግ አይደለችም፤ የነበረው 
እውነታ ግን እንደ አለመታደል ሆኖ ከዚህ እውነት በተቃራኒ 
የቆመ ዋና እና አጋር ብሎ የፈረጀ ነበር ብለዋል።

ከለውጡ በፊት የነበረው አመራር “ትግሉን አልፈን 
ይሄንን ሥርዓት አምጥተንልሃል፤ የአንተ ድርሻ ይሄ 
ነው፤ የሚል ነበር”  ሲሉም ነው  ሚኒስትሯ የነበረውን 
ኢ-ፍትሐዊነት ያብራሩት።

በወቅቱ የነበረው ነባራዊ ሁኔታም የዝሆን እና የጥንቸል 
ዓይነት ነበር፤ ሁሉም ክልል ነን ቢሉም የአለቃና የምንዝር 
ግንኙነት የሠፈነበት፤ ክልሎች በሀብታቸው ላይ እንኳን 
የማይወስኑበትና የማይጠቀሙበት ኢ-ፍትሐዊነት የነገሰበት 
እንደነበርም ዘርዝረው በማሳያዎች ገልጸዋል።

እውነተኛ ፌዴራሊዝም ቅድሚያ ለአካባቢው ይሰጣል 
፤ እውነተኛ ፌዴራሊዝም አንዱን አጎፍሮ ሌላውን አኮስሶ 
የሚሄድበትም አይደለም ሲሉ ነው ያብራሩት።

ታሪካችን እና አሸናፊነታችንን ይዘን ለመቀጠል 
የምንፈልግ ከሆነ ድህነትን እና ልመናን ማስወገድ አለብን 
ነው ያሉት።

እየለመኑ ነጻ ሀገር መሆን አይቻልም ያሉት ሚኒስትሯ፤ 
በምንግባባበት አብረን እየሠራን በምንለያይበት ደግሞ 
ቁጭ ብለን በመወያየት ኢትዮጵያን ማሻገር ይጠበቅብናል 
ብለዋል።

 የታሪክ ምሑሩ ረዳት ፕሮፌሰር አሕመድ ዘካሪያ 
በበኩላቸው ባቀረቡት የመወያያ ጽሑፍ፤ ኢትዮጵያና 

ሕዝቦቿ በበርካታ ነገሮች ቀዳሚና አሸናፊ ናቸው። በተለይም 
በዕምነትም፣ በታሪክና በፍትሕም ቀዳሚ ሀገር እና ሕዝብ 
መሆናችን በዓለም ላይ ተጠቃሽ ታሪክ አላቸው።

ኢትዮጵያ በክርስትናም በእስልምናም ያላት ታሪክ 
በዓለም ላይ ከቀዳሚ ሀገራት ተርታ ያሰልፋታል ያሉት ረዳት 
ፕሮፌሰር አሕመድ፤ ይህ ታሪኳ የሕዝቦቿ የአሸናፊነት ታሪክ 
አካል ነው ብለዋል።

በፍትሕም በኩል ኢትዮጵያ ከዘመን ዘመን የሚሻገር 
ታሪክ ያላት ናት፤ ከነገሥታቱ ዘመን ጀምሮ ኢትዮጵያውያን 
ፍትህ የተጓደለ ሲመስላቸውና ተጓድሏል ብለው ሲያምኑ 
ሀገር ተሻግረው ፍትሕ ለማስፈን የሚሠሩ አሸናፊ ሕዝቦች 
ናቸው በማለት በየመን የነበረውን ታሪክ በአብነት በመጥቀስ 
አብራርተዋል።

ኢትዮጵያውያን ከነጻነት እጦት ይልቅ ሞትን ይመርጣሉ 
ያሉት ጽሑፍ አቅራቢው፤ ከራሳቸው አልፎ ለተቀረው ዓለም 
የነጻነት ጎህን የቀደዱ ነጻ ሕዝብ መሆናቸውንም በዓድዋ ላይ 
ሞትን ተጋፍጠው አሳይተዋል ሲሉም ነው ያብራሩት።

ይህ የኢትዮጵያ አሸናፊነት ታሪክ የነበረ አሁንም 
ያለ ወደፊትም የሚቀጥል ነው ያሉት ረዳት ፕሮፌሰሩ፤ 
አሁን ላይ ያለው ሀገራዊ ችግር ከዚህ በፊትም በተመሳሳይ 
በሀገራችን ታሪክ ላይ ተከስቶ የነበረ የውጭ ኃይሎች ሴራ 
ነው፤ ያን ጊዜ ኢትዮጵያውያን በአንድነት ያለፉት ችግር 
እንደመሆኑ አሁንም በተመሳሳይ አንድ ሆነው እየመከቱት 
ያለና በአሸናፊነት የሚወጡት ነው ብለዋል።

የጋምቤላ ክልል ፕሬዚዳንት አቶ ዑሞድ ኡጁሉ 
በበኩላቸው፤ 11ኛው ስለ ኢትዮጵያ መድረክ ይዞት የተነሳውን 
ዓለማ ያሳካ መሆኑን በመጥቀስ፤ ይህ ዓይነቱ መድረክ ታች 
ድረስ መውረድ ቢችል እንደ ሀገር ትልቅ ለውጥ ማምጣት 
ያስችላል ብለዋል።

ዓመት 30 ችግኞችን እንዲተክል ተደርጎ ወደ ሥራ 
ተገብቷል ነው ያሉት። ፍራፍሬዎቹ ለምግብ፣ 
ለኢንዱስትሪ፣ ለውጭ ገበያ ተዘጋጅተው የሚለሙ 
መሆናቸውንም ገልጸዋል።  

“በኢኒሼቲቩ” እስካሁን በ55 ወረዳዎች 
የሙዝ፣ በ63 ወረዳዎች የፓፓያ እንዲሁም በ67 
ወረዳዎች የአቡካዶ ምርቶች ተለይተው መልማት 
መጀመራቸውን አስታውቀዋል።  

የግብርና ልማት ሥራውን ለማሳካት በተለይ 
የአረንጓዴ አሻራ ልማት ሥራ ከፍራፍሬ ጋር የታጀበ 
እንዲሆን የክልሉን እምቅ  የመልማት አቅም መነሻ 
በማድረግ እየተተገበረ እንዳለ ገልጸዋል።

በደቡብ ክልል የስነ ምህዳር ቀጣናን ማዕከል 
ያደረገ ከአዋሽ ጀምሮ እስከ ቦርከና ደቡብ ኦሞ፤ 
ከየም እስከ ጌዲኦ ድረስ ያለውን የፍራፍሬ 
አይነቶች (አቡካዶ፣ ፓፓያ፣ ሙዝ፣ አፕልና ማንጎ) 
እና ሌሎችንም የፍራፍሬ አይነቶች ለማልማት 
እየተደረገ ያለው ተሞክሮ  አበረታች እንደሆነ 
ጠቅሰዋል።

የምግብ ዋስትናን ከማረጋገጥ ጎን ለጎን የሥራ 
እድል ፈጠራን እውን ለማድረግ በማምረት፣ 
በግብይት፣ በፕሮሰሲንግ ዘርፎች በግብርናው 
መስክ ለብዙኃን የሥራ እድል እየተፈጠረ እንዳለም 
ተናግረዋል።   

በዚህ አሠራር አጠቃላይ የምግብ ዋስትናን 
በክልልም በአገር ደረጃም ለማረጋገጥ የተጀመረውን 
ሀገራዊ እንቅስቃሴ በስኬት ለመፈጸም ይቻላል 
ብለዋል።



ዳንኤል ዘነበ 

መንግሥት ዳግም ጦርነት እንዳይቀሰቀስ ብዙ ጥረት ሲያደርግ 
ቆይቷል። የኢትዮጵያን ጥቅም ባስቀደመ መልኩ የሰላም ድርድር 
ለማድረግ በተደጋጋሚ ሞክሯል። በሰላማዊ መንገድ ጦርነቱ  
እንዲቋጭ ያለውን ቁርጠኝነት በተግባር አስመስክሯል። በአፍሪካ 
ሕብረት ጥላ ሥር ሰላማዊ ድርድር ለማድረግ ወንበር እስከመሳብ 
ተጉዟል። የጥረቱ ውጤት ፍሬ እስኪያፈራ እንደሚቀጥልም 
ይታመናል። 

የአሸባሪው ትህነግ  ቡድን ግን በአፍሪካ ሕብረት ጥላ ሥር  
የቀረበለትን የሰላም ድርድር ረግጦ ለሦስተኛ ጊዜ ጦርነትና ወረራ 
ከጀመረ ቀናት ተቆጥረዋል። የኢትዮጵያ ሕዝብና መንግሥትም 
ባቀረበው የሰላም አማራጭ ፋንታ የተከፈተበትን የእብሪት ወረራና 
ጦርነት በተባበረ ክንድ በመመከት ላይ ይገኛል። በዚህም በጀግናው 
የሀገር በመከላከያ ሠራዊት የሚመራው የኢትዮጵያ ጥምር ጦር 
አሸባሪውን ቡድን በሚገባው ቋንቋ ለማናገር በመገደዱ ሕወሓት ራሱ 
በለኮሰው እሳት እየተለበለበ ይገኛል። 

“የሚያጠግብ እንጀራ፤ ከምጣዱ ያስታውቃል” እንዲሉ፤ 
የመከላከያ ሠራዊትና ጥምር ጦሩ የተከፈተበትን ወረራ በሚገባ 
ከመመከት አልፎ በድል አድራነት ወደፊት እየገሰገሰ ይገኛል። 
ይህም የአሸባሪ ቡድኑ ፍጻሜ እየተቃረበ መሆኑን በልበ ሙሉነት 
እነድንገምት ድፍረት ይሰጠናል። ግምታችን በእጅጉ ለእውነታው 
የቀረበ መሆኑን የሚያጠናክርልን ደግሞ ከሰሞኑ በተለያዩ ግንባሮች 
የተማረኩ የአሸባሪው ቡድን ታጣቂዎች በገዛ በአንደበታቸው የሰጡት 
ምስክርነት ነው። 

   በበኩሌ በውድም በግድም ከአሸባሪው ቡድን ጎን ተሰልፈው 
ኢትዮጵያን ሲወጉ የነበሩ የወራሪው ኃይል ታጣቂዎች  የሰጡት 
ምስክርነት የሽብር ቡድኑ ፍጻሜ ሩቅ አለመሆኑን የሚያመላክት 
ከመሆኑ ባሻገር፤ ለኢትዮጵያ ሕዝብና መንግሥት ትልቅ ኃላፊነት 
የሚሰጥ እንደሆነም ይሰማኛል። ይህን ያልኩበት ምክንያት ደግሞ 
ምርኮኞቹ “የኢትዮጵያ ሕዝብ በጋራ ትግራይን ከአሸባሪው ቡድን 
መፈንጫነት ነጻ ማውጣት አለበት” በማለት በተሰበረ ልብ ከሕሊና 
ሊጠፋ የማይችል ተማፅኗቸውን ለኢትዮጵያ ሕዝብና መንግሥት 
ሲያቀርቡ በመስማቴ ነው። 

በእርግጥም በመከላከያ ሠራዊት የሚመራው የኢትዮጵያ ጥምር 
ጦር ምንም እንኳን ወደው የአሸባሪውን ቡድን የተቀላቀሉ ባይጠፉም 
ያለፍላጎታቸው ተገድደው ለጦርነት እየተማገዱ የሚገኙ በርካቶች 
ናቸውና እንዲህ ዓይነት ተማፅኖዎች ሕልም እውን የሚሆንበትና 
የትግራይ እናቶች እንባ የሚታበስበት ሩቅ እንዳልሆነ ይሰማኛል። 

ባለፉት ጊዜያት ሕወሓት በተለያዩ ማታለያዎችና “ተባብረው 
ሊያጠፉህ ነው” … በሚሉ የሃሰት ትርክቶች በማነሳሳት የትግራይን 
ሕዝብ ከጎኑ ለማሰለፍ ሞክሯል። በዚህ የውሸት ፕሮፓጋንዳውም 
ሆን ብለው ዓላማውን የሚደግፉ ተባባሪዎቹና የኢትዮጵያ ጠላቶች 
እንዳሉ ሆኖ የዓለም አቀፍ ማሕበረሰቡን ልብና ቀልብ መሳብ ችሎም 

ነበር።
አሁንም የጥምር ጦሩ የሚያካሄደውን መከላከል ተከትሎ 

የአሸባሪው ቡድን የፖለቲካና ወታደራዊ አመራሮች ባልተለመደ 
መንገድ ብቅ እያሉ ካሸንፈናል እስከ ድረሱልን የዘለቀ ዲስኩር፣ 
ፉከራና ልመና እየቀላቀሉ እንደለመዱት ዓለም አቀፉን ማሕበረሰብ 
ለማደናገር እየዳከሩ ይገኛሉ። 

ይሁን እንጅ በጊዜ ሂደት የአሸባሪው ቡድን ሀገር  አፍራሽ ዓላማና 
በንጹሃን ደም ይህንን እኩይ ዓላማውን የማሳካት የፖለቲካ ቁማሩን 
ዓለም እየተገነዘበው የመጣ ይመስላል። የአሸባሪው ቡድን ጩኸቱ 
የውሸት ዲስኩር እንደሆነ ዘግይቶም ቢሆን የዓለም ሕዝብ ሆነ 
የትግራይ ሕዝብ በሚገባ እየተረዳው መጥቷል። በመከላከያ ሠራዊትና 
ጥምር ጦሩ የተማረኩ የአሸባሪው  ተዋጊዎችም በገዛ በአንደበታቸው 
እየመሰከሩት የሚገኙትም ይህንኑ ሐቅ ነው።

የሕወሓት ማታለያ መንገድ ብዙዎቻችሁ የምታውቁት 
የውሸታሙን እረኛ ታሪክ አስታወሰኝ። ሌሎችን በማታለል 
የሚዝናናው ውሸታሙ እረኛ ቀበሮ መጥቶ በጎቹን እየበላበት እንደሆነ 
አድርጎ የድረሱልኝ ጥሪ በጩኸት በማቅረብ አላፊ መንገደኞችን 
ይሰበስባል። መንገደኞቹ ለእርዳታ ሲመጡ ታዲያ ቀበሮው በገሀዱ 
ዓለም ያለ ሳይሆን የእረኛው የምናብ ውጤት መሆኑን ይረዳሉ። 
በእረኛው  ድርጊትም እየተበሳጩ ወደመንደራቸው ይመለሳሉ። 

አሸባሪው ቡድንም “የትግራይ ሕዝብ ላይ የዘር ማጥፋት 
ተፈጸመ፤ ንጹሃን በግፍ ተጨፈጨፉ”… እያለ ዓለም እስኪታክተው 
ድረስ አደንቋሪ የውሸት ጩኸቱን በተደጋጋሚ አሰምቷል። 
ጩኸቱን ሰምተው ስለሁኔታው ሊረዱት የሞከሩት ሁሉ በመጨረሻ 
እየተገነዘቡት የሚገኙት ግን የውሸታሙን እረኛ ታሪክ ዓይነት ነው። 
ይኸውም ሕወሓት የሚለፍፈው የንጹሐን ጭፍጨፋም ሆነ የዘር 
ማጥፋት ሕልውናውን ለማስቀጠልና ዕድሜውን ለማራዘም በውሸት 
የፈበረከው ምናባዊ ቅዠት እንጂ በተግባር የትግራይን ሕዝብን 
የሚጎዳ አንዳች አካል አለመኖሩን ዘግይቶም ቢሆን ዓለም እየተረዳው 
መጥቷል። የቡድኑ ጩኸትም የውሸታሙ እረኛ ከንቱ የድረሱልኝ 
የማጭበርበሪያ ጩኸት መሆኑን አብዛኛው የዓለም ሕዝብ እየገባው 
መጥቷል።

በመሆኑም ይህንን እውነታ ዛሬ ላይ መረዳት የቻሉ ትግራዋይ 
እና ዓለም አቀፍ ተቋማት ከኢትዮጵያ ጎን ቆመዋል። የሕወሓት 
የምናብ አውሬን አምነው የተቀበሉት የውጭና የውስጥ ጠላቶቻችን 
ግን ዛሬም የአሸባሪውን እድሜ ለማራዘም ጥረት ሲያደርጉ ታዝበናል። 
የሰሞኑ  የሕወሓትና የውጭ ጠላቶቻችን ሽፍንፍን የሠላም ዲስኩር 
ሲገለጥ የሚያመላክተውም ይሄንኑ ነው። አሸባሪው ቡድኑ  በአፈ 
ጮሌው  ጌታቸው  ረዳ፤ በሀገር አዋራጁ ታደሰ ወረደ በኩል የሰላም 
ጥሪን አሰምቷል። 

ከመጋረጃው ጀርባ ያሉ የሕወሓት ጌቶችም ጊዜ ለመግዛት 
የተመዘዘችውን ሽፍንፍን የሠላም ዲስኩር አብረው ሲያስተጋቡ 
የተደመጡትም ለዚህ ነው። ይህ የተናበበ የጋራ ጩኸት ሁለት መልክ 
ይሰጠናል። በአንዱ በኩል በመከላከያ ሠራዊትና ጥምር ጦሩ አሸባሪው 

ቡድን የደረሰበትን ጥቃት መቋቋም የተሳነው መሆኑን በመሆኑም 
በአልሞት ባይ ተጋዳይነት መንፈስ ራሱን ለማዳን እየተፍጨረጨረ 
እንደሚገኝ ያመላክተናል።

ሁለተኛው  መልክ ሕወሓት የሀገር መከላከያና የጥምር ጦሩን  
ወደፊት ግስጋሴን ለመግታት የተለመደውን  ‘ሠላም’ የሚለውን 
ካርድ የመዘዘ መሆን ይጠቁመናል። ሕወሓት የተጠቀመው ማዘናጊያ 
የሚያመላክተው ቡድኑ ካረጀው የፖለቲካ ርዕዮት ዓለሙ ጋር  ብቻ 
ሳይሆን ከሻገተው የውጊያ ስልቱ ጋር ዛሬም ድረስ አብሮ እየኖረ 
መሆኑን ነው። “ድመት መንኩሳ አመሏን አትረሳ” እንዲሉ ይህን 
ዓይነቱ አሰልቺ የማዘናጊያ ታክቲክ መንግሥትም ሆነ ሕዝቡ ቀድሞ 
የተረዳው እውነታ ነው። 

የበድኑ ሽፍንፍን የሠላም ዲስኩር መዳረሻው በሠላማዊ ድርድር 
ይደረግ ሽፋን አከርካሪው እየተመታ የሚገኘውን አሸባሪ ቡድን 
እንዲያንሰራራ ለማድረግ ታልሞ ነው። ይህም ኢትዮጵያ በተራዘመ 
ጦርነት ውስጥ እንድትቆይ  ለሚፈልጉ  የውጭ ሃይሎች መልካም 
አጋጣሚ ይፈጥራል። እናም የውጭ ጠላቶቻችን ህልም  ሕወሓትን 
አጠናክረው የኢትዮጵያን ሕዝብ ዳግም ለባርነት ለመዳረግ እየሄዱበት 
ያለውን   ርቀት ይጠቁመናል። የኢትዮጵያን ውድቀት የሚሹ የውጭና 
የውስጥ ጠላቶቻችን እንዲህ በመናበብ እየሰሩ ይገኛል። 

ታዲያ እኛ ኢትዮጵያውያን ሀገራችንን ለማዳን በተባበረ ክንድ 
ብንነሳ ምን ይገርማል? የኢትዮጵያ ሕዝብ አካል የሆነውን የትግራይ 
ሕዝብ ከአሸባሪው ቡድን የፖለቲካ መቆመሪያነት፤ የኢትዮጵያ ራስ 
የሆነውን የትግራይ  ምድር ከአሸባሪ መፈንጫነት ለማላቀቅ የሚደረገው 
ተጋድሎ ዳር ሳይደርስ ማቆም አይገባም።   የሕወሓትን ሰሞነኛ ዕድሜን 
የማራዘም ሽፍንፍን ታክቲክ በሚገባ አጢኖ መከላከያ ሠራዊትና ጥምር 
ጦሩ የመከላከሉን ውጊያ አጠናክሮ መቀጠል ይኖርበታል። 

ለዚህም ለሰላም በሩን ዘግቶ  የማያውቀው  የኢትዮጵያ 
መንግሥትም  የዘረጋውን የሰላም እጁን ሳያጥፍ    ከገዛ 
አብራኳ ወጥቶ ኢትዮጵያን ለማፍረስ ሌት ተቀን የሚተጋውን 
መርዘኛውን ጠላቷንና መጥፋቷን የሚፈልጉ ጠላቶቿ ሁሉ 
ተሸካሚና አስተላላፊ የሆነውን ክፉ ተውሳክ ሕወሓትን ለሀገርና 

ለሕዝብ ስጋት የማይሆንበት ደረጃ ማድረስ ይጠበቅበታል።      

የኢትዮጵያ ሕዝብም በስንቅ፣ በገንዘብ፣ በሞራል እና በተለያዩ 

አማራጮችን በመጠቀም የሚያደርገውን ድጋፍና የመከላከያ 
ሠራዊቱ ደጀንነቱን አጠናክሮ መቀጠል ይኖርበታል።

በተለያዩ የዓለም ሀገራት የሚገኙ ኢትዮጵያውያን 
እና ትውልደ ኢትዮጵያውያን ለዓለም አቀፉ ማሕበረሰብ 
የአሸባሪውን ሕወሓት በንጹሃን ላይ እያደረሰ የሚገኘውን 
ጭፍጨፋ፤ ሀገር አፍራሽነት እና ጸረ ሰላም ባህሪውን 

ማስገንዘባቸውን አጠናክረው መቀጠል ይጠበቅባቸዋል። 

በዚህ መንገድ ኢትዮጵያውያን በአንድነት በመተባበር ሠላማዊ 
ድርድርን አሻፈረኝ ያለውን አሸባሪ ቡድን በፈቀደውና በሚገባው 
መንገድ አነጋግሮ  ማስጨረስ ተገቢ ነው።  

የአዲስ ዘመን ምክትል ዋና አዘጋጆች 

	 • ወርቁ ማሩ

	 • ኃይሉ ሣህለድንግል

	 • አልማዝ አያሌው

	 • እስማኤል አረቦ
	

    የገንዘብ ኖት ለውጡ ፋይዳይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች  ዙሪያ ዜጎች ነፃ ሀሳባቸውን የሚሰጡበት 
ነው። በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።      ነፃ

 
ሃሳ
ብ

  ኢትዮጵያ ለዘመናት ስትፈተንባቸው ከቆየችባቸው  የልማት ማነቆዎች ውስጥ  የፕሮጀክቶች መጓተት አንዱና 
ዋነኛው ነው።በተለይም ከለውጡ በፊት በነበሩ  ዓመታት ኢትዮጵያ በፕሮጀክቶች መጓተት  የምትታወቅና 
በርካታ የሕዝብ ሀብትም ለኪሳራ ሲዳረግባት የቆየች ሀገር ነች፡፡

   ለአብነት ያህል የታላቁ የኢትዮጵያ ህዳሴ ግድብ በ 78 ቢሊዮን ብር ወጪ ለመገንባት ውል ቢገባም ቀድሞ 
በነበረው አስተዳደር  ምክንያት ባጋጠመ ምዝበራና ኋላቀር የግንባታ አካሄድ ግድቡ ከመጓተትም አልፎ 
የመሰናከል አደጋ ገጥሞት ቆይቷል።ግድቡን  ከገጠመው መሰናከል  እና የሞት አደጋ  ለማዳን በተደረገው 
እልህ አስጨራሽ ጥረት አሁን ከማጠናነቀቂያ ምዕራፍ ላይ ደርሷል።ሆኖም  ቀደም ሲል በተከሰተው የግንባታ 
መጓተት  የግድቡ ግንባታ ከ10 ዓመት  በላይ ከመውሰዱም ባሻገር የግንባታ ወጪውን ከሶስት እጥፍ በላይ 
አሳድጎታል።ገድቡ በተያዘለት ጊዜ ቢጠናቀቅ ኖሮ ሀገሪቱ ታገኘው የነበረውን ጥቅምም አሳጥቷታል።

    ከገንዘብ ሚኒስቴር የተገኘው  መረጃ እንደሚያመለክተው ቀደም ሲል በነበረው ብልሹ አሰራር ምክንያት  
በኢትዮጵያ የተለያዩ 102 ፕሮጀክቶች በመጓተታቸው ምክንያትም 42 ቢሊዮን ብር ተጨማሪ ወጪ  
ጠይቀዋል።የፕሮጀክቶች መጓተት ቀጥተኛና ቀጥተኛ ያልሆነ ጉዳቶች  ያሉት ሲሆን ፕሮጀክቶቹ ከተመደበላቸው 
በጀት ተጨማሪ ወጪ ይጠይቃሉ፤ በብድር የሚሰሩ ከሆነ ተጨማሪ ወለድ እንዲከፈል ያስገድዳሉ፤ ሌላ ብድር 
ለማግኘትም መሰናክል ይፈጥራሉ። ፕሮጀክቶቹ በወቅቱ ተጠናቀው ይሰጡት የነበረውን ጥቅምም ያሳጣሉ።

    ቀደም ሲል በነበረው  አሰራር  አብዛኛዎቹ ፕሮጀክቶች የሚዘገዩት በመንግሥታዊ ውስብስብ ቢሮክራሲያዊ 
አሰራር፣ ቀና ትብብር አለመኖር፣ በፕሮጀክት አስተዳደር ችግርና በዕቅዶች የተፈጻሚነት ጉድለት  መሆኑ በጥናት 
ከተረጋገጠ በኋላ በኢትዮጵያ አዲስ የፕሮጀከት አፈጻጸም መመዝገብ ጀምሯል።አንዳንዶቹ ፕሮጀክቶችም 

የፕሮጀክቶች በፍጥነት መጠናቀቅ 
ለሀገሪቱ የብልጽግና ጉዞ መሰረት ነው!

አስገራሚ በሆነ ፍጥነት ተጠናቀው ለአገልግሎት ሲበቁ መታየታቸው  ሀገሪቱ በፕሮጀክቶች መጓተት ስትከፍል 
የነበረው ኪሳራ ከፍተኛ እንደነበር  ለመገንዘብ ያስችላል፡፡

   ከቅርብ ጊዜ ወዲህ የተጓተቱትም ሆነ አዲስ የተጀመሩ ፕሮጀክቶችን በማጠናቀቅ ረገድ እመርታዊ መሻሻሎች 
ታይተዋል።የግንባታ ሂደቱን በሪፖርት ብቻ ሳይሆን በቦታው በመገኘትም ጭምር ያሉባቸውን ተጨባጭ 
ችግሮች እንዲቀርፉ በማድረግ እና አዳዲስ ፕሮጀክቶችም በተያዘላቸው ጊዜና በጀት እንዲጠናቀቅ ጥብቅ ክትትል 
በማድረግ ረገድ ውጤታማ የፕሮጀክት አጨራረስ ምዕራፍ ላይ መድረስ ተችሏል፡፡

   ከለውጡ አመራር ወደሥልጣን መምጣት ወዲህ ለዘመናት ሲጓተቱ የነበሩ ፕሮጀክቶችን አጠናቆ ለአገልግሎት 
ከማብቃት ባሻገር የተጀመሩትን በፍጥነት የማስቀጠልና አዳዲስ ፕሮጀክቶችን በሚገርም ፍጥነት ለውጤት 
ማብቃት ተችሏል።ከዓመታት በፊት ተጀምረው  በመጓተት ብሎም በመክሰም ሂደት ውስጥ የነበሩትን የዓባይ  
እና የኮይሻ ግድቦችን ወደ ላቀ ደረጃ ማድረስ ተችሏል።የመከላከያ፣ የመረጃ መረብ ደህንነት ኤጀንሲና የንግድ 
ባንክን የመሳሰሉ ተቋማት ሕንጻዎችን ከመቆም ውጥተው ለአገልግሎት  በቅተዋል፡፡

   አዲሱ አመራር  ነባር ፕሮጀክቶችን ከማጠናቀቅ አልፎ  አዳዲስ ፕሮጀክቶችን ጀምሮ በመጨረስ የብዙዎችን 
ይሁንታ አግኝቷል።ከእነዚህ ውስጥ ገበታ ለሀገር ተብለው ከተጀመሩና ለመዲናዋ መስህብ ከሆኑት ፕሮጀክቶች 
ውስጥ የአንድነት፤ የወዳጅነትና የእንጦጦ ፓርኮች ተጠናቀው የአዲስ አበባ ድምቀት ሆነዋል።የመስቀል አደባባይ 
ፕሮጀክትም የከተማዋ አንዱ የስበት ማዕከል ለመሆን በቅቷል።በገበታ ለሀገር የተጀመሩ የኮይሻ፡ የጎርጎራና 
የወንጪ ፕሮጀክቶች  ሂደታቸውን ጠብቀው በመገንባት ላይ ናቸው።

   በትላናንትናው ዕለት ተመርቆ የተከፈተው  የሳይንስ ሙዚየም ደግሞ  ከፕሮጀክትም በላይ ዘመን ተሻጋሪ 
ፋይዳ ያለውና  ሀገሪቱ ለጀመረችው  የብልጽግና ጉዞ የራሱን አሻራ የሚያሳርፍ በዓይነቱ አዲስ ሆነ ፕሮጀክት 
ነው፡ ፡ሙዚየሙ ሳይንስ ጥበባዊ በሆነ መንገድ የሚገለጽበት ፤ጥበብም ሳይንሳዊ በሆነ መንገድ የሚታይበት ነው 
ተብሏል። ዘርፈ ብዙ ጥቅም እንዲሰጥና ከተፈጥሮ ሥርዓት ጋር ተስማሚ ሆኖ የተገነባው ሙዚየሙ ከጸሐይ 
ብርሃን የኤሌክትሪክ ሃይል ያገኛል።

   የሳይንስ ሙዚየሙ ተመርቆ ለአገልግሎት መብቃቱም ኢትዮጵያም ለጀመረችው  የዲጂታል አብዮት መሳካት 
አይነተኛ ሚና እንደሚጫወት  ታምኖበታል።በተለይም የወዲፊቷ ኢትዮጵያ ሀገር ተረካቢ የሆኑ ሕጻናትና 
ታዳጊዎችን  ከሳይንስና ቴክኖሎጂ ጋር በማስተዋወቅና የልህቀት ማዕከል በመሆን ሀገሪቱ በቀጣይነት ብልጽግናዋን 
እንድታረጋግጥ  መሰረት የሚጥል ነው!

የአሸባሪው ሕወሓትን በማር የተለወሰ መርዝ ለማርከስ



አዲስ ዘመን   ረቡዕ መስከረም 25 ቀን 2015 ዓ.ምገጽ 6
ፖለቲካና ወቅታዊ

ተጠየቅ

አስመረት ብስራት 

አዲስ አበባን እንደ ስሟ አበባ ለማድረግ ከሚሰሩ 
ስራዎች መካከል አንዱ ደረጃውን  የጠበቀ መንገድ  
በበቂ ሁኔታ እንዲኖራት ማድረግ ነው። መንገድ 
ይወስዳል፤ ይመልሳል። የሚወስድና የሚመልስ 
መንገድ ታዲያ  ለሕዝብ ምቹ የሆነ ለአይን ማራኪና 
ሳቢ  እንዲሁም የትራፊክ መጨናነቅን አስቀርቶ 
ምቹ እንቅስቃሴ እንዲኖር የሚያደርግ መሆን 
አለበት። ከዚህ አንጻር  በመዲናችን  ምን አይነት 
መንገዶች  ተሰርተዋል?  ምንስ አይነት ችግሮች 
ይስተዋላሉ ? እንዴትስ እየታረሙ ነው? የሚሉና 
ሌሎች ተያያዥ ጉዳዮችን በማንሳት  ከአዲስ አበባ 
መንገዶች ባለሥልጣን ምክትል ዋና ዳይሬክተር 
ከአቶ እያሱ ሰለሞን ጋር ቆይታ አድርገናል፤ 
መልካም ንባብ።

አዲስ ዘመን፡- የአዲስ አበባ መንገዶች 
ባለሥልጣን ባለፈው ትልቅ በጀት መድቦ  ወደስራ 
መግባቱ ይታወሳል  በበጀት ዓመቱ ምን ምን ስራ 
አከናወነ ?  ከሚለው  ቃለመጠይቃችንን እንጀምር።

አቶ ኢያሱ፡- የአዲስ አበባ መንገዶች ባለሥልጣን 
በአጠቃላይ ወደ ስምንት መቶ ሃምሳ ሰባት ኪሎ ሜትር 
የሚደርስ የመንገድ ግንባታና ጥገና ስራዎች ለማከናወን 
በበጀት ዓመቱ አቅዶ ሲሰራ ቆይቷል። በዚህም በርካታ 
ስኬቶች ተገኝተዋል። ይህ ሲባል ወደ 891 ኪሎ ሜትር 
የሚደርስ የመንገድ ግንባታና ጥገናዎችን ማከናወን ችሏል። 
ይህም ከእቅዱ አንፃር ሲታይ 104 በመቶ አካባቢ  ነው።

በዚህ ስኬት ውስጥ አንደኛ በግንባታ ሂደት ላይ 
የነበሩ በርካታ መንገዶች ተገንብተው ለአገልግሎት ክፍት 
ሆነዋል። ወደ 14 የሚደርሱ የመንገድ ግንባታና ተያያዥ  
ፕሮጀክቶች በ 2014 ዓ.ም የካቲት ወር አካባቢ ተመርቀው 
ለአገልግሎት ክፍት ሆነዋል። የፑሽኪን-ጎተራ የአስፓልት 
መንገድ ግንባታ የተጠናቀቀው ባሳለፍነው  በጀት ዓመት 
ነው። ከዚህም በተጨማሪ በርካታ መንገዶች በግንባታ 
ሂደት ላይ እያሉም ለትራፊክ ክፍት እንዲሆኑ ምቹ ሁኔታ  
የመፍጠር ስራ ተሰርቷል።

የአዲስ አበባ መንገዶች በተለያዩ ጊዜያት ተገንብተው 
ወደ መንገድ ኔትወርክ  የገቡ ከመሆናቸው ጋር ተያይዞ 
የአገልግሎት ጊዜያቸውም እንደዚሁ የተራራቀ ነው። ይህ 
በመሆኑ  በከፍተኛ ሁኔታ ለብልሽት የሚጋለጡባቸው 
ሁኔታዎች አሉ። ከዚህም አንፃር በየጊዜው ጥገና 
ሊደረግላቸው ይገባል። ባለፈው በጀት ዓመት ወደ 
10 ነጥብ 36 ኪሎ ሜትር የአስፓልት መንገድ ጥገና 
ተከናውኗል።

ለመንገዶች ዋነኛ የብልሽት ምክንያት የሆነው የፍሳሽ 
መውረጃ ቱቦ መበላሸት ነው። ይህንን ችግር ለመቅረፍ 
የጎርፍ ማውረጃ ቱቦዎች 311 ኪሎ ሜትር ፅዳትና ጥገና 
ተከናውኗል። የእግረኛ መንገድ መልሶ ግንባታ በበጀት 
ዓመቱ አጋማሽ ከተመረቁ መንገዶች ጋር እንደዚሁ 
በቂርቆስ ፤ በልደታ ክፍለ ከተሞችና ሌሎች ጋር ወደ 
አገልግሎት እንዲገቡ ተደርጓል።

አዲስ ዘመን፡- በወቅቱ የተጠናቀቁ መንገዶች 
እንዳሉት ሁሉ  በጣም የተጓተቱ ሕብረተሰቡም 
የተማረረባቸው እንደ ካራ ኮተቤ፣ ቃሊቲ - 
ቱሉዲምቱ የመሳሰሉት  መንገዶችን ማጠናቀቅ 
ያልተቻለው  ለምንድን ነው?

አቶ ኢያሱ፡-  እውነት ነው በተወሰኑ ፕሮጀክቶች ላይ   
የመጓተት ሁኔታዎች ነበር። ለአብነት ያህልም የካራ ኮተቤ 
መንገድ የግንባታ ፕሮጀክት  ማንሳት ይቻላል። ይህ መንገድ 
ቀደም ሲል በተክለብርሃን አምባዬ ድርጅት የግንባታ ስራ 
ተይዞ የነበረ ሲሆን የመንገዱን ስራ በሚፈለገው ልክ 
ማከናወን ባለመቻሉ ውሉ ተሰርዟል። ከዛም የአዲስ አበባ 
መንገዶች ባለሥልጣን ተረክቦት ወደ ግንባታ ከገባ በኋላ 
ስራውን በፍጥነት እንዳይከናወን ሕብረተሰቡ አካባቢ 
የተወሰኑ ጥያቄዎች ነበሩ። ያንን ለመመለስም ጊዜ ወስዷል። 
ከሕብረተሰቡ ጋር ውይይቶችን በማድረግ ያነሱትን  ጥያቄ 
የሚመልስ ማሻሻያ ይደረግ ስለነበር ይሄ በተወሰነ ደረጃ 
የግንባታ ጊዜው እንዲዘገይ አድርጎታል። ነገር ግን ችግሮች 

ከተፈቱ በኋላ ክረምት ሳይገባ ለማጠናቀቅ ጥረት የተደረገ 
ቢሆንም  ሳይሳካ ክረምት ገብቷል። ስለዚህ  የቀሩ ስራዎች 
የክረምት ወር ማብቃትን ተከትሎ መስከረም መጨረሻ 
ላይ እንዲጠናቀቅ ይደረጋል።

አዲስ ዘመን፡-   ለመንገድ ስራው መጓተት  
አሁንም የሚነሳው ምክንያት  ሕብረተሰቡ  
ዲዛይኑን ያለመቀበል ነው።  መታጠፊያዎች 
ወይም የመኪና መግቢያ መውጫዎች   ይኑሩ 
የሚል ነበር። ይሄን የሕብረተሰቡን ጥያቄ  በአግባቡ 
መልሳችኋል? ሌላው የማነሳው ደግሞ  በዲዛይን 
ላይ  ነዋሪ አልተስማማም ተብሎ ግንባታን የማቆም 
ልምድ አለ ወይስ በካራ - ኮተቤው ላይ ብቻ ነው ይህ 
የተተገበረው?

አቶ ኢያሱ፤- ግንባታ ሕብረተሰቡ ስላልተስማማ 
አይቆምም። ዋናው መታሰብ ያለበት የመንገድ ግንባታ ስራ 
የሚከናወነው ደህንነቱ የተረጋገጠ የትራፊክ ፍሰት እንዲኖር 
ከማድረግ አንፃር ታይቶ ነው። ሕብረተሰቡ ካቀረባቸው 
ጥያቄዎች ውስጥ በዋናነት መስሪያ ቤቱ የማይቀበላቸው 
ጥያቀዎች አሉ። ቦታው ዳገታማ በመሆኑ የዳገቱ መውጫ 
ላይ መታጠፈያ መንገድ እንዲኖር የሚፈልጉ አሉ። 
ይህንን መቀበል ከሚያስከትለው የትራፊከ አደጋ አንፃር 
የማይሞከር ነው። የታችኛው አካባቢ ነዋሪዎችም ቅሬታ 
ያቀርባሉ። ሌላው በአጭር ርቀት መታጠፈያ ይኑር የሚል 
ጥያቄ ነበር፤ ይህም በትራፊክ እንቅስቃሴው ከፍተኛ ጫና 
ይፈጥራል። መንገዱ የታለመለትን ግብ  እንዳይመታ 
ያደርጋል።

መንገድ ስራዎች ሲሰሩ ባለሥልጣን መስሪያ ቤቱ 
ብቻ የሚያከናውናቸው አይደሉም። ለምሳሌ በራስ 
ሃይል የመንገድ ስራው ሲከናወን አማካሪ ድርጅት 
ከውጭ ይቀጠራል። ቴክኒካል ስራውን አይቶ ስለሚሰራ 
የሕብረተሰቡ ጥያቄ እንደ አግባብነት ይመለሳል እንጂ 
ሕብረተሰቡ ስላለ ብቻ የሚሆን ነገር የለም።

    ሌላው የመዘግየት ስራዎች ካጋጠሟቸው መንገዶች 
አንዱ የቃሊቲ ቱሉ ዲምቱ መንገድ ነው። ይህ መንገድ 
የግንባታ ሂደቱ ከተጀመረ ረዘም ያለ ጊዜ ሆኖታል። 
ለመዘግየቱም ሁለት ዋና ዋና ችግሮች እንደ ምክንያት 
ይጠቀሳሉ። አንደኛው ከፍተኛ የሆነ የወሰን ማስከበር 
ችግር ነበረበት ። በብዛት የሚነሱ ቤቶችና መስረተ ልማቶች 
ከመኖራቸውም በላይ በብዛት የከርሰ ምድር ውሃ ለሶስት 
ክፍለ ከተሞች የውሃ ሽፋን የሚሰጠው መስመር መነሳት 
ነበረበት። ይሄ ትልቁ የወሰን ማስከበር ችግር ነበር።

ሌላው ችግር ከፋይናንስ ጋር የተያያዘ  ነበር። መንገዱ 
ከቻይና ኤግዚም ባንክ በተገኘ ብድር የተጀመረ  ነበር።  

“ማሕበረሰቡ መንገዶች እንዲለሙለት 
ከሚፈልገው  እኩል ለተሰሩ መንገዶች ለጥበቃና 

እንክብካቤው ትኩረት ሊሰጥ ይገባል”
- አቶ እያሱ ሰለሞን
የአዲስ አበባ መንገዶች ባለሥልጣን ምክትል ዋና ዳይሬከተር 

ባለፉት ዓመታት በሀገሪቱ በነበሩት ሁኔታዎች እነዚህ 
ድርጅቶችም ክፍያ የመፈፀም ሁኔታ ላይ እጃቸውን 
ሰብስብ አድርው ስለነበር ለከተማው አስተዳደርም ሆነ 
የፌዴራል መንግሥቱ እንዲያውቁት ተደርጓል ። ስራውም 
በመንግሥት አቅም እንዲከናወን የሚደረግበት ሁኔታ 
ተመቻችቶ የፋይናንስ ዝውውር እንዲኖር ተደርጓል። 
ከዚህ በኋላ  ከኮንትራክተሮች ጋር  የውል ማሻሻያዎች 
ተደርገው በቀጣይ ቀሪ ስራዎችን ለማስቀጠል ታቅዷል። 
እስካሁን ባለው የግንባታ ሂደት ወደ 55 በመቶ የመንገዱ 
ክፍል ተሰርቷል። ቃሊቲ ማሰልጠኛ አካባቢ 140 ሜትር 
ርዝመት ያለው የተሽከርካሪ ድልድይ ግንባታ፤ ወደ 
ጥሩነሽ ቤጂንግ ሆስፒታል መዳረሻ አካባቢ 90 ሜትር 
የሆነ የመሻገሪያ ድልድይ፤ ወደ ጋሪ ድልድይ  አካባቢ 
50 ከሎ ሜትር መሻገሪያ ድልድይ ግንባታ ተከናውኗል። 
የመንገዱ የቀኝ ክፍል የመጀመሪያ ደረጃ አስፓልት ለብሶ 
አገልግሎት እንዲሰጥም ተደርጓል።

አዲስ ዘመን፡-  የቃሊቲ - ቱሉ ዲምቱ መንገድ 
ግንባታ  ከቻይናው ኤግዚም ባንክ በተገኘ ብድር 
ሲከናወን የግንባታ ባለሙያዎቹ  ከቻይና የመጡ 
ኮንትራክተሮች ይሆናሉ። አሁን በራስ ሃይል መሰራት 
ሲጀምር በቀደመው የጥራት ደረጃ ልክ ይከናወናል  
ተብሎ ይጠበቃል ?

አቶ ኢያሱ፦ የቃሊቲ ቱሉ ዲምቱ መንገድ 
አሁንም ስራውን በጀመረው ተቋራጭ እንዲሰራ ነው 
ጥረት እየተደረገ ያለው። ግንባታዎች በዘገየ  ቁጥር 
ባለው የግንባታ እቃዎች ዋጋ ንረት ምክንያት ብዙ 
ተጨማሪ ነገሮችን ያስወጣል። ያንን ከኮንትራክተሩ ጋር 
በመስማማት ስራውን ለመጀመር የሚያስችሉ የቅድመ 
ግንኙነት ስራዎች ተጀምራል። ይሄ አንድ ምእራፍ ላይ 
ሲደርስ ቀድመን በማሳወቅ ስራ እንዲጀመር ይደረጋል።

አዲስ ዘመን፡-  የመንገድ ግንባታዎች ሲከናወኑ 
የተለዋጭ መንገዶች ጉዳይ ብዙም ትኩረት 
አይሰጥበትም። ለምሳሌ የካራ ኮተቤ  መንገድ  ስራ 
ላይ ተለዋጭ መንገድ ባለመኖሩ በውስጥ ለውስጥ 
ኮብልእስቶን መንገዶች ላይ ጫና እንዲፈጠር 
ሆኗል፤ ሕብረተሰቡም ላልተፈለገ  ወጪ ተዳርጓል ። 
እዚህ ላይ ምን ይላሉ?

አቶ ኢያሱ፡- ከኮተቤ ካራ ያለው አካባቢ ላይ 
በርካታ የህብረተሰብ ክፍል የሰፈረበት በኣብዛኛውም 
አሰፋፈሩ በዘፈቀደ አይነት በመሆኑ አማራጭ መንገድ 
ለመስጠት እጅግ አስቸጋሪ ሁኔታዎች ነበሩ። ያም ሆኖ 
ግን የውስጥ ለውስጥ አማራጭ መንገዶችን ለመጠቆም 
በየጊዜው መረጃ ለህብረተሰቡ የሚሰጡበት ሁኔታዎችም 

አዲስ ዘመን   ረቡዕ መስከረም 25  ቀን 2015 ዓ.ም ገጽ 7
ፖለቲካና ወቅታዊ

ተጠየቅ
ነበሩ። ከአካባቢው ሁኔታ ከኮበልስቶን ንጣፍ መንገዶች 
አማራጭ በስተቀር ምንም ማድረግ አልተቻለም። ይሄንን 
ችግር ለመፍታት ግን ትልቁና ዋነኛው መፍትሄ መንገዱን  
በፍጥነት አጠናቆ ለትራፊክ ክፍት ማድረግ ነው።

አዲስ ዘመን፡- በአዲስ አበባ ከተማ ሶሰት 
ዘመናዊ መንገዶች  እንደሚሰሩ ይፋ አድርጋችሁ 
ነበር። ስለእነዚህ መንገዶች ቢያብራሩልን?

አቶ ኢያሱ፡- እነዚህ መንገዶች  ከሶስት ቢሊዮን ብር 
በላይ የግንባታ ወጪ ያላቸው፤  10 ኪሎ ሜትር ርቀት 
የሚሸፍኑ፣ ከ15  እስከ 30 ሜትር የጎን ስፋት ያላቸው 
መንገዶች ናቸው። እነዚህ መንገዶች አንደኛው ከአፍሪካ 
ጎዳና ተነስቶ በኤድናሞል በኩል ወደ 22 ማዞረያ አድርጎ 
እንግሊዝ ኤምባሲ የሚሄድ የአስፋልት መንገድ ነው። 
ይህ መንገድ የ Intelligent Transport system (ITS ) 
መረጃዎችን ጭምር ያካተተና የትራፊክ ፍሰትን ያዘምናል 
የተባለለት መንገድ ነው።

ሁለተኛው ከአየር ጤና ወለቴ የሚወስደው የመንገድ 
ግንባታ ፕሮጀክት ነው። የአካባቢው ማሕበረስብ ለረጅም 
ጊዜ የሚጠይቀው የመንገድ ማስፋፊያ ጥያቄን ይመልሳል 
ተብሎ ይጠበቃል። አሁን ላይ ያለውን የትራፊክ እንቅስቃሴ 
ሊሸከም የሚችል በቀጣይ ደግሞ የፈጣን አውቶብስን 
ሊሸከም የሚችል ሲሆን 5 ነጥብ 6 ኪሎ ሜትር ርዝመትና 
30 ሜትር የጎን ስፋት አለው። ከፍተኛውን በጀት 
የሚይዘው ይህ መንገድ ሲሆን ወደ 1 ነጥብ 3 ቢሊዮን ብር 
የሚፈጅ የመንገድ ግንባታ ነው። ሌላው የአቃቂ ድልድይ 
ግንባታ ሲሆን ይህም 61 ነጥብ 2 ሜትር ርዝመትና 25 
ሜትር የጎን ስፋት ያለው ነው።

አዲስ ዘመን፡- በከተማዋ የትራፊክ መጨናነቅ 
ይታያል ለዚህም እንደ ምክንያት የሚነሳው 
የመኪናውና የመንገዶች አለመመጣጠን ነው፤ 
የትራፊክ ፍሰቱ ተጣጥሞ እንድሄድ ምን ታስቧል?  
ከትራፊክ ማኔጅመንት ኤጀንሲ ጋር ተናቦ  መስራት 
ምን ይመስላል ?

አቶ ኢያሱ፦ በከተማችን ውስጥ ያለውን የትራፊክ 
ፍሰት ቀለል ለማድረግ መስሪያ ቤቱ ትኩረት ሰጥቶ 
ከሚሰራባቸው ጉዳዮች አንዱ ነው። የከተማዋን የመንገድ 
ኔትወርክ እርስ በእርስ የማስተሳሰርና አማራጭ መንገዶች 
እንዲፈጠሩ ማድረግ በትኩረት የሚሰራባቸው ጉዳዮች 
ናቸው። ባለፉት ሁለትና ሶሰት ዓመታት የተመረቁት 
መንገዶች አብዛኛዎቹ የከተማይቱ መንገዶች በዚህ ውስጥ 
ትልቅ ድርሻ ያላቸው ናቸው።

አሁን በአገልግሎት ላይ ያሉ መንገዶች  ደረጃቸውን 
የማሻሻል ስራ መስራት የትራፊክ መጨናነቅ ለመቀንስ 
አስተዋፅኦ ይኖረዋል ተብሎ ይታሰባል። ቀደም ሲል 
የከተማዋ ዳርቻ ተብሎ የቀለበት መንገድ የተሰራውና 
ከተማ ውስጥ ያለው አብዛኛው የቀለበት መንገድም 
የዚህ አይነት ጫናዎች ያለበት ነው። በመሆኑም በቀለበት 
መንገዱ መጋጠሚያ ቦታዎች ያለውን የትራፊክ ጫና 
ለመቀነስ ማዘለያ ድልድዮች እየተገነቡ ነው። ለምሳሌ 
በተለምዶ ገርጂ ኤምፔሪያል አካባቢ እየተሰራ ያለውን 
አይነት መንገድ ማለት ነው። በተመሰሳይም ለቡ ፤ 
ቦሌ አካባቢ እየተሰራ ነው፤  ይሄ በ2015 ተጠናቆ ወደ 
አገልግሎት ይገባሉ። አሁን የሚታዩ ችግሮችን ለመፍታት 
የማይናቅ አስተዋፅኦ የሚያደርግ በመሆኑ ወደ ፊትም 
ተጠናክሮ የሚቀጥል ይሆናል።

ከተማዋ ውስጥ ያለውን የትራፊክ መጨናነቅ 
ሁኔታ ለመቀነስ የመንገዶቹን ደረጃ ማሻሻል ዋነኛ 
ተግባር ነው። ይህ እንዳለ ሆኖ ማህበረሰቡ መንገዶችን 
የሚጠቀምበት መንገድ ትኩረት ሊሰጠው ይገባል። ይህ 
ሲባል መንገዶችን የመኪና ፓርኪንግ ማድረግ መንገዶች 
ለመጨናነቃቸው ምክንያት ነው። ይህን ችግር ለመቅረፍ 
የተለያዩ ደረጃቸውን የጠበቁ የመኪና ማቆሚያዎች 
በከተማዋ እየተሰሩ ነው። ለአብነት መስቀል አደባባይ 
ስር የተገነባው በጣም በርካታ መኪኖች የሚቆሙበት 
ፕሮጀክት ተጠቃሽ ነው። አድዋ ዜሮ ዜሮ ፕሮጀክትም 
በጣም ዘመናዊ የመኪና ማቆሚያ አብሮ እየተሰራበት ያለ 
ነው። የፓርኪንግ ቦታዎችን በስፋት ማልማት ችግሩን 
ይቀርፈዋል ተብሎ ይታሰባል።

ከትራፊክ ማኔጅመንት ኤጀንሲ ጋር በቅርበት 
እየሰራን ነው። ምክንያቱም ስራችን ተያያዥ በመሆኑ 
ከላይ የተጠቀሱ ነገሮች ከተሟሉ ችግሮች ይቀነሳሉ ተብሎ 
ይታሰባል።

አዲስ ዘመን፡- አንዳንድ አካፋይ መንገዶች 
ላይ የሚሰሩ የልማት ስራዎች መንገድን በመከለል  
አደጋዎች እንዲደርሱ  እያደረጉ ነው የሚል ወቀሳ 
አለ ይሄንን እንዴት አያችሁት?

አቶ ኢያሱ፡- በርካታ ትራፊክ ፍሰቱ ላይ ችግር 
የሚፈጥሩ ነገሮችን በከተማዋ የተለያዩ አካባቢዎች 

እንመለከታለን። አስፓልት መንገድ ሲገነባ በአካባቢው 
ላይ የተወሰነ ሙቀት መጨመር የሚችልበት ሁኔታ 
መኖሩን ጥናቶች ያሳያሉ። ስለዚህ እፅዋት በመንገድ 
ዳርና በመንገድ አካፋይ ላይ መተከላቸው ውበት፤ ጥላን 
ከማምጣቱም በሻገር የአየር ሚዛንን ከመጠበቅ አኳያም 
የራሱ አስተዋፅኦ አለው። ከቅርብ ጊዜ ወዲህ የምናያቸው 
የልማት ስራዎች የትራፊክ እይታን በሚጋርድ መልኩ 
ናቸው ። ይህን ደግሞ ከአካባቢው ጋር ተመጠጣኝ የሆነን 
የልማት ስራን በመስራት መቅረፍ ይቻላል።

ሌላው ተገንብቶ በተጠናቀቁ ቦታዎች ላይና የመሀል 
አካፋይ ለወደፊት መሰረት ልማት ማስፋፊያ ቦታ 
ይውላሉ ተብለው የተተው ስፍራዎች  ላይ የተለያዩ 
አልሚዎች የግንባታ ተረፈ ምርቶችን በመድፋት የትራፊክ 
እንቅስቃሴውን እያስተጓጎሉት ይገኛሉ። አንዳንድ 
ቦታዎቸ ላይ ደግሞ ለስራ እድል ፈጠራ ተብሎ አትክልት 
መሸጫ ቦታዎች ስለሚሰጡ  እና ለተለያየ ተግባር 
እየዋሉ በመሆኑ የትራፊክ እይታን በመጋረድ የትራፊክ 
ፍሰቱ ላይ ጫና ሊፈጥር የሚችል መሆኑን በመገንዘብ 
በማስተዋል ቢሰራ መልካም ነወ።

አዲስ ዘመን፦ በርካታ መንገዶች ተሰርተው 
ተጠናቀው ለአገልግሎት ከዋሉ በኋላ በፍሳሽ 
መውረጃ ችግር የተነሳ በክረምት ትንንሽ ሀይቆች 
ሆነው ይታያሉ። ይህ ከምን የመጣ ነው? አንድ 
ቦታ ክፍተቱ ከታየ ሌላ መንገድ ሲሰራ እርምት 
ለምን አይወሰድበትም?

   አቶ ኢያሱ፡- ከላይ ለመጥቀስ እንደሞከርኩት 
የፍሳሽ መውረጃ ቱቦ በአጠቃላይ ከመንገድ ልማት ጋር 
ተያይዞ የሚታይ ነው። አራት ኪሎ አካባቢ ያለው መንገድ 
የተገነባበት ዘመንና ከዚህ ቀጥሎ የተገነቡበት ጊዜ እንደ 
አገልግሎት ዘመናቸው የፍሳሽ መውረጃ ቱቦዎች የተለያየ 
መጠን አላቸው። የዲያሜትራቸው ያለመመጣጠንም 
ችግሩን ሰፊ ያደርገዋል። በፊት መንገዶቹ ሲገነቡ ጥሩ 
የሚባል ደረጃ ላይ የነበሩት መንገዶች ከተማዋ ስትሰፋ 
ውሃውን የሚያሰርጉ አካባቢዎች በኮንክሪት ተሰርተው 
ውሃውን ማስረግ ሲሳናቸው ከቱቦዎቹ ጋር ተመጣጣኝ 
ያልሆነ ፍሳሽ እንዲኖር ያደርገዋል። ይህም በራሱ ከባድ 
ጫና ከመፍጠሩም ባሻገር በበጋ አካባቢ የሚጣሉ ደረቅ 
ቆሻሻዎች ችግሩ እንዲባባስ አድርጎታል።

ይህን ችግር ለመፍታት 311 ኪሎ ሜትር የውሃ ቱቦ 
ጥገናና ፅዳት ከመደረጉም ባሻገር በዓለም ባንክ ጋር 
የከተማዋን ድሬንኤጅ ማስተር ፕላን እየተጠና ነው። 
ጥናቱ ሲጠናቀቅና ፀደቆ ወደ ትግበራ ሲገባ ብዙ ነገር 
የሚቀየርበት ሁኔታ ይኖራል።

አዲስ ዘመን፡- ከተማዋ ውስጥ ነዋሪው 
በማይረዳው ምክንያት የእግረኛ መንገዶች ፈርሰው 

ይሰራሉ ተብሎ ሲጠበቀ በዛው የሚቀሩበት፤ 
አፋቸውን የከፈቱ ትልልቅ ጉድጓዶች የሚታይበት 
አካባቢ በብዛት ይገኛል ይህ ከምን የተነሳ ነው?

አቶ ኢያሱ፡- የባለሥልጣን መስሪያ ቤቱ 
የሚሰራባቸው ሶሰት ዋና ዋና ክፍሎች አሉ፤ አንደኛው 
ከመንገድ ግንባታ ጋር የተያያዘ ስራዎችን ማከናወን ነው። 
ሌላው የመንገድ ጥገና ስራዎችን የሚያከናውን ሲሆን 
ሶሰተኛው ደግሞ የመንገድ ሀብቱን የሚያስተዳድር ነው። 
ትልቁ የዚህ ተቋም ፈተና የግንባታ ስራ የሚያከናውኑ 
አካላት የግንባታ እቃዎችንና ተረፈ ምርቶችን መንገድ 
ላይ አድርጎ የመገንባት ጉዳይ ነው። ተቋሙ ክተትል 
በማድረግ እርምጃ እንዲወሰድ ያደርጋል። ነገር ግን 
መልሰው ያንኑ ሲፈፅሙ ይታያል።

ሌላው ፈተና በስራ እድል ፈጠራ መንገዶች ላይ 
ንግድ የሚነገዱበት ቦታ የመንገዱን ሀብቱን በሚጎዳ     
መልኩ ሲሆን ይታያል። ሌላው ደግሞ በስርቆት የመንገድ 
ሀብት የሚወድምበት ሁኔታ ነው። የመንገድ ፌሮዎቸ፤ 
ብረቶች፤ አንፀባራቂዎች ሲዘረፉ ይታያል። ችግሮቹ ብዙ 
ቢሆኑም መስሪያ ቤቱ ከሚያከናውናቸው ተግባራት 
ባሻገር ከከተማዋ ነዋሪ አንስቶ ሁሉም ባለድርሻ አካል 
ተረባርቦ ችግሮችን መፍታት ይገባዋል።

ቴሌ አገልግሎት ለመዘርጋት፤ ውሃን ለመጠገን 
ብሎም ለመዝርጋት መንገድ ሲቆፋፈር ይታያል። 
ይህ ሲሆን ለመንገዶቹ ካሳ ከፍለው በመሰራታቸው 
የተነሳ የተቆፈሩትን በአግባቡ እንደመመለስ አለባብሶ 
የመሄድ ሁኔታዎች ችግሮችን ያባብሳሉ። ከቅንጀት ጋር 
ያለው ጉዳይ ተስፋ ሰጪ ቢሆንም የበለጠ የተሻለ ስራ 
በመስራት ችግሮችን መቅረፍ ይቻላል።

አዲስ ዘመን፡- አዲስ አበባ የአካል ጉዳተኛውም 
የሌላውም  ከተማ  እንደመሆና እነዚህን 
የሕብረተሰብ ክፍሎች ታሳቢ ያደረገ ስራ ይሰራል 
ወይ? የተሰራውም በተለያዩ ሁኔታዎች ተቆፍሮ 
በአግባቡ አለመመለሱስ ለአካል ጉዳተኞች አስቸጋሪ 
ሁኔታን አይፈጥርም ይላሉ?

አቶ ኢያሱ፡- መንገዶች ሲሰሩ አካል ጉዳተኛውን 
ታሳቢ አያደርጉም የሚባለውን ሃሳብ አልደግፈውም። 
በተለይም ከ2011 ዓ.ም ጀምሮ በእግረኛ መንገዶች ላይ፤ 
መሻገሪያዎች ላይ ሁሉንም የህብረሰብ ክፍሎች ተደራሽ 
ለማድረግ ጥረቶች ተደርገዋል። በዚህ ዓመት የእግረኛ 
መንገዶቸ መልሶ ግንባታ ሲደረግ እንኳን ሁሉንም 
የሕብረተሰብ ክፍል ያማከለ እንዲሆን ጥረት ይደረጋል። 
ነገር ግን እነዚህ መሰረተ ልማቶች በሚፈለገው ልክ 
ተጠብቀው አገልግሎት እየሰጡ ነው የሚለው ላይ ግን 
ክፍተቶች አሉ። ለምሳሌ ለእግረኞች ተብለው የተሰሩ 
መንገዶች ላይ ችግኞች ተተክለው አጥር ሲደረግባቸው 

ይታያል። ይህም ለአካል ጉዳተኞች እንቅስቃሴ አደጋች 
ነው። ይህ የልማት ስራ ግን ከተቋሙ እውቅና ወጪ ነው። 
ለዚህም የተለያዩ የእርምት እርምጃዎች ይወሰዳሉ።

ባለሥልጣን መስሪያ ቤቱ የመንገድ ግንባታውን 
አከናውኖ ከጨረሰ በኋላ ሌላ የመሰረተ ልማት አልሚ 
ደግሞ የሚቆፈርበት ሁኔታ አለ። ምንም እንኳን ካሳ 
ቢከፈል ሌሎች ቦታዎች በእቅድ የሚሰሩ ስራዎችን 
አቁሞ ወደ ጥገና ለመመለስ ያለው የሀብት ውስንነት 
እንቅፋት ሆኗል። በተቻለ መጠን በመናበብ ለመስራትና 
ለሁሉም ምቹ ሁኔታ መፍጠር ተገቢ ነው።

አዲስ ዘመን፡- የፈጣን አውቶብሶች መስመር 
ግንባታ  እንደሚካሄድ ተነግሮ ነበር ። ይሄ በምን 
ሂደት ላይ ነው? ግንባታው የሚካሄደውስ በማን 
ነው? 

አቶ ኢያሱ፡- በከተማዋ ያለውን የትራንስፖርት 
ችግር ከመፍታት አንፃር ትልቁና ዋነኛው ነገር 
የትራንስፖርት አገልግሎትን መሸከም የሚችሉ የመንገድ 
ልማት  ነው።  ቀደም ሲል በፈረንሳይ ካምፓኒ ስራውን 
ለማስራት ውል ተገብቶ ነበር። ድርጅቱ ውሉን 
ለመቀጠል ባለመፈለጉ ምክንያት ስራው ሳይጀመር 
ቆሟል። ይህ ሲሆን ባለሥልጣን መስሪያ ቤቱ ዝም ብሎ 
አልተቀመጠም።

15 የሚደርሱ የፈጣን አውቶብስ  መተላለፊያ 
ኮሪደሮችን ለማልማት ሃሳብ አለ። ሃሳብ ብቻ ሳይሆን 
ከጀሞ ሁለት ተነስቶ አምስት ክፍለ ከተሞችን አቆራርጦ 
ወደ ጀነራል ዊንጌት የሚደርስ ጅምር ስራዎች አሉ። 
ከጀሞ ሁለት ወደ ጀሞ ሚካኤል አደባባይ የሚወስደውን 
የፈጣን አውቶብስ መተላለፊያ መንገድ በራስ ሃይል 
የማልማት ስራ ጀምሯል። ይሄ ብቻ ሳይሆን የፈጣን 
አውቶብስ መተላለፊያ ኮሪደሮች ከማልማት አንፃር 
እየተገነቡ ባሉ መንገዶች ላይ ፈጣን አወቶብስ 
በሚደርስባቸው መስመሮች አብሮ ግንባታዎች እንዲሰሩ 
ጥረት እየተደረገ ነው።

ለምሳሌ ፑሽኪን ጎዳና ላይ፤ የአራራት ኮተቤ ካራ 
መንገድ ላይም ወደ ፊት ማልማት ሲያስፈልግ በቀጥታ 
ማገናኘት እንዲቻል ለማድረግ ስራዎች እየተሰሩ ይገኛሉ። 
መንገዶቹ መካከል ላይ ደሴት የሚመስሉ ነገር መኖሩ 
ለትራፊክ እንቅስቃሴው አስቸጋሪ አይሆንም የሚሉ 
አስተያየቶች ቢሰሙም ወለል ላይ የሚታዩት ደሴቶች 
ባስ ብቻ በሚተላለፍባቸው መስመሮች ላይ ፌርማታ 
የሚሆን ቦታ ነው። በቅርቡ ግንባታው የሚጀመርው 
ከአየር ጤና ወለቴ መንገድ ላይ  በተመሳሳይ የፈጣን 
አውቶብስ መተላለፊያ መንገድ ግንባታ አብሮ እንዲካተት 
ታቅዶ እየተሰራ ነው።

አዲስ ዘመን፡- የ2015 የተቋሙ እቅድ 
ምንድነው?

አቶ ኢያሱ፡- በአዲሱ በጀት ዓመት ከላይ 
ያነሳናቸውን አዳዲስ መንገዶችና በግንባታ ላይ ያሉትን 
መንገዶች በማጠናቀቅ  ለትራፊክ ክፍት የማድረግ እቅድ 
አለ። ሌሎቹንም መድረስ ያለባቸው ደረጃ ለማድረስ 
ጥረት ይደረጋል። በመቶ ኪሎ ሜትሮች  የሚቆጠሩ የጥገና 
ስራዎችን ማከናወን፤ የኮብል አስቶን  መንገዶችንም ሆነ 
የጠጠር መንገዶችን በስፋት የመገንባት ስራ ይሰራል። 
የፍሳሽ መውረጃ ቱቦዎችን የማፅዳት ስራም በአመቱ 
ከተያዘው እቅድ መካከል ነው።

ዘንድሮ የአዲስ አበባ መንገዶች ባለሥልጣን 25ኛ 
ዓመት የምስረታ በዓሉን ስለሚያከብር በበዓል ዝግጅት 
ብቻ ሳይሆን በመሰረተ ልማት ግንባታ ላይ አሻራቸውን 
ለማስቀመጥ የሚያስችል ስራ ለመስራት ታቅዷል።

አዲስ ዘመን፡- በመጨረሻ የሚያሰተላልፉት 
መልእክት ካለ እድሉን ልስጥዎት፤

አቶ ኢያሱ፡- የመንገድ መሰረት ልማት ማልማት 
ሰፊ በጀት የሚጠይቅ፤ ጉልበት፣ ገንዘብና ጊዜን የሚፈጅ 
መሰረት ልማት ነው። ነገር ግን መገንባቱ ብቻ በራሱ ትልቅ 
ስኬት ነው ሊባል አይችልም። ትልቅ ስኬት የሚሆነው 
የመንገድ ሀብቱን በአግባቡ የመጠቀም፤ የመንከባከብና፤ 
የመጠበቅ ልምድ ሲዳብር ነው። ክረምት ሲመጣ 
በመንገዶች ላይ ከሕብረተሰቡም ከመገናኛ ብዙሃንም 
ከሁሉም አካላት ቅሬታዎች ሲሰሙ ይታያል። ይህ ግን 
በበጋ ሁላችንም  ያጠፋነው ጥፋት ድምር ውጤት ነው።

ስለዚህ የመንገድ ሀብትን እንደ ግል ንብረት 
የመንገድ ሀብቱን በመንከባከብ የሀገርን በጀት ያለአግባብ 
እንዳይባክን ሁሉም በጋራ ሊመለከተው የሚገባው ጉዳይ 
ነው። ማሕበረሰቡ መንገዶችን እንዲለሙለት ከመፈለጉ  
እኩል ለጥበቃና ለእንክብካቤው ትኩረት ሊሰጥ ይገባል።

አዲስ ዘመን፡-  ውድ ጊዜዎን ሰውተው 
ለጥያቄያችን መልስ ስለሰጡን እናመሰግናለን።

አቶ ኢያሱ፡-  እኔም አመሰግናለሁ።

ነፃ ሃሳብ
ፖለቲካ እና ልዩ ልዩ 

ዝክረ ቀዳማይ ንቅናቄ፤
ካለፉት አራት ዓመታት ወዲህ “አሻራ” የሚለው 

ቃል ወደ ሕዝባዊ የዘወትር ቃልነት ከፍ ብሎ በሁሉም 
ዜጎች አፍ እየተጠቀሰ ይገኛል:: ምክንያቱ ደግሞ ግልጽ 
ነው:: በየክረምቱ የሚካሄደው የችግኝ ተከላ ንቅናቄ 
“አረንጓዴ አሻራ” በሚለው መሪ ቃል በየቋንቋዎቻችን 
ከትንሽ እስከ ትልቅ ከዳር ዳር በተነቃቃ መንፈስና 
በፍቅር ተወዶ “ስለሚዘመርለት” ለሁሉም ዜጎች ቤትኛ 
ወደመሆን ደረጃ ከፍ ብሏል::

በዚህ ታላቅ የየዓመቱ ንቅናቄ (በተለይም ባለፉት 
አራት ክረምቶች ውስጥ) በመላው አገሪቱ ከሃያ ቢሊዮን 
በላይ ችግኞች ተተክለው ኢትዮጵያን አረንጓዴ ሥጋጃ 
አልብሰዋታል:: ይህን መሰሉ ታላቅ ሕዝባዊ ንቅናቄ 
ከራስ ድንበር ተሻግሮ ትሩፋቱ ለጎረቤት አገራትም 
ጭምር ለመትረፍ ችሏል:: ለተገኘው ስኬት ለባለ ራዕዩ 
መሪያችን፣ ለአስፈጻሚዎቹ አካላትና ለመላው ሕዝባችን 
ምሥጋናና አክብሮት ይገባቸዋል::

የተተከሉት ችግኞች ፋይዳ ለእኛ ለባለጉዳዮቹ 
ብቻም ሳይሆን ለዓለም አቀፉ የአየር ንብረት ጤንነትም 
ሳይቀር በጎ ተጽእኖው የጎላ መሆኑ ውጤቱ ምስክር 
ነው:: በንቅናቄው የተገኘው ይህ ውጤት በምድራችን 
ላይ በሚታተሙ የድንቃ ድንቅ የህትመት ውጤቶች 
ላይ ሳይቀር ጎላ ባሉ አርእስት ለመተዋወቅ መቻሉ 
ለመኩራራት ሳይሆን ለብርታት ጥሩ አቅም ሆኖናል::

በዘመቻ መልክ የተጀመረው ይህ “የአረንጋዴ አሻራ” 
ሕዝባዊ ንቅናቄ ወደፊት የጋራ ባህላችን ቋሚ መታወቂያ 
ወደ መሆን ደረጃ ከፍ እንደሚል ጅማሬው ለፍጻሜያችን 
ማረጋገጫ እንደሚሆንም መመስከሩ አግባብ ይሆናል:: 
የክረምቱ ወራት ተፈጥሯዊ ድርሻውን አጠናቆ 
ስለተሰናበተ ለተከልናቸው ችግኞች የእንክብካቤውን 
ጉዳይ ባለመታከትና ባለመሰልቸት በአግባቡ እንድንወጣ 
የተፈጥሮ አደራ በእጃችን ላይ የወደቀ ስለሆነ 
“የአረንጓዴው አሻራችን” ወይቦ “አደራ በል በመሆን” 
እንዳንወቀስ ክትትላችን ሊቋረጥ አይገባም::

የሁለተኛው ምዕራፍ “የደም አሻራ” ንቅናቄ፤
አደጋ ላይ የወደቀውን የአገር ሉዓላዊነት ከአሸባሪ 

ወራሪዎች ለማጽዳት የሚደረገውን ታላቅ የተጋድሎ 
ፍልሚያ በሁለተኛ የንቅናቄ ምዕራፍ መስዬዋለሁ:: 
ግፈኛው ሕወሓትና በእርሱ እኩይ ማህጸን ውስጥ 
የተፈለፈሉት የእንግዴ ልጆች ያፈሰሱት የንጹሐን 
ዜጎቻችን ደም፣ ያወደሙት የአገር ሀብትና የሥነ ልቦና 
ጉዳት ብዛት በዝርዝርም ሆነ በስፍር ተቆጥሮም ይሁን 
ተመዝኖ ይህን ያህል ነው ተብሎ ውጤቱን በምልዓት 
ለመግለጽ ከቶም የሚቻል አይደለም:: የወደቀብንን 
የመከራ አሳር በአግባቡ አጥርቶ ለታሪክ ፍርድ 
ለማስተላለፍም ብዙ ጊዜ፤ ምናልባትም በዓመታት 
የሚቆጠር ልፋት ሊጠይቅ እንደሚችል ይገመታል::

ሕወሓት የሚሉት ይህ “የሳጥናኤል መልእክተኛ” 
ከምድሪቱም ላይ ብቻ ሳይሆን ከታሪካችን ገጽ ላይ 
ጭምር ግብሩም ሆነ ስሙ ተፍቆ እስካልጠፋ ድረስ 
ኢትዮጵያና ጎረቤት አገራት በሰላም ይኖራሉ ማለት 
ዘበት ነው:: ይህ እኩይ ቡድን በአፋርና በአማራ ክልሎች 
በመደበኛ የጦርነት ስልት፣ በተቀሩት የአገሪቱ ክፍሎች 
ደግሞ በፈለፈላቸውና “የመገንጠል ጡጦ እያጠባ” 
ባሳደጋቸው እርካሽ ቡድኖች የፈጸሙትና እየተፈጸሙ 
ያሉት አረመኔያዊ ድርጊቶች ከጆሯችንና ከዕይታችን 
እየደረሱ ያለው ተቆንጥረው እንጂ በሚገባ ተዘርዝረው 
አይደለም:: ወደፊት ሰይጣናዊ ድርጊቶቹ በጥናት 
ተደግፈው በይፋ መገለጥ ሲጀምሩ ምናልባትም ከናዚና 
ከፋሽስት ወራሪዎች ድርጊት ጋር መቀራረብ ብቻ ሳይሆን 
በዓይነትም ሆነ በቁጥር ስለሚገዝፉ እንደየባህርያቸው 
ተመዝግበው ለታሪክ መተላለፋቸው አይቀርም::

አገሪቱንና ሕዝባችንን መከራ ላይ የጣለው 
ይህ የሕወሓት ወረራ እየተቀለበሰ ያለው ጀግናው 
የመከላከያ ሠራዊታችንንና በልዩ ልዩ አወቃቀር 
ተደራጅተው በፍልሚያው ጎራ ላይ የሚዋደቁትን 

የሥነ ጽሑፍና የኮሙዩኒኬሽን ባለሙያ  ናቸው። የኢትዮጵያ ደራስያን ማኅበርን ለዘጠኝ ዓመታት ያህል በፕሬዚዳንትነት መርተዋል። ከ1977 

ዓ.ም ጀምሮ  በአዲስ ዘመንና የዛሬይቱ ኢትዮጵያ ጋዜጣ፤  በሀገር ውስጥና በውጭ ሀገራት ታትመው በሚሠራጩ የተለያዩ የኅትመት ውጤቶች 

ላይ (ዳግላስ ጴጥሮስ) በሚል የብዕር ስሙ በርካታ ጽሑፎችን አስነብበውናል። በግላቸው 12፣ ከሌሎች ጸሐፍት ጋር በርካታ መጻሕፍትን ለአንባብያን 

አቅርበዋል።  

በ(ጌታቸው በለጠ /ዳግላስ ጴጥሮስ)

gechoseni@gmail.com “የላብ አሻራ” - የ3ኛው ምዕራፍ ንቅናቄ
የሕዝባዊ ኃይል አባላት የደም አሻራ እያስከፈለ መሆኑ 
በሚገባ ይታወቃል:: ይህ የደም ግብር እየተከፈለ ያለው 
ፍልሚያው በሚካሄድበት የጦርነት ቀጣና ብቻ ሳይሆን 
ንፁሐን ዜጎች “አገር ሰላም” ብለው በተቀመጡበት 
የመኖሪያ ቤታቸውና አካባቢያቸው ድረስ ዘልቀው 
በገቡ ጨካኝ ወራሪዎች መስዋዕትነት ጭምር መሆኑም 
አይዘነጋም:: ይህን መሰሉ የጨካኞች ክፋት የሚዳኘው 
በምድራዊ ፍትሕ ብቻ ሳይሆን በሕያው አምላክ ዙፋን 
ፊትም “በይግባኝ” እንደሚሞገቱ አልገባቸው ከሆነ 
ይግባቸው:: ካሻም የደነደነ ልባቸውንና ጆሯቸውን 
ከፍተው የአካባቢያቸው የሃይማኖት አባቶች ምን ምላሽ 
ሊሰጧቸው እንደሚችሉ ይጠይቋቸው:: 

በየግንባሩና በየግዳጅ ቀጣናው ሉዓላዊነታችንን 
“በደም አሻራቸው” እያተሙልን ላሉት የመከላከያ 
ሠራዊታችን፣ የጥምር ጦር አባላትና በፀጥታ መዋቅሩ 
ውስጥ ለታቀፉት ጀግኖቻችን ታላቅ ክብርና ሞገስ 
ይሁንላቸው:: በሁለተኛው ሕዝባዊ ንቅናቄ ምዕራፍ 
የተወከለው ይህ የአገርን ክብር የማስጠበቅ ፍልሚያ 
ተጠናቆ ወደ ፍጻሜ እየተቃረበ መሆኑም በእጅጉ 
ያጽናናል:: በደም የታተመው ይህ ሕዝባዊ አሻራ 
ከትወልድ ትውልድ ተሸጋግሮ በጀግንነት ሲተረክ 
መኖሩን የምናውጀው በይሆናል ተስፋ ተሞልተን 
ሳይሆን እውነታችንም እምነታችንም ስለሆነ ነው:: 
ስለዚህም ከድል በኋላ መቀጠል ስለሚገባው አገራዊ 
ጉዳይ ቀድመን መወያየቱ ተገቢ ስለሆነ በተከታዩ ንዑስ 
ርዕስ ሥር ለማሳየት የሚሞከረው ከባዱንና ለሕዝባዊ 
ንቅናቄ የሚያዘጋጀንን ሣልሳዊው የቤት ሥራ ይሆናል:: 

ሣልሳዊውና ቀጣዩ “የላብ አሻራችን” ምዕራፍ፤
ይህ ጸሐፊ ይህንን ሃሳብ የሚያብራራው እንደ 

ላይኞቹ ንዑሳን አርእስት በደስታና በመነቃቃት ስሜት 
ውስጥ ሆኖ ብእሩን እያጀገነ አይደለም:: ይልቁንስ 
በቁዘማና በቁጭት ውስጥ ሰጥሞ እየተከዘ እንጂ:: 
“በላብ አሻራ” የተወከለው ዋና ጉዳይ “የሥራ ባህላችንን” 
የሚመለከት ነው:: ርዕሰ ጉዳዩ ብዙ ስለሚያወያይ ጊዜና 
ወቅት ሲፈቅድ በስፋት መወያየቱ ስለሚመረጥ ለጊዜው 
የጥቆማ ያህል ጠቅሰን የምናልፈው ዋናውን አንኳር 
ሃሳብ ብቻ ይሆናል::

በኢኮኖሚያቸው የበቁና በአስተሳሰባቸው 
“መጥቀዋል” የሚባሉት አገራት ወቅታዊውና አሳሳቢው 
ችግራቸው ዜጎቻቸው ከመጠን በላይ በሆነ የሥራ ጫና 
የመጠቃታቸውና የሟቾችም አሀዝ እያሸቀበ የመሄዱ 
ጉዳይ ነው:: በዚህ መሠረታዊ ችግር ከተጠቁት አገራት 
መካከል ጃፓኖች የቀዳሚውን ድርሻ ይዘዋል:: 

ጃፓኖች ሙሉ ለሙሉ ማስወገድ ተስኗቸው ሥር 
ሰዶ የዜጎቻቸውን ሕይወት እየቀጠፈ ፈተና የሆነባቸው 
“የሥራ ፍቅር መውደድ/ጫና” በቋንቋቸው ካሮሺ 
(Karoshi) “Death from over work” የሚል ስያሜ 
ተሰጥቶታል:: ይህ ስያሜ በጃፓን ቋንቋ ውስጥ ጎንኖ 
ለመውጣት የቻለው እ.ኤ.አ በ1980ዎቹ ዓመታት ውስጥ 
ሲሆን በእንግሊዘኛ መዝገበ ቃላት ውስጥ ገብቶ ብዙ 
የዓለማችን አገራት ቃሉን መዋስ የጀመሩት ደግሞ ከዛሬ 
ሃያ ዓመት በፊት እ.ኤ.አ በ2002 ውስጥ ነበር::

ጃፓኖች የረጂም ታሪክ ባለቤቶች፣ ጠንካራ 
የመከባበር ባህል ያላቸው፣ ትህትናቸው፣ ሥነ ሥርዓት 
አጠባበቃቸውና ለሥራ ያላቸው ክብር በዋነኛነት 
የሚታወቁበት መለያቸው ነው:: ይህንን በሥራ ውጥረት 
የሚፈጠር ድንገቴና አስደንጋጭ የሞት መርዶ ጉዳይ 
በተመለከተ በዲፕሎማቱ ደራሲ በአሰፋ ማመጫ 
አርጋው ተጽፎ በቅርቡ ለህትመት የበቃው “የጃፓን 
መንገድ ” በሚለው መጽሐፍ ውስጥ በዝርዝርና በግልጽ 
ቋንቋ ተብራርቶ ስለቀረበ ለተጨማሪ መረጃ መጽሐፉን 
ማንበብ ይቻላል::

“የእንግሊዙ ቢቢሲ የዜና ማሰራጫ በሥራ ጫና 
ምክንያት የሚሞቱትን የጃፓን ሰራተኞች በተመለከተ 
በሠራቸው በርካታ ጥናቶች ለማሳየት እንደሞከረው 
ዋነኛው ሰበበ ምክንያት የራሳቸው የጃፓኖቹ አፍቃሬ 

የሥራ ባህርይ እንደሆነ ለማረጋገጥ ችሏል:: ረዘም ላለ 
ጊዜም ሆነ ለአጭር ቀናት ከመደበኛ ስራ ለማረፍ እረፍት 
መጠየቅ ሥራን እንደመሸሽና እንደ ስንፍና ስለሚያስቆጥር 
ሠራተኞቹ ዓመታዊ እረፍት ከሚጠይቁ “ሞታቸውን” 
እንደሚመርጡ ሪፖርቶቹ በግልጽ ያስረዳሉ::

እረፍት የሚጠይቁ ሠራተኞች በአለቆቻቸው የሥራ 
አፈጻጸም ሪፖርታቸው ዝቅ ማለቱ ሌላው ፍርሃታቸው 
መሆኑም በጥናቶቹ ተረጋግጧል:: የጃፓኖች የሥራ 
ባህርይ በአብዛኛው በቡድን ሥራዎች ላይ መመሥረቱም 
የአንድ ሰው ከሥራ ገበታ ላይ መቅረት በሌሎቹ 
ሠራተኞች ዘንድ ውጤታቸውን ስለሚያሳንስ ይህም 
እረፍትን እርም ለማለት ሌላው ምክንያታቸው ነው::

በጃፓን የሥራ ባህል የቅርብም ሆነ የበላይ አለቃ 
እንደ ጌታ እንጂ እንደ ሥራ መሪ ያለመቆጠሩም አደጋው 
እንዲከፋ ያደረገ ሌላው ምክንያት ነው:: ሠራተኞች የዕዝ 
ሠንሠለታቸውን በጥብቅ ማክበር ይጠበቅባቸዋል:: 
ከቅርብ አለቃ ጋር መጨቃጨቅ ወይም አለቃን 
መክሰስም ሆነ መውቀስ ያልተለመደ ብቻም ሳይሆን 
ስለመሞከሩም የሚያጠራጥር ነው:: “አለቃ ሁልጊዜ 
ትክክል ነው” የሚለው መርህ ለጃፓኖች ዋነኛው 
የሕይወታቸው መርህ ነው::

የጃፓን የሥራ ሚኒስቴር ባካሄደው ጥናት በተለያዩ 
ኩባንያዎች ውስጥ የሚሠሩ የአገሪቱ ሠራተኞች በሳምንት 
ከ60 እስከ 90 ሰዓታት መሥራታቸው ተረጋግጧል:: 
በዚህ ምክንያትም ከ90% በላይ ሠራተኞች ማሕበራዊ 
ጉዳዮቻቸው ላይ ከመሳተፍ ይልቅ ሥራ ገበታቸው ላይ 
መገኘትን እንደሚመርጡ በተሰራው ጥናት ሊረጋገጥ 
ችሏል:: እነዚህ ምክንያቶች ተዳምረው ነው የጃፓን ዜጎች 
በውጥረት እየተጠቁ “መደበኛ ሥራቸው” ለሞታቸው 
ምክንያት ሊሆን የቻለው:: 

እ.ኤ.አ ከ2012 እስከ 2021 በተጠና ጥናት በጃፓን 
ውስጥ በየዓመቱ ከሥራ ውጥረት የተነሳ የሚሞቱት 
ዜጎች በ2472 - 1935 ቁጥር ውስጥ እንደሚወድቁ 
ጥናቶች ያመለክታሉ:: ይህንን አደገኛ የሥራ ጫናና የሞት 
ግስጋሴ ለመግታት በየጊዜው የሥራ ሰዓትን ለመቀነስና 
ዜጎቹ እረፍት እንዲወስዱ ለማበረታት በርካታ 
ሕጎችን የሚያወጣው የጃፓን መንግሥት እንዳሰበው 
ስላልተሳካለት ጥረቱን እንደቀጠለ ነው::

የአገራችን ገመና!
የሰለጠኑት አገራት ከፍላጎታቸው በላይ በሥራ 

ውጥረት እየተሸነፉ ለሞት ሲዳረጉ እኛ ግን መሥራት 
እየተሳነን በርሃብ ለማለቅ መገደዳችን ለዕንቆቅልሻችን 
ውስብስብነት ጥሩ ማሳያ ሊሆን ይችላል:: አንኳን 
ትርፍ ሰዓት ሠርተን ከጉስቁልና አረንቋ ለመውጣት 
ቀርቶ በተመደበልን የስምንት ሰዓት ጊዜ ውስጥ እንኳን 
በአግባቡ ለመሥራት የሥራ ፍላጎታችን ሐሞት ቀጥኖ 
ወኔያችን ተሰልቧል::

በእኛ ባህል ለአብዛኞቻችን በሥራ ከመትጋት 
ይልቅ “መለገም” ባህላችን እንዲሆን ለራሳችን ያጸደቅን 
ይመስላል:: “ጽድቁ ቀርቶ፤ በቅጡ በኮነነኝ” ብላ ተርታለች 
እንደምትባለው ሆደ ባሻ እህት እኛም ስለሌሎች አገራት 
የሥራ ውጥረት ከመዘርዘር ይልቅ የራሳችንን “ገመና” 
አራቁተን ንስሃ መግባቱ ይበልጥ ይረዳን ይመስለናል:: 

የማይነጻጸረውን ለማነጻጸር የሞከርነውም ቢቸግር 
መሆኑ ሊታወቅ ይበገባል:: በየመንግሥታዊ ተቋማት 
ለሥራ ሰዓት የሚሰጠውን ግምት፣ ተወስኖ የተሰጠን 
አንድን ሥራ በወቅቱ ለማጠናቀቅ የሚፈጀውን “ምጥና 
ጣር” እየዘረዘርን መተንተኑ “ለቀባሪው ከማርዳት” 
ስለማይተናነስ “ኅሊናችን ይፍረደው!” ብሎ በመደምደም 
ዘርዘር በሚል ሌላ ትንታኔ ዳግም መገናኘቱ ይበጅ 
ይመስለናል:: ለማንኛውም በመለገም ያከማቸነው ላባችን 
“በፍርድ ቀን” ከሳሻችን ሆኖ እንዳይሞግተን ከወዲሁ 
ለተግባራችን አክብሮት ሰጥተን “በላባችን ወዝ ጥረን 
ግረን መብላትን” እንለማመድ:: የሣልሳዊውና ቀጣዩ 
“የላብ አሻራችን” ምዕራፍ ተጋድሎ ሊሆን የሚገባው 
የማጠቃለያ ሃሳብም ይሄው ነው:: ሰላም ይሁን::   



አዲስ ዘመን    ረቡዕ መስከረም 25 ቀን 2015 ዓ.ም  

አንተነህ ቸሬ

የዋጋ ንረት የኢትዮጵያ ምጣኔ ሀብት ዋነኛ ፈተናዎች 
ሆነው ከዘለቁት ችግሮች መካከል አንዱ ነው።የዋጋ ንረት 
በየጊዜው ማሻቀብ እንጂ ዝቅ ማለት አልሆነለትም።ይህም 
የሕብረተሰቡን፣ በተለይም ዝቅተኛ ገቢ ያለውን 
የሕብረተሰብ ክፍል፣ ኑሮ እጅግ የከበደ እንዲሆን 
አድርጎታል።

እጅግ የሚያስገርመው ደግሞ አገሪቱ ከበቂ በላይ 
የምታመርታቸው ምርቶች ሳይቀሩ ዋጋቸው ሰማይ 
መድረሱ የዋጋ ንረቱን አስገራሚና ግራ የሚያጋባ 
አድርጎታል።ለአብነት ያህል ከበቂ በላይ ተመርተው 
ከማሳ የሚያነሳቸው አጥተው ለብክነት እንደሚዳረጉ 
የምርቶቹ ባለቤቶች የሚናገሩላቸው የአትክልትና ፍራፍሬ 
ምርቶች በከተሞች ያለው ዋጋቸው ‹‹ጆሮ አይስማ›› 
የሚያሰኝ ነው።  

ከዓመት ዓመት መጨመር እንጂ መቀነስ ለማያሳየው 
ከፍተኛ የዋጋ ንረት መንስዔዎቹ የግብይት ሥርዓትን 
ጨምሮ መሠረታዊ የሆኑ የምጣኔ ሀብት መዋቅሮች 
አለመስተካከል፣ የምርት አቅርቦት እየቀነሰ መምጣት 
እንዲሁም የሰላምና የፀጥታ መደፍረስ እንደሆኑ የምጣኔ 
ሀብት ባለሙያዎች ያስረዳሉ። የውጭ ምንዛሬ እጥረት 
እና የገንዘብ የመግዛት አቅም መዳከም ተደራርበው የኑሮ 
ውድነቱን ማክበዳቸውንም ይገልጻሉ። 

የተጠቀሱት ችግሮች አካል የሆነው የግብይት ሰንሰለት 
ብልሽትም ለዋጋ ንረቱ ከፍተኛ ሚና እንደሚጫወትም 
በተደጋጋሚ ይገለፃል።በምርቶች ላይ ምንም ዓይነት እሴት 
የማይጨምሩ ነገር ግን ከአምራቹ እስከ ሸማቹ ድረስ 
ባለው የግብይት ሰንሰለት ውስጥ በብዛት ተሰግስገው 
የሚገኙት በርካታ አካላት (ደላላዎች) የምርቶች ዋጋ 
በከፍተኛ ሁኔታ እንዲጨምር ማድረጋቸው በገሃድ 
የሚታይ ነው።ይህ የግብይት ሰንሰለት መርዘም ደግሞ 
ለዋጋ ንረትና ለኑሮ ውድነት አንዱ ምክንያት ሆኗል።  

በጅግጅጋ ዩኒቨርሲቲ የኢኮኖሚክስ መምህር እና 
የቢዝነስና ኢኮኖሚክስ ኮሌጅ ጥናትና ምርምር ዘርፍ ኃላፊ 
ረዳት ፕሮፌሰር ሀብታሙ ግርማ፤ የግብይት ሰንሰለት 
በዋጋ ንረት ላይ ተፅዕኖ እንዳለው ያስረዳሉ።እርሳቸው 
እንደሚሉት፤ የግብይት ሰንሰለት መርዘም የግብይት 
ሥርዓት ብልሽት አካል ነው።የግብይት ሰንሰለቱ ረጅም 
ሲሆን የትርፍ ህዳግን ያለአግባብ መጨመር፣ የእቃዎች 
እጥረት መከሰት ያጋጥማል።ከአምራች እስከ ገዢ ድረስ 
ያሉ አላስፈላጊ የግብይት ተዋንያን መብዛት ለዋጋ ንረት 
ከፍተኛ ሚና አላቸው።ጤነኛ በሆነ የግብይት ሰንሰለት 
ውስጥ የምርቶች ፍሰት ከአምራች ወደ ጅምላ አከፋፋይ፣ 
ከጅምላ አከፋፋይ ወደ ችርቻሮ አከፋፋይ ከዚያም ወደ 
ገዢው/ተጠቃሚው የሚጓዝ ይሆናል።

በኢትዮጵያ ነባራዊ ሁኔታ ግን በግብይት ሰንሰለቱ 
ውስጥ አለአግባብ የተፈጠሩ ብዙ ተዋንያን እንዳሉና 
ይህ ዓይነቱ ጤናማ ያልሆነ የግብይት ሰንሰለት፣ 
ሕጋዊ ተደርጎ ሲቆጠር እንደሚስተዋል አቶ ሀብታሙ 
ይገልፃሉ።‹‹በኢትዮጵያ ኢኮኖሚ ለዋጋ ንረት ምክንያት 
ከሆኑ ነገሮች መካከል አንዱ በግብይት ሰንሰለት 
ምክንያት የተፈጠረው የግብይት መበላሸትና መዛባት 
ነው።የግብይት መዛባት የዋጋ ንረት እንዲከሰት መንስዔ 
ከሆኑ ቀዳሚ ምክንያቶች መካከል ይጠቀሳል።›› ሲሉ 
ያብራራሉ።

የግብይት ሥርዓቱ እንዲበላሽ ከሚያደርጉት 
ጉዳዮች መካከል አንዱ የግብይት ሰንሰለት መርዘም ነው 
የሚሉት ረዳት ፕሮፌሰር ሀብታሙ፣ የግብይት ሰንሰለት 
መርዘምና በሰንሰለቱ ላይ ቁጥጥር አለማድረግ የዋጋ ንረት 
እንዲጨምር ከፍተኛ አስተዋፅዖ ያደርጋል።በአንዳንድ 
ስፍራዎች በምርቱ መነሻ እና በመጨረሻው መዳረሻ 
(ሸማቹ) መካከል ያለው የዋጋ ልዩነት ከእጥፍም በላይ 
ሆኖ እንደሚታይም ያመለክታሉ።  

በሐረማያ ዩኒቨርሲቲ የኢኮኖሚክስ መምህርና በ 
‹‹ፍሮንቲየርአይ›› (Frontieri) ጥናትና አማካሪ ድርጅት 
ከፍተኛ ተመራማሪ የሆኑት ዶክተር ሞላ አለማየሁም 
ረዥም የሆነና አላስፈላጊ አካላት የበዙበት የግብይት 
ሰንሰለት ውጤታማ የሆነ ገበያ እንዳይኖር በማድረግ የዋጋ 
ንረት እንዲሁም የምጣኔ ሀብት መናጋት እንደሚፈጥር 
ይገልፃሉ።

ገጽ 9
ኢኮኖሚ

ንግድና ግብይት

ዶክተር ሞላ የአንድ ሀገር ገበያ ውጤታማነት 
ከሚለካባቸው መስፈርቶች መካከል አንዱ የግብይት 
ሰንሰለት ቀልጣፋነት መሆኑንም ያመለክታሉ።ገበያው 
አላስፈላጊ የግብይት ሰንሰለቶችን ያስወገደ ከሆነ ውጤታማ 
ገበያ ተደርጎ እንደሚታሰብም ይጠቅሳሉ።የግብይት 
ሰንሰለቱ እየረዘመ ሲሄድ በእያንዳንዱ ደረጃ ላይ ያለው 
ዋጋ ይጨምራል የሚሉት ዶክተር ሞላ፣ እቃዎች 
መጨረሻ ላይ ለሸማቹ ሲደርሱ ዋጋቸው በጣም ከፍተኛ 
ይሆናል ሲሉ ይገልጻሉ።የግብይ ሰንሰለት መራዘም፣ 
የጥራት መቀነስ እንዲሁም የጊዜና የወጪ መጨመርን 
ያስከትላል።የምርቱ ፈላጊ እቃውን በፈለገበት ጊዜ 
እንዳያገኘውም ያደርጋል።የግብይት ሰንሰለቱ ባጠረ ቁጥር 
ደግሞ የእቃዎች ዝውውር ቀልጣፋ ይሆናል፤ ወጪም 
ይቀንሳል ሲሉ ያብራራሉ።

በኢትዮጵያ ኢኮኖሚክስ አሶሴሽን ከፍተኛ ተመራማሪ 
ዶክተር አረጋ ሹመቴም የግብይት ሰንሰለት ለዋጋ ንረት 
ከፍተኛ ሚና እንዳለው ይስማማሉ።እንደ እርሳቸው 
ማብራሪያ፣ የአቅርቦትና የፍላጎት አለመመጣጠን፣ 
የሸቀጦች የግብዓት ዋጋ መጨመር እና በግብይት ሰንሰለት 
ላይ ያሉ ሰው ሰራሽ ጣልቃ ገብነቶች ከዋነኞቹ የኢትዮጵያ 
ኢኮኖሚ ችግሮች መካከል አንዱ ለሆነው ለዋጋ ንረቱ 
ዋነኛ መንስዔዎች መሆናቸውን በማብራራትም፣ 
በግብይት ሰንሰለት ላይ የሚፈጠሩ ሰው ሰራሽ ጣልቃ 
ገብነቶች የአቅርቦት እጥረት እንዲፈጠር በማድረግ የዋጋ 
ንረት እንዲከሰት እንደሚያደርጉ ይጠቁማሉ።

እንደ ዶክተር አረጋ ገለጻ፤ ከአምራቹ እስከ ሸማቹ 
ድረስ የተራዘመ የግብይት ሰንሰለት ሲኖር የዋጋ ንረቱ 
በከፍተኛ ሁኔታ እየጨመረ ይሄዳል።ኢትዮጵያ ውስጥ 
አብዛኞቹ የፍጆታ ሸቀጦች የተራዘመ ግብይት ያላቸው 
ናቸው።በግብይቱ ላይ የሚሳተፉት አካላት ያለምንም 
እሴት ጭማሬ የየድርሻቸውን እንደ ትርፍ ስለሚወስዱ 
ምርቶቹ ሸማቹ ዘንድ የሚደርሱት በከፍተኛ ዋጋ 
ነው።ስለሆነም የግብይት ሰንሰለት በተራዘመ ቁጥር 
ቀጥተኛ የሆነ የዋጋ ንረት ይከሰታል።በተጨማሪም 
የግብይት ሰንሰለት መርዘም አቅርቦትን ያስተጓጉላል። 

የግብይት ሰንሰለቱ እንዲረዝም ምክንያት ስለሆኑት 
ጉዳዮች ሲያስረዱም ‹‹የመረጃ ክፍተትም የግብይት 
ሰንሰለት እንዲረዝም ያደርጋል።የአቅርቦትና የፍላጎት 
አለመጣጣም በተለይም የአቅርቦት ማነስ የግብይት 
ሰንሰለቱን የሚያረዝሙት ጣልቃ ገቦች እንደፈለጉ 
እንዲሆኑ አግዟቸዋል።ይህን ችግር ይቆጣጠራሉ 
የሚባሉ ተቋማት የግብይት ሰንሰለቱና የጥቅም ተጋሪ 
ሆነው በመገኘታቸው እንዲሁም መዋቅሩም  የተዳከመና 
ብልሹ አሰራር የበዛበት በመሆኑ የግብይት ሰንሰለቱን 
የሚያራዝሙት አካላት እንደልባቸው እንዲሆኑ እድል 
አግኝተዋል።የመንግሥት መዋቅር ደካማ (ጠንክሮ 
መቆጣጠር የማይችል) በመሆኑና ግለሰቦችና ውሳኔ ሰጪ 
የመንግሥት አካላትም የችግሩ አካል ስለሆኑ ጠንካራ 
ቁጥጥር ማድረግ አልተቻለም፤ የሚደረጉ አንዳንድ 
ቁጥጥሮችም ውጤታማ መሆን አልቻሉም›› በማለት 
ያብራራሉ።

ሀገራት የግብይት ሰንሰለትን በማቃለል የግብይት 
ውጤታማነታቸውን ለማሳደግና የአጠቃላይ ምጣኔ 
ሀብታቸውን እንቅስቃሴ ጤናማ ለማድረግ የተለያዩ 
እርምጃዎችን ይወስዳሉ።በኢትዮጵያ የግብይት 
ሰንሰለቱን ለማሳጠርና ቀልጣፋ በማድረግ የገበያውን 
ውጤታማነት ለማሻሻል የተከናነወኑ አንዳንድ ተግባራት 
እንዳሉ የሚናገሩት ዶክተር ሞላ፤ የኢትዮጵያ ምርት 
ገበያን (Ethiopian Commodity Exchange - ECX) 
የዚህ ማሳያ አድርገው ይጠቅሳሉ።‹‹የኢትዮጵያ ምርት 
ገበያ መቋቋም የግብይት አፈፃፀምን ለማቀላጠፍ ታስቦ 
የተቀረፀ ፕሮጀክት ነው።ችግሩ ግን ከምርት ገበያው 
የተገኙ መልካም ተሞክሮዎችን ወደ ሌሎች ዘርፎችም 
ማስፋት አለመቻሉ ነው›› ይላሉ።

ዶክተር ሞላ ‹‹በግብይት ውስጥ የሚሳተፉ አካላት፣ 
በተለይ አምራቾችና ተጠቃሚዎች (ሸማቾች)፣ መረጃ 
እንዲደርሳቸው በማድረግ እንዲሁም ምርት አቅራቢዎችና 
ፈላጊዎች በቀጥታ የሚገናኙባቸውን መንገዶች (በመረጃ፣ 
በቴክኖሎጂ …) በማመቻቸት የግብይት ሰንሰለቱን 
ማሳጠር ይቻላል።በሌሎች ሀገራት የሚሰራባቸው 
የኤሌክትሮኒክ ግብይቶች የግብይት ሰንሰለትን ለማሳጠር 

የተተገበሩ የግብይት ዘዴዎች ናቸው።
በምርቶች ላይ ምንም ዓይነት እሴት የማይጨምሩ 

አካላት በገዢና ሻጭ መካከል መግባት እንደሌለባቸውም 
ነው ያመለከቱት።ብዙ ሰው በገዢና ሻጭ መካከል 
የሚገኙ አካላት (ደላላዎች) ለሚፈጥሩት የዋጋ ጭማሬ 
ሰለባ የሚሆነው በመረጃ እጥረት ምክንያት መሆኑንም 
ጠቅሰው፣ ‹‹እነዚህን እሴት የማይጨምሩና አላስፈላጊ 
የሆኑ አካላትን ከግብይት ሰንሰለቱ ማስወጣት ይገባል›› 
በማለት የግብይት ሰንሰለትን እንዴት ማሳጠርና ግብይትን 
ቀልጣፋ ማድረግ እንደሚቻልም ያስረዳሉ።

‹‹አመለካከትና ግንዛቤ በግብይት ሰንሰለት ላይ ትልቅ 
ትርጉምና ውጤት አለው›› የሚሉት አቶ ሀብታሙ፤ 
‹‹የሸማቾች ጥበቃ ፕሮቶኮል በሚገባ እየተተገበረ ነው? 
ጤነኛ የሚባለው የግብይት ሰንሰለት ስንት ደረጃዎች 
አሉት? የጅምላ አከፋፋዮችና የችርቻሮ አከፋፋዮች 
የትርፍ ህዳግ (Profit Margin) ስንት ነው?›› ብሎ 
መጠየቅ እንደሚያስፈልግም ይመክራሉ።

‹‹ችግሩ በቁጥጥር ብቻ የሚፈታ አይደለም።በዋናነት 
ሥነ ምግባር ያስፈልጋል።የትርፍ ህዳግን መወሰን፣ 
ሸማቹ ለመብቱ መከበር ያለውን ተሳትፎ ማሳደግ 
እንዲሁም ሸማቹ ቴክኖሎጂን ተጠቅሞ የዋጋ 
ሁኔታን እንዲያውቅ ማድረግ ያስፈልጋል።ነጋዴው 
በዘፈቀደ ዋጋ የሚተምንበትን ሥርዓት ማስተካከልም 
ይገባል።የመንግሥት አስፈፃሚ አካላት በቁርጠኛነት 
መስራት አለባቸው።›› ሲሉ ያስገነዝባሉ። የግብይት 
ሰንሰለት ከዚህ ቀደም ተደጋግሞ ተነስቶ አሁንም 
ችግር ሆኖ የዘለቀው ጠበቅ ያሉ ተግባራዊ እርምጃዎች 
ስላልተወሰዱ መሆኑንም በማመልከት፣ ችግሩ ከምጣኔ 
ሀብታዊ እሳቤዎችና እርምጃዎች በተጨማሪ ፖለቲካዊ 
ቁርጠኝነትም እንደሚፈልግ ነው ያስገነዘቡት።

ዶክተር አረጋ የግብይት ሰንሰለትን ለማሳጠርና የገበያ 
ሥርዓቱን ጤናማ ለማድረግ ከሚጠቅሷቸው መፍትሄዎች 
መካከል አንዱ የመንግሥት መዋቅር ጠንካራና ከብልሹ 
አሰራር የፀዳ እንዲሆን ነው።

‹‹የግብይት ሰንሰለት በተራዘመ ቁጥር፣ አቅርቦትና 
ፍላጎት ተጣጥመው ገበያው ዋጋን መወሰን ሳይችል ሲቀር 
መንግሥት ጣልቃ ገብቶ እንዲያስተካክለው (ዋጋውን 
በመቆጣጠርና በመወሰን፣ ሌሎች አቅራቢዎችን በመጋበዝ 
…) ይመከራል›› የሚሉት ዶክተር አረጋ፤ አሁን ባለው ሁኔታ 
በኢትዮጵያ ይህን መቆጣጠር የሚችል መዋቅር ስለሌለ 
ችግሩ ዘላቂ ሆኖ እንደቀጠለ ይናገራሉ።  

እርሳቸው እንደሚሉት፣ ግብይቱ በገበያ መር 
የኢኮኖሚ መርህ መሰረት የማይካሄድ ከሆነ ጠንካራ የሆነ 
የመንግሥት ጣልቃ ገብነት ያስፈልጋል።የፍላጎትና የአቅርቦት 
አለመጣጣም፣ በተለይም የአቅርቦት ማነስ ካለ አቅርቦቱን 
መጨመር ይገባል።የአጭር ጊዜ መፍትሄዎች እየተወሰዱ ጎን 
ለጎን የረጅም ጊዜ መፍትሄዎች መወሰድ አለባቸው።ዋጋን 
የመቆጣጠርና አቅርቦትን የመጨመር እርምጃዎች የአጭር 
ጊዜ መፍትሄዎች ተደርገው ሊወሰዱ ይችላሉ።የግብይት 
ሥርዓቱን ጠንካራ በሆነና ተጠያቂነት ባለው መዋቅርና 
አሰራር በመደገፍ የግብይት ሰንሰለቱን የሚያረዝሙ አካላትን 
መቆጣጠርና ከግብይቱ ማስወጣት ይገባል።

ከዚህ በተጨማሪም መሰረታዊ የሕብረት ስራ 
ማሕበራትን ምግብ ነክ በሆኑ መሰረታዊ ፍጆታዎች 
ግብይት ላይ እንዲሳተፉ ማድረግ ያስፈልጋል።ማኅበራቱ 
ምርቶችን ከአምራቾቹ በቀጥታ ለተጠቃሚዎች እንዲያደርሱ 
የሚችሉበትን እድል ማመቻቸት እና ለማሕበራቱ ልዩ 
ልዩ ድጋፎችን በማድረግ ማሕበራቱን ማጠናከርም 
ይገባል።የመሬት፣ የፋይናንስ፣ የመሰረተ ልማት አቅርቦቶችን 
በማሻሻል እንዲሁም ተገቢውን ጥበቃ በማድረግ ምርቶችን 
በተሻለ ዋጋ ከእርሻ በቀጥታ ወደ ተጠቃሚው የሚያቀርቡ 
ቢዝነሶችን ማበረታታት ያስፈልጋል።       

‹‹መንግሥት ሁልጊዜም የሚወስዳቸው የአጭር ጊዜ 
መፍትሄዎች ናቸው:: የአጭር ጊዜ መፍትሄዎችን ወስዶ ዝም 
ከማለት ይልቅ ጎን ለጎን የረጅም ጊዜ መፍትሄዎችም ሊታሰቡ 
ይገባል›› ሲሉ ገልጸው፣ የማስታገሻ ስራዎች እየተሰሩ 
የረጅም ጊዜ መፍትሄዎች አለመሰራታቸው የዋጋ ንረቱ 
ለ10 ዓመታትና ከዚያ በላይ እንዲቀጥል ሆኗል ይላሉ። 
ስለሆነም ለችግሩ የተሻለ መፍትሄ ለማበጀት መንግሥት 
መዋቅሩን ጠንካራና ተጠያቂ ማድረግ አለበት›› በማለት 
ይመክራሉ።  

ያልተገራው የግብይት ሰንሰለት 

መንግሥት ሁልጊዜም 
የሚወስዳቸው የአጭር 

ጊዜ መፍትሄዎች ናቸው። የአጭር 
ጊዜ መፍትሄዎችን ወስዶ ዝም 

ከማለት ይልቅ ጎን ለጎን የረጅም 
ጊዜ መፍትሄዎችም ሊታሰቡ 
ይገባል።የማስታገሻ ስራዎች 

እየተሰሩ የረጅም ጊዜ መፍትሄዎች 
አለመሰራታቸው የዋጋ ንረቱ ለ10 

ዓመታትና ከዚያ በላይ እንዲቀጥል 
ሆኗል።ስለሆነም ለችግሩ የተሻለ 
መፍትሄ ለማበጀት መንግሥት 
መዋቅሩን ጠንካራና ተጠያቂ 

ማድረግ አለበት

ዓለም አቀፍ

መዝናኛ

ማረፊያ/ትዝብት
ዋለልኝ አየለ

ባለፈው እሁድ ኢ ቢ ኤስ ቴሌቪዥን ላይ 
አንዲት የ13 ዓመት ታዳጊ ልጅ ወልዳ እናት ሆና 
መታየቷ በማህበራዊ የትስስር ገጾች ሲዘዋወር ነበር። 
አስገራሚና አሳዛኝ ያደረገው ልጅ መሆኗ ብቻ 
አይደለም፤ በዚህ ያልጠና ሰውነቷ ያለፍላጎቷ መሆኑ 
ነው። እናትና አባቷ በፍች በመለያየታቸው ምክንያት 
መጠጊያ አጣች። ቢያስጠጋኝ ብላ የተጠጋችው ወንድ 
ነው ለዚህ የዳረጋት።

ሌላኛው አሳዛኙ ነገር ደግሞ ወላጆቿ በሕይወት 
እያሉ ማገዝ እንኳን ባይችሉ ሞቷን የሚመኙ 
መሆናቸው ነው። 

በዚህ አሳዛኝ ክስተት ምክንያት ብዙዎች ‹‹እንደ 
ማህበረሰብ ዘቅጠናል›› በሚል ኋላቀርነታችንን 
እየረገሙ ነው። አዎ! ኋላቀሮች ነን፣ የንቃተ ህሊና 
ችግር አለብን። መጠጊያ አጥታ የመጣች ገና ምንም 
የማታውቅ ልጅ ለእንዲህ አይነት ችግር መዳረግ ሰው 
የመሆን ዝግመተ ለውጥን አለመጨረስ እንጂ ሌላ 
ምን ይባላል?

በዚሁ ሳምንት አንዲት የ17 ዓመት ታዳጊ 
በደፋሪዋ ተገድላለች። አስገድዶ በመድፈሩ ለምን 
ተከሰስኩ ብሎ ነው የገደላት። እንዲህ አይነት 
አረመኔያዊ ድርጊቶችን እየተላመድናቸው ነው። 
በየመገናኛ ብዙኃኑ እና በየመድረኩ አንድ ሰሞን 
‹‹ጉድ!›› ይባላል በዚያው ይረሳል። የሰዎችን የጭካኔ 
ድርጊት እናወግዛለን በዚያው ይረሳል፤ ድርጊቶችም 
ይቀጥላሉ። 

እንዲህ አይነት ድርጊቶች በተከሰቱ ቁጥር 
ማህበረሰብን መርገም ብቻውን መፍትሔ የሚሆን 
አይመስለኝም። መፍትሔው የንቃተ ህሊና እና 

የመሰልጠን ባህል እንዲመጣ ማስተማር ነው። 
የአረመኔዎችን ድርጊት ብቻ ማራገብ ሳይሆን 
የአስተዋይና የብልህ ሰዎችን ታሪክም ማስተዋወቅ 
ነው። 

የበጎ ሰው ሽልማት ላይ ዲያቆን ዳንኤል ክብረት 
ሲናገር የሰማሁት አንድ ሀሳብ ነበር። ተደጋጋሚ 
የትራፊክ አደጋ ያደረሰ ሰው ስሙ በብዙ መዝገቦች 
ላይ ይገኛል። 30 እና 40 ዓመት ምንም አይነት ግጭት 
ሳያደርስ ያገለገለ ሾፌር ግን ማንም አያውቀውም። 
በጎ ነገር ካደረጉት ሰዎች በላይ መጥፎ ነገር ያደረጉት 
ሰዎች ስም ይነግሳል፤ ችግሩን ግን ሲቀርፍ አይታይም።

የማህበረሰባችንም ነገር ልክ እንደዚሁ ነው። 
በመራገም ብዛት ለውጥ አይመጣም። ጥቃቅን 
ሊመስሉን ቢችሉም ማህበረሰባችን ውስጥ በጎ 
ሰዎችም አሉ። ያንን ውስብስብ ልማድ ጥሰው 
የሚወጡ ፈላስፎች አሉ። ልጅ እያለሁ በአካባቢዬ 
የተከሰተ አንድ ታሪክ ልጥቀስ። 

በአካባቢው ልማድ ሴት ልጅ ሳታገባ እንኳንስ 
መውለድ ድንግልናዋን እንኳን ካጣች ትልቅ ነውር 
ነው። አግብታ ‹‹ክብረ ንጽህናዋ የለም›› ከተባለ 
ቤተሰቦቿ እንደተዋረዱ ነው የሚቆጠር። በነገራችን 
ላይ ይሄ ልማድ አሁን ላይ በፊት በነበረው ልክ 
አይደለም፤ በጊዜ ሂደትና በከተሜነት መስፋፋት 
አስተሳሰቡ ገጠርም ስለደረሰ እየተሻሻለ መጥቷል። 

ወደ ታሪኩ ስመለስ፤ በዚያ ልማድ ውስጥ አንዲት 
ልጅ ሳታገባ ወለደች። እርግዝናዋ መለየት ከጀመረበት 
ጊዜ ጀምሮ እናቷ ለወራት ቤት ውስጥ እያዋለች 
አቆየቻት። ስትወልድ ጭራሹንም እንዳትታይ ጓዳ 
ውስጥ ተደረገች። ይህን ሁሉ ክስተት አባት ያውቃል። 
የመደበቁ ተባባሪ ነው። 

የጎረቤት ሰዎች ‹‹የት ሄዳ ነው አይተናት 
አናውቅም›› ሲሉ ራቅ ያለ አካባቢ ያሉ ዘመዶችን 
በመጥራት ‹‹እነ እገሌ ጋ ሄዳ ነው›› ይላሉ። እዚያው 
ቤት ውስጥ ለማንኛውም ወላድ የሚደረገውን 
እንክብካቤ ተደርጎላት ወራት ተቆጠሩ። 

እንዲህ እንዲህ እያለ ሹክሹክታው መሰማት 
ጀመረ። ጉድ የሚለው ጉድ ብሎ፣ በምን መንገድ 
እንደወለደች ግራ የተጋባውም ግራ እንደተጋባ ነገሩ 
እየተለመደ ሄደ። ወላጆቿም ‹‹ ማን ማባቱ ምን 
አገባው!›› በማለት የሚጠይቀውን ሁሉ አፍ በማስያዝ 
ኩም ማድረግ ጀመሩ። ልጅቷ እንደማንኛውም ሰው 
አግብታ ሕይወቷን ስትመራ ቆይታ ካለፈው ሕይወቷ 
ጋር በማይገናኝ ህመም ሕይወቷ አለፈ።

የእነዚህ ወላጆች ታሪክ ከተማ ለኖረ ሰው ምንም 
ላይገርም ይችላል፤ የሚገርመው የአካባቢውን 
መጥፎ ልማድ ለሚያውቅ ሰው ነው። ልጃቸው 
ከጋብቻ ውጭ ካረገዘች ቢያንስ ቢያንስ ትገረፋለች፣ 
ሲከፋ ደግሞ ለስነ ልቦና ቀውስ የሚዳርግ ማግለል 
ይደርስባትና በባህላዊ መንገድ ለማስወረድ ስትሞክር 
ሕይወቷ ያልፋል፤ እነርሱ ግን አንዴ የሆነው ሆኗል 
ብለው ምንም እንዳይደርስባት ነው ያደረጉት። 
የእንዲህ አይነት ሰዎች ታሪክ ለብዙዎች ትምህርት 
ይሆናል። 

ይህ ማለት ግን ልጆች ልቅ እንዲሆኑ 
ይፈቀድላቸው ማለት አይደለም። ዳሩ ግን የስነ ልቦና 
ቀውስ የሚያስከትል ማስፈራራት በማድረግ ሳይሆን 
በማስተማርና በምክር ነው። ራሳቸውን ችለው 
እንዲያውቁ በማድረግ ነው። ከዚህ ሁሉ አልፎ የመጣ 
ስህተት ካለ ግን እንዳይደገም ማስጠንቀቅ እንጂ 
ልጅቷን ‹‹እንዳላይሽ!›› ማለት ቀጣይ ሕይወቷም 
የተመሰቃቀለ እንዲሆን ያደርጋል። 

ማህበረሰባችን ውስጥ ያለውን መጥፎ ልማድ 
ስናወግዝ በጎ እሴቱን ግን በተገቢው መንገድ 
አላስተዋወቅንም። የባልና ሚስት ፍቺ አጀንዳ 
የሚሆነውን ያህል 50 እና 60 ዓመታት በትዳር 
የቆዩ ሰዎች ፍቅር አጀንዳ አይሆንም። ‹‹የዘመኑ 
ትዳር በሳምንቱ ይፈርሳል›› ያልነውን ያህል በደሳሳ 
ጎጆ ውስጥ ስላለው ፍቅር አናወራም። አንድን ነገር 
በመጥፎነቱ አጀንዳ ባደረግነው ቁጥር የመለመድ 
ዕድል ይኖረዋል። 

የተማረ የሚባለው ክፍል አሳዛኝ ድርጊቶች 
ሲከሰቱ ነገሩን ከማራገብና ከመራገም ያሳደገውን 
ማህበረሰብ ማስተማር ይሻላል። ችግሩ ግን የተማረ 
የሚባለውም የሚያጠፋው ጥፋት ያልተማረ 
ከሚባለው የባሰ መሆኑ ነው። ትልልቅ የትምህርት 
ደረጃ በያዙ ሰዎች ሳይቀር ነው የአስገድዶ መድፈር 
ወንጀል የሚፈፀመው። ማህበረሰብን ይለውጣል 
የተባለው ሰውየ ራሱ መካሪና ተቆጪ የሚያስፈልገው 
ሆነ ማለት ነው። እንዲህ አይነቱን የሚቀጣው 
ተገቢውን የህግ እርምጃ መውሰድ ነው። 

እንደ ማህበረሰብ ላለብን ችግር ግን 
በመንግሥትም ሆነ በግለሰብ ደረጃ ኃላፊነታችንን 
ልንወጣ ይገባል። ትንሽ ቀለም የቆጠርን ሰዎች 
በየአካባቢያችን የግንዛቤ ለውጥ እንዲመጣ ልንሰራ 
ይገባል። ከገጠሩ የአገሪቱ ክፍል የመጡ በአዲስ አበባ 
ጎዳናዎች ላይ ለልመና የተዳረጉ እናቶችንና ሕጻናትን 
እናያለን። የመጡት ለም መሬት እና የደለበ በሬ ጥለው 
ነው፤ ምክንያቶቹ በንቃተ ህሊና አለመኖር የሚፈጠሩ 
ናቸው። 

ስለዚህ በየአካባቢው ያሉ ብልህ ሰዎችን አርዓያ 
በማድረግ የማህበረሰብ የአስተሳሰብ ለውጥ ልናመጣ 
ይገባል። 

የብልሆች ታሪክም ይነገር

ዋቅሹም ፍቃዱ

አዲስ አበባ፡-- ከንግስት አልሳቤጥ ሞት በኋላ ወደ 
ሥልጣን የመጡ ልዑል አልጋ ወራሽ ቻርለስ የደቡብ 
አፍሪካዉ ፕሬዚዳንት ሰረል ራማፎሳ  አገራቸዉን 
እንዲጎበኙ ጥሪ አቀረቡላቸው።

ፕሬዚዳንት ራማፎሳ  በአዲሱ የእንግሊዝ ንጉሳዊ 
ቤተሰብ በልዑል ቻርለስ አማካኝነት የጉብኝት ግብዣ  
ከቀረበላቸዉ የአለም መሪዎች የመጀመሪያ መሆናቸዉን 
አልጀዚራ ዘግቧል። 

ባሳለፍነዉ ሰኞ ጉዳዩን አስመልክቶ  ከቡኪንግሃም 
ቤተ መንግስት የወጣው መረጃ እንደሚያመላክተው፣ሰረል 
ራማፎሳ  የንጉስ ቻርለስ ግብዣ በመቀበል በቀጣዩ  ወር 
ሕዳር ለሶስት ቀናት በእንግሊዝ ይፋዊ የሥራ ጉብኝት 
እንደሚያደርጉ አልጀዚራ በዘገባው ገልጿል። ፕሬዚዳንቱ 
ከባለቤታቸው፣ ቀዳማዊት እመቤት ወይዘሮ ሾፖ ሞቴፔ 
ጋር ወደ እንግሊዝ እንደሚያቀኑ ለማወቅ ተችሏል።-

ፕሬዚዳንት ራማፎሳ በእንግሊዝ የሥራ 
ጉብኝት ሊያደርጉ ነው

ደቡብ አፍሪካ ከ56ቱ የጋራ ኢኮኖሚ/ ኮመንዌልዝ/ 
አብዛኞቹ የእንግሊዝ ቅኝ ገዥ የነበሩት አባል አገራት አንዱ 
ስትሆን፣ ቀደም ሲል እንደ ኔልሰን ማንዴላ፣ ታቦ ምቤኪ 
እና ጃኮብ ዙማ ያሉ የቀድሞ የአገሪቱ መሪዎች በእንግሊዝ 
ተመሳሳይ የሥራ ጉብኝት ማድረጋቸውን አልጀዚራ 
አስነብቧል።

ከ1997 ጀምሮ  ንጉስ ቻርለስ በተለያዩ ጊዜያት ደቡብ 
አፍሪካን መጎብኘታቸዉንና በተለይ በ2013 የኔልሰን 
ማንዴላ ሥርዓተ ቀብር ላይ በመገኘት አለም ከአፓርታይድ 
ወደ እውነተኛ ዴሞክራሲ የመራት ያለ ታላቅ ሰዉ ዳተኛ 
መሆኗን የገለጹበት ሁኔታ ነበር። ማንዴላ በመልካምነት 
በሰራቸዉ ሥራ ለአለም ትልቅ የምስጋና እዳ ጥሎ 
እንደሄደም  ንጉስ ቻርለስ አስገንዝበው ነበር።

ፕሬዚዳንት ራማፎሳ ወደ እንግሊዝ ለማቅናት 
ፍቃደኛ ይሁኑ እንጂ ከጉብኝቱ መልስ ጉቦ፣ ህገ ወጥ 
የገንዘብ ዝውውር፣ አፈናና የወንጀል መደበቅ ክሶች 
እንደሚጠብቋቸው አልጀዚራ አክሎ አስነብቧል። 

ፕሬዚዳንት ራማፎሳ

ዋቅሹም ፍቃዱ

አዲስ አበባ፡ ሰሜን ኮሪያ ባለስቲክ ሚሳይል ወደ አገረ 
ጃፓን ማስወንጨፏን ቢቢሲ አስነብቧል።

ሰሜን ኮሪያ ማክሰኞ እለት ያስወነጨፈችው ባለስቲክ 
ሚሳይል  4 ሺህ 500 ኪሎ ሜትር ከተምዘገዘገ በኋላ 
በጃፓን አቅራቢያ ፓስፊክ ውቅያኖስ ላይ ወድቋል። 

ባላስቲክ ሚሳይሉ ትንሽ ሀይል ቢሰጥ ጉዓም የሚባለዉ 
የአሜሪካው ደሴትን ለማጥቃት አቅም እንዳለው የተነገረ 
ሲሆን ሰሜን ኮሪያ  እ.ኤ.አ ከ2017 ወዲህ ወደ ጃፓን 
ያስወነጨፈችዉ የመጀመሪያው ሚሳይል ተብሏል።

የጃፓኑ ጠቅላይ ሚንስትር ፉሚኖ ኪሺዳ ድርጊቱ 
የጠብ አጫሪነት ድርጊት መሆኑን የገለጹት፣ የጃፓን 
መከላከያ ሚንስትር ያሱካዙ ሐማዳ በበኩላቸው አገሪቱ  
ወታደራዊ አቅሟን ለማሳደግና አጸፋዊ ምላሽ ለመስጠት 
የሚያስችሉ የትኛውንም አማራጭ መጠቀም እንደምትገደድ 
አስገንዝበዋል። አሜሪካም በብሔራዊ ጸጥታ ካዉንስል 
ቃል አቀባይዋ  አድሪን ዋትሳን በኩል የሰሜን ኮሪያ ድርጊት 
ቀጣናውን ለማቃወስ የተቃጣ አደገኛና ሀላፊነት የጎደለው 
ዉሳኔ መሆኑን ገልጻለች። 

አሜሪካ በቀጣናዉ የሰሜን ኮሪያ ጥቃት ለመግታት 
ብሎም የቀጣናዉን ወታደራዊ አቅም ለማጎልበት 
ከጃፓንና ከደቡብ ኮሪያ ጋር በቅርበት እየሰራች ትገኛለች። 
እ.ኤ.አ ከ2017 ወዲህ ለመጀመሪያ ጊዜ ሶስቱ አገራት/
አሜሪካ፣ጃፓንና ደቡብ ኮሪያ/ ባሳለፍነው ሳምንትም የጋራ 
ወታደራዊ ልምምድ ማድረጋቸው ይታወሳል። የሶስቱ 
አገራት ወታደራዊ ልምምድ የህልዉና ጥያቄ የፈጠረባት 
ሰሜን ኮሪያ “ራሴን ለመከላከል ብቁ ነኝ” የሚል መልዕክት 
ያለዉ ባለስቲክ ሚሳይል ወደ ጃፓን አስወንጭፋለች።

እ.ኤ.አ በ2017 ሶስቱ አገራት የጋራ ወታደራዊ ልምምድ 
ማድረጋቸዉን ተከትላ ሰሜን ኮሪያ  ወደ ጃፓን ሁለት 
ባለስቲክ ሚሳይል ማስወንጨፏና ከሳምንት በኋላ ደግሞ 
የኒውክሌር ሙከራ ማድረጓን ቢቢሲ በዘገባው አውስቷል። 

በተመሳሳይ መልኩ ከሚሳይል ማስወንጨፍ ተከትላ  
የኒዉክሌር ሙከራ ለማድረግ ዝግጅት ላይ መሆኑን 
በዘገባው ተጠቁሟል።

ምንም እንኳ ሰሜን ኮሪያ ቅድመ ማስጠንቀቂያ 
ሳትሰጥና አስቀድማ ሳታሳውቅ ማንኛውንም የኒዉክሌር 
ጦርመሳሪያና የባለስቲክ ሚሳይል ሙከራ  ማድረግ 
እንደሌለባት የተባበሩት መንግስታት ድርጅት ቢከለክላትም 
አገሪቱ ግን የኒውክሌር ጉዳይ የህልዉኗ ጉዳይ በማድረግ 
ራሷን ከጠላት ለመከላከል የሚያስችል ተደጋጋሚ የባለስቲክ 
ሚሳይል ሙከራ እያጧጧፈች ትገኛለች። በተባበሩት 
መንግስታት ድርጅት ህግ መሰረት አንድ አገር  ያለፍቃድ 
የትኛውም አገር አየር ክልል  ላይ ሚሳይል ማስወንጨፍ 
የተከለከለ ነዉ። ነገር ግን ሰሜን ኮሪያ  ለማንም ጆሮ 
ሳትሰጥ የሉዓላዊነቴ ጉዳይ ነው በማለት የሙጥኝ ብላለች።

አገሪቱ በአንድ ሳምንት በቀናት ልዩነት ውስጥ 
ካስወነጨፈቻቸው አምስት ባለስቲክ ሚሳይሎች ሁለቱ 
በጃፓን ኢኮኖሚ ዞን አቅራቢያ በሚገኘዉ ውሃ ላይ 
በመውደቃቸው ድርጊቱ በሁለቱ አገራት መካከል 
የነበረዉን ቁርሾ በማባባስ ቀጣናውን ወደ ለየለት ቀውስ 
እንዳይከት ከፍተኛ ስጋት ፈጥሯል።

ሰሜን ኮሪያ ባለስቲክ ሚሳይል ወደ 
 ጃፓን አስወነጨፈች



አዲስ ዘመን   ረቡዕ መስከረም 25 ቀን 2015 ዓ.ም ገጽ 39

ባለውለታዎቻችን
ማህበራዊ

ግርማ መንግሥቴ

የዛሬው ባለውለታችን ሰው ሁለገብ ናቸው። እዚህ 
ሲሏቸው እዛ፤ እዛ ሲሏቸው ደግሞ እዚህ ይገኛሉ። 
በመሆኑም፣ እኛም ሁለገብነታቸውን ተገንዝበን በፈርጅ 
በፈርጁ ልንገልፃቸው፣ ስራዎቻቸውን በአይነት በአይነት 
ልናይላቸው ወደድን። እርግጥ ነው እኚህ የዛሬው የ 
”ባለውለታዎቻችን” ተስተዋሽ ሁለገብ ሰው በአሁኑ 
ትውልድ ብዙም አይታወቁም። እሳቸው አይታወቁ እንጂ 
ዛሬ የምንመለከታቸው ስራዎቻቸው ግን በእያንዳንዳችን 
በሚባል ደረጃ የእለት ተእለት እንቅስቃሴና አኗኗር ዘይቤ 
ውስጥ ያለሟቋረጥ ቦታ አለው። አስተዋፅኦዋቸውም 
ጉልህ ነው።

 እኚህ የዛሬው የገፁ ተስተናጋጅ ብዙ አይባልላቸው 
እንጂ በብዙዎች በሚፈለጉ ሰነዶች ላይ ግን ተገቢውን 
ስፍራ ይዘው የምናገኛቸው ሲሆን፤ Encyclopaedia 
aethiopic እና ሌሎችም ላይ ሕይወትና ስራዎቻቸው 
ሰፍረው ይገኛሉ። (በቋንቋ ክፍተት ምክንያት መረዳት 
ያልቻልነውና ድረ-ገፅ ላይ የሚገኘው ” አምባሳደር ተፈሪ 
ሻረው ብኸፊሉ እንክዝከሩ!”ም ሌላው ስለ ተፈሪ ሻረው 
የተፃፈ ነው።) 

አቶ ተፈሪ ከአፍሪካ እግር ኳስ አባት ይድነቃቸው 
ተሰማ ጋር ትከሻ ለትከሻ ተደጋግፈው ለእግር ኳሳችን 
በመልፋታቸው ምክንያት በተለይ በቀድምቶቹ የስፖርት 
ቤተሰቦች ዘንድ በሚገባ ይታወቃሉ፤ ይጠቀሳሉም።  

 አቶ ተፈሪ ሻረው በማህበራዊ አገልግሎቱ በኩልም 
በዚህ መልክ ገለፅናቸው እንጂ በፖለቲካውም አሉበት።

አቶ ተፈሪ በፖለቲካው መስክ ያላቸው ሚናም 
ሆነ ተሳትፎ ይህ ነው ብሎ ቁልጭ ባለ መልክ መግለፅ 
የሚቻል አይደለም። የዚህ ችግር ዋናው መንስኤ ደግሞ 
የመረጃ እጦት ሲሆን፤ እንደ ነገሩም ያገኘናቸው ምንጮች 
እንደሚያሳዩት ከሆነ የፖለቲካ ሰብእናቸው አወዛጋቢ 
ነው። በተለይ ከንጉሱ ጋር እሳትና ጭድ ናቸው ይባላል።

አምባሳደር ተፈሪ ሻረው በዲፕሎማሲው መስክ 
አገራቸውን አገልግለዋል። ይሁን እንጂ ይህም (ከመቼ 
እስከ መቼን ጨምሮ) ያስመዘገቧቸውን ድሎችም ይሁን 
ያበረከቱትን አስተዋፅኦ እንካችሁ የሚሉ መረጃዎች 
የሉም። ምናልባት ከዚህ ፅሁፍ በኋላ አቶ ተፈሪ ሻረውን 
የተመለከቱ መረጃዎች በእጃቸው ያሉ ሰዎች ያካፍሉናል 
ተብሎ ይጠበቃል።

ሰውየውና ሁለገብነታቸው በአንድ አካባቢ የተወሰኑ 
አይደሉም። እነ ጋሽ በቀለ ሞላን በሚያስታውሰን መልኩ 
ካሉበት፣ ከጀመሩበት አካባቢም ወጥተዋል። ለዚህ 
ማስረጃችን ደግሞ ከወደ ጅማ የተገኘው መረጃ ነውና 
ዝቅ ብለን የምናየው ይሆናል።  

ተፈሪና አምቦ ጠበል
 ከአፍሪካ 1ኛ፣ ከዓለም 10ኛ፣ ዓመታዊ አማካይ 

ገቢው ከ3 ቢሊዮን ዩኤስዲ በላይ የሆነው አልኮል አልባ 
መጠጦች አምራች ኩባንያ (ኢስት አፍሪካን ቦትሊንግ)  
እንደገለፀውና allafrica.com ለንባብ እንዳበቃው በ1931 
በአምቦ ከተማ የመጀመሪያውን፣ አምቦ የማእድን ውሃ 
(Ambo Mineral Water) በሚል መለያ (brand) 
የሚታወቀውን የአምቦ ውሃ (በተፈሪ ምክንያትም 
በአለም “oldest modern mineral water” በሚል 
ይታወቅ ዘንድ ግድ ብሏል) ማምረቻ ፋብሪካ  የመሰረቱት 
(የከፈቱት) ነጋዴው (businessman ይላቸዋል) ተፈሪ 
ሻረው ናቸው። 

የአምቦ ውሃ ፋብሪካ በአሁኑ ሰአት አቅሙን 
ከሶስት እጥፍ በላይ ለማሳደግ ከውጭ ባለሀብቶች ጋር 
መስራት በማስፈለጉ ያ ተደርጎ፣ በፊት በሰአት 12 ሺህ 
ጠርሙስ የነበረው ከ2009 ጀምሮ በሰአት 40ሺህ 
እንዲያመርት ሆኗል። እኤአ በ2017 CCBA ከገዛው 
ጀምሮ ስያሜው Ambo Mineral Water S.C ሆኗል። 
ንብረትነቱም የCoca-Cola Beverages Africa ነው። 
ከተወረሰበት 1975 (እአአ) ጀምሮ እስከ ኢህአዴግ 
አገሪቷን እስከተቆጣጠረበት ጊዜ ድረስ የህዝብ ሀብት 
(public companies) ከሆኑት አንዱ የነበረው፣ ይህ 
የኢትዮጵያ ምልክት (”Ethiopian Icon” ይሉታል) 
የሆነው አምቦ (ጠበል) ውሃ (ልክ እንደ ቡናችን ሁሉ) 
ተወዳጅነቱ፣ ተመራጭነቱና ተፈላጊነቱ የትም ሲሆን 
በተለይም በኬንያ፣ ሶማሊያ፣ ደቡብ አፍሪካ፣ ሱዳን፣ 
ሳኡዲ አረቢያ፣ ዩናይትድ አረብ ኢምሬትስ፣ እንግሊዝ፣ 

ስዊድን፣ ዩናይትድ ስቴስትስ፣ ቶሮንቶ እና ካናዳ ሕይወት 
ያለ እሱ ባዶ ነች። 

ውድነቱም የዛኑ ያህል ሲሆን፤ ለምሳሌ፡- ኒው 
ዮርክ ሬስቶራንቶች ውስጥ ከየትኛውም ለስላሳ መጠጥ 
በላይ የሚሸጠው ($6 በጠርሙስ) የእኛው አምቦ ውሃ 
ነው። ይህንን ስንመለከት፣ ያኔ የአቶ ተፈሪ የቢዝነስ 
ምርጫ የሚደነቅ ሆኖ እናገኘዋለን። (በነገራችን ላይ፣ 
በአሁኑ ሰአት 106 የፕላስቲክ ውሃ አምራች ኩባንያዎች 
እንዳሉ ያውቃሉ? ለጠቅላላ እውቀት እንጂ ከአምቦ ጋር 
እያነፃፀርናቸው አይደለም።) 

ተፈሪና አረንቻታ
አቶ ተፈሪ ሻረው አረንቻታን በተመለከተም ያው 

እንደ አምቦ ውሃው (ጠበል) ሲሆን፤  ከመጀመሪያዎቹ 
የፋብሪካ ባለቤቶችና ባለሀብቶች አንዱና በንጉሰ-ነገሥቱ 
ዘመን ለስላሳ መጠጥ ፋብሪካ የሆነውን አረንቻታ የከፈቱ 
ባለሀብት ነበሩ።

የመጀመሪያው የሀገራችን የለሥላሳ መጠጥ ፋብሪካ 
በአቶ ተፈሪ ሻረው የተከፈተው የአረንቻታ ፋብሪካ ነበር። 
በፊት የተወዳጁና ስመ ጥሩ አምቦ ባለ ጋዝ ውሃ ቀደምት 
ባለቤት እሳቸው እንደ ነበሩት ሁሉ አረንቻታ ማምረቱም 
የእሳቸውና በእሳቸው የተጀመረ ነው። በዘመኑ የሁሉም 
ለስላሳ መጠጦች ዋጋ አስር ሳንቲም ነበር። (እአአ በ1959 
አዲስ አበባ፣ ሁለተኛ ቅርንጫፉን በ1965 ድሬዳዋ ላይ 
የከፈተው፤ በ1975 የተወረሰው Ethiopian Bottling 
Share Company ባይወረስ ኖሮ ዛሬ የት በተደረሰ፣ 
ዓለም አቀፍ ተወዳዳሪም በሆንን ነበር።) 

ተፈሪና ጅማ
አዲስ አድማስ ጋዜጣ ላይ ተመስገን ወርቁ የተባሉ 

ሰው ስለ ጅማ ቀደምትነት (የዛሬን አያድርገውና በማለት 
የተፃፈ) በፃፉት የቁጭት ጽሑፍ ላይ የሚከተለው አረፍተ 
ነገር ሰፍሮ ይገኛል። ጅማ የለስላሳ መጠጥ (ተፈሪ ሻረው 
አረንቻታ) ፋብሪካ በነበራት ጊዜ ከጥቂት “ከተማዎች 
በስተቀር በሌሎች ብዙ ቦታዎች የሚኖሩት ዘመዶቻችን 
አረቄና ጠላ ነበር የሚጠጡት፤ … ግፋ ቢል ጠጅ። 
ስለዚህም ከጽሑፉ በግልፅ እንደምንረዳው አቶ ተፈሪ 
ሻረው ከአዲስ አበባም አልፈው ለከተሞች እድገት፣ 
ሥልጣኔና ኢኮኖሚያዊ እንቅስቃሴ ከፍተኛ አስተዋፅኦ 
ሲያደርጉ የነበሩ መሆኑን ነው።

ተፈሪና ስፖርት
በ1940 ዓ.ም የቅዱስ ጊዮርጊስ ቡድን ለመጀመሪያ 

ጊዜ በማህበር ተቋቋመ። በዚህ ጊዜ አልጋወራሽ የክለቡ 
የበላይ ጠባቂ ሲሆኑ አቶ ገብረሥላሴ ኦዳ ፕሬዝዳንት፤ 
አቶ ተፈሪ ሻረው እና አቶ ጌታሁን አየለ ምክትል 
ፕሬዝዳንት፤ አቶ ይድነቃቸው ተሰማ ዋና ጸሐፊ ሆነው 
ተመርጠዋል።

ግንቦት 15 ቀን 1950 የአምቦ ውሃ ባለቤት አቶ ተፈሪ 
ሻረው ለስድስት ወር የሚቆይ ፑልፒ (ከጣፋጭ ፍሬዎች 
የሚሰራ) በተባለው መጠጥ ላይ በሳጥን የአምስት ሳንቲም 
እርዳታ ለማድረግ ወስኖ አስተላለፈ። ደጋፊውና ተማሪው 
ፑልፒኑን ሲጠጣ ጊዮርጊስን እየረዳ እንደሆነ እንዲያስብ 
ነው። ባለቤቱ ተፈሪ ሻረው በዓመቱ ፕሬዝዳንት ሆነው 
ተመረጡ። በዚያኑ ዓመት ደግሞ ዞማ ኮላ ከተባለ መጠጥ 
አስር ሳንቲም ለአንድ ወር ፈቀደ። ግንቦት 12 ቀን 2008 
ዓ.ም የጊዮርጊስ ቡድን ለ12 ጊዜ የፕሪሚመር ሊጉን ዋንጫ 
ያገኘበት እለት ነው። (ግጥምጥሞሹን ልብ ይሏል።)

ገነነው መኩሪያ (ሊብሮ) እንደሚለው፤ የቀድሞው 
የቅዱስ ጊዮርጊስ የልብ ደጋፊ የነበሩት እና የቅዱስ 
ጊዮርጊስን ክለብን በፕሬዝዳንት (በ1951 ዓ.ም) 
ለመምራት የተመረጡት አቶ_ተፈሪ_ሻረው ናቸው የቅዱስ 
ጊዮርጊስ ስፖርት ክለብ ታሪካዊ ቀለማት ቀይና_ቢጫ 
እንዲሆን ያደረጉት። 

ተፈሪና ፖለቲካ
ከድረ-ገጽ (https://am.sewasew.com) ያገኘነው 

መረጃ እንደሚያመለክተው፤ ራስ መስፍን ስለሺ በጣም 
ያቀርቧቸው እና በቅርበት ይከታተሏቸው የነበሩት ተፈሪ 
ሻረው በራሳቸው በራስ ስለሺ አማካኝነት በቀዳማዊ 
ኃይለሥላሴ ድርጅት ውስጥ ትልቅ ሃላፊነት ተሰጥቷቸው 
ተሹመው ነበር። ይህ ድርጅት በጽህፈት ሚኒስትሩ በእነ 
ጸሐፌ ትዕዛዝ ወ/ጊዮርጊስ ወ/ዮሐንስ ሳይቀር በጥርጣሬና 
በጥላቻ የሚታይ ነበር። በዚህም ምክንያት ተፈሪ ሻረው 
ጸሐፌ ትዕዛዙን ጨምሮ በመኳንንቱ ዘንድ በጥሩ ዓይን 
የሚታዩ ሰው አልነበሩም።

ለስፖርት፣ ሙዚቃ … ፍቅር የነበራቸውና በአንድ 
ወቅት ለሚኒስቴርነት ሊሾሙ ታጭተው የነበሩት ተፈሪ 
ሻረው ሹመቱ ቀርቶ በቁም እስር ከቤታቸው እንዲቆዩ 
ተደረጉ። ከትንሽ ጊዜ በኋላም፣ ከዓይን የራቀ ከልብ 
ይርቃል (“ካብ ዓይኒ ዝገለለ ካብ ልቢ ገለለ!” በማለት 
የወቅቱ ጸሐፊና የመረጃ ምንጫችን ይገልፀዋል) በሚለው 
መሰረት፣ ከተከታይና ደጋፊዎቻቸው ይለያዩ ዘንድ 
በአምባሳደርነት ወደ ስዊድን ተላኩ።

ስዊድን በአምባሳደርነት በሚሰሩበት ወቅት የ1953ቱ 
መፈንቅለ መንግሥት ሲሞከር ተፈሪ ከመፈንቅለ 
መንግሥት አድራጊዎች ጎን ቆሙ። “የቀዳማዊ 
ኃይለሥላሴ መንግሥት ጨቋኝ ነው፤ ንጉሡም የአገሪቱን 
ሀብት ዘርፈው ለግላቸው እያከማቹ ነው” ሲሉም 
ተናገሩ። (በዚህ ወቅት ደራሲና ተርጓሚ ሳህለሥላሴም 
እዛ ነበሩና ይህንኑ የአምባሳደሩን ሃሳብ ይደግፉ እንደ 
ነበር በአንድ ወቅት ተናግረዋል) በዚህም ምክንያት 
ከነበሩበት ኃላፊነት እንዲነሱ ተደረገ። 

ተፈሪና የአንበሳ አውቶቡስ
በ1940ዎቹ (በመስከረም ወር) በንጉሳዊ ቤተሰቦች 

ሽርክና የአዲስ አበባ ከተማ ”አንበሳ አውቶቡስ ድርጅት” 
ተቋቋመ። አንበሳ አውቶቡስ መጀመሪያ ሲቋቋም 
የአውቶቡሶቹ ቀለም አረንጓዴ ነበር፤ ከዚያ አረንጓዴ 
ቢጫ ሆነ። አሁን ያለውን የአንበሳ የከተማ ባስ ቀለማት 
(ቀይ እና ቢጫው) የተከሉት ተፈሪ ሻረው ናቸው። 
(ከላይ ስለ ጊዮርጊስ ስፖርት ክለብ አርማ ቀለም 
ያነሳነውን ያስታውሷል።)

ድጋፍና ትብብር
በሙያቸው በውትድርናው መስክ እስከ ሻለቃ 

ማእረግ የደረሱትና አሳዳሚ ናቸው በሚል ምክንያት 
ወደ ሲቪል እንዲቀየሩ የተደረጉት አቶ ተፈሪ ሻረው 
በማሕበራዊ አገልግሎት (በጎ አድራጎት) ዘርፍም 
በብዙዎች የሚታወቁ ሲሆን፤ ቤተ ክርስቲያን አካባቢ 
ነዳያንን ገንዘባቸው እስኪያልቅ የሚለግሱ፣ ለደሀ 
አዛኝ፣ በመሀል ፒያሳ የሚገኙ ሙዚቀኞችንና ባንዶችን 
ከማበረታታት ባለፈ በገንዘብ የሚደግፉ፣ ወጣቶችን 

ለስራ የሚያነሳሱና የሚያበረታቱ፣ በስፖርቱም ዘርፍ 
(ከላይ ይመልከቱ) እንዲሁ የሚያደርጉ …. ሰው ናቸው። 
በባህሪያቸውም ቁጡነትንና ሩህሩህነትን አጣምረው 
የያዙ መሆናቸው ይነገርላቸዋል።

ተፈሪና ስደት
በስዊድን ከአምባሳደርነታቸው ከተነሱ በኋላ ለ16 

ዓመታት (14 የሚሉም አሉ) ወደ አገር ቤት ሳይመለሱ 
እዛው ስዊድን አገር ቆዩ። ደርግ ሥልጣን ከያዘ ከተወሰኑ 
ዓመታት በኋላ ወደ አገራቸው ተመለሱ። ብዙም 
ሳይቆዩ በ1970 ዓ.ም ከዚህ ዓለም በሞት ተለዩ። ከላይ 
በመግቢያችን ስለ አቶ ተፈሪ ሻረው ብዙም መረጃ 
እንዳላገኘን ጠቅሰናል። በወጉ የሰነደ ቀርቶ የጋዜጣ ላይ 
ጽሑፎችን እንኳን ማግኘት አልተቻለም። ይሁን እንጂ 
በቋንቋ ክፍተት ምክንያት ባልተረዳነው (የተወሰነውን 
በመተርጎም የተባበረንን የትግርኛ ክፍል እናመሰግናለን)፣ 
ቆየት ካለና ርእሱን ከላይ በጠቀስነው ጽሑፍ ውስጥ 
የአቶ ተፈሪን ማንነት (ሩህሩህነት፣ እንደስማቸው 
በሁሉም የሚፈሩ መሆናቸውን …)፤ ከባለቤታቸው ጋር 
ተከታትለው መሞታቸውን፣ በጎ አድራጊነታቸውን፣ 
አርአያነታቸውን፣ በተራማጅ አስተሳሰባቸው ምክንያት 
በባለሥልጣናት የማይወደዱ መሆናቸውን …፤በማለት 
ስለ አቶ ተፈሪ የሚያብራሩ አንቀፆች መኖራቸውን 
መጠቆም እንፈልጋለን። 

በመጨረሻም፣ የዚህ አምድ ዐብይ ዓላማ ለአገርና 
ወገን መልካም ሰርተው ያለፉትን ማስታወስ ነው። 
በመሆኑም ዛሬ በተማረው የሕብረተሰብ ክፍል ሳይቀር 
ተጽዕኖ ፈጣሪውን፣ በማሕበራዊ አገልግሎት ዘርፍ 
ከፍተኛ ተሳትፎና አስተዋፅኦ የሚያደርጉትን …፤ 
በእናታቸው ከዓድዋ፣ በአባታቸው ከወልቃይት አካባቢ 
የተወለዱትን አቶ ተፈሪ ሻረውንና ስራዎቻቸውን፤ 
እንዲሁም አስተዋፅኦዎቻቸውን አንስተናል። ይህ ስለ 
ባለውለታችን በቂ ነው ማለት ባንችልም። በመሆኑም 
ወደ ፊት ለሚደረጉ ጥረትና ጥናቶች አጋዥ እንደሚሆን 
ግን መጠራጠር አይቻልም። ቢያንስ መነሻ ስለመሆኑ 
ደፍሮ መናገር ይቻላልና እንጠቀምባቸው። ሰላም!!  

ሁለ ገቡ ተፈሪ ሻረው

በብርሃንና ሰላም ማተሚያ ድርጅት ታተመ

  መስከረም 25 ቀን 2015 ዓ.ም

ከኢትዮጵያ ኢንተርፕራይዝ ልማት ጋር በመተባበር በየ15 ቀኑ የሚታተም

ፌስቡክ፡ www.facebook.com/ethiopianenterprisedevelopmentቴሌግራም፡t.me/ethiopianenterprisedevelopment 

የአነስተኛና መካከለኛ ኢንተርፕራይዞች ፋይናንስ ፕሮጀክት ለኢንተርፕራይዞች ምን ሠንቋል?

ይህ ቦታ 
ለማስታወቂያ ክፍት ነው!ስፖርት

አዲስ ዘመን

ረ
ቡ

ዕ
በግቦች የደመቀው የመጀመሪያ ሳምንት የቤትኪንግ ፕሪሚየር ሊግ

ቦጋለ አበበ

የ2015 ቤትኪንግ የኢትዮጵያ ፕሪሚየርሊግ ባለፈው 
አርብ በባህርዳር ስቴድየም ተጀምሯል። ባለፉት ቀናትም 
የአንደኛ ሳምንት ጨዋታዎች ተካሂደው ከትናንት 
በስቲያ ተጠናቀዋል። የሁለተኛ ሳምንት ጨዋታዎች ዛሬ 
በሚካሄዱ ሁለት ጨዋታዎች ይቀጥላሉ። ከዓምናው 
የውድድር ዓመት በተለየ በበርካታ ግቦች ተንበሽብሸው 
በጀመሩት የዚህ ዓመት የመጀመሪያ ሳምንት ጨዋታዎች 
በአጠቃላይ ሃያ አንድ ግቦች ከመረብ አርፈዋል። ይህም 
ተመልካቹ ካለፈው የውድድር ዓመት የመጀመሪያ 
ሳምንት ጨዋታዎች ከእጥፍ በላይ ግቦችን እንዲመለከት 
አስችሎታል። በአንድ ጨዋታ ከግማሽ ደርዘን በላይ ግቦች 
ሲቆጠሩም የታየበት የፕሪሚየርሊግ ጅማሬ ሆኗል። 

ባለፈው የውድድር ዓመት የመጀመሪያ ሳምንት 
ጨዋታዎች አስር ግቦች ብቻ የተቆጠሩ ሲሆን 
ዘንድሮ ሃያ አንድ ግቦች ተስተናግደዋል። አምና ሶስት 
ጨዋታዎች በአቻ ውጤት ሲጠናቀቁ ሁለቱ ምንም 
ግብ ያልተቆጠረባቸው ናቸው። አንዱ ጨዋታ ብቻ 
አንድ ለአንድ በሆነ አቻ ውጤት ነበር ያለቀው። ዘንድሮ 
በአቻ ውጤት የተጠናቀቁት ሁለት ጨዋታዎች ሲሆኑ 
አንዱ ካለምንም ግብ ሌላኛው ደግሞ ሁለት ለሁለት 
የተጠናቀቀበት ነው። የአቻ ውጤቶች የበዙበትና ከጅምሩ 
የግብ ድርቅ የመታው የዓምና ውድድር ዓመት ጅማሬ 
በአቻ ውጤት ካልተጠናቀቁ አምስት ጨዋታዎች ሶስቱ 

ያሸነፉበት ተመሳሳይ ውጤት 
በታሪክ ለመጀመሪያ ጊዜ 
በሊጉ እየተሳተፈ የሚገኘው 
ለገጣፎ ለገዳዲ ሐዋሳ ከተማን 
በመርታት ደግሞታል። 
ዓምና ከመውረድ ለጥቂት 
የተረፈው ድሬዳዋ ከተማ 
ከሲዳማ ቡና ሁለት ለሁለት 
የተለያዩበት ጨዋታ በርካታ 
ግብ የተስተናገደበት ነው። 
ከስምንት ዓመታት በኋላ ሊጉን 
የተቀላቀለው ኢትዮጵያ መድን 
በቻምፒዮኑ ቅዱስ ጊዮርጊስ 
ሰባት ለአንድ የደሰረበት ሽንፈት 
ያልተጠበቀና በርካታ ግቦችን 

ያስተናገደ ጨዋታ ሆኗል። በዚህ ጨዋታ የተቆጠሩ 
ግቦች ብቻ አምና በመጀመሪያው ሳምንት ጨዋታዎች 
እንዳጠቃላይ ከተቆጠሩ ግቦች በሁለት ብቻ ያነሰ ነው።

ባለፈው ዓመት ውድድር በመጀመሪያ ሳምንት 
ብቻም ሳይሆን በአንደኛው ዙር ውድድር በርካታ 
ግቦች መቆጠር እንዳልቻሉ ይታወሳል። ለዚህም 
የመጀመሪያውን ዙር ውድድር ያስተናገደው የሐዋሳ 
ዩኒቨርሲቲ መጫወቻ ሜዳ ምቹ አለመሆን እንደ አንድ 
ምክንያት ተደርጎ በአሰልጣኞች ጭምር ወቀሳ ሲሰነዘርበት 
እንደነበር አይዘነጋም። ዘንድሮ የመጀመሪያውን ዙር 

የሚያስተናግደው የባህርዳር ስቴድየም መጫወቻ ሜዳ 
ላይ የተሻለ ለውጥ በመኖሩና ተጫዋቾች ኳስ እንደፈለጉ 
ማንሸራሸር በመቻላቸው በርካታ ግቦች ለመቆጠራቸው 
አንድ ምክንያት ሊሆን እንደሚችል አስተያየት የሚሰጡ 
አሉ። ይህን እርግጠኛ ሆኖ ለማስቀመጥ ከዛሬ ጀምሮ 
የሚካሄዱ የሁለተኛ ሳምንት ጨዋታዎችና ቀጣይ 
መርሃግብሮች ላይ የሚቆጠሩ ግቦችን የምናይ ይሆናል።

ያም ሆኖ የሁለተኛ ሳምንት ጨዋታዎች ዛሬ በሚደረጉ 
ሁለት መርሃግብሮች ሲቀጥሉ የመጀመሪያውን ሳምንት 
በድል የጀመሩት ባህርዳር ከተማና ወልቂጤ ከተማ ቀን 
ሰባት ሰአት ላይ የሚያደርጉት ጨዋታ ይጠበቃል። አስር 
ሰአት ላይ ደግሞ በተቃራኒው የመጀመሪያውን ጨዋታ 
በሽንፈት የጀመሩት አርባምንጭ ከተማና ኢትዮጵያ 
መድን ይገናኛሉ። 

የሁለተኛው ሳምንት መርሃግብሮች ነገ ሲቀጥሉም 
የመጀመሪያ ድሉን ከግማሽ ደርዘን በላይ ግብ በማስቆጠር 
የጀመረው ቅዱስ ጊዮርጊስ ኢትዮ ኤሌክትሪክን 
ይገጥማል። ለሊጉ እንግዳ የሆነው ለገጣፎ ለገዳዲም 
ከመጀመሪያ ድሉ ማግስት ነጥብ ጥሎ የመጣው ድሬዳዋ 
ከተማን ይገጥማል። ሃዲያ ሆሳእና ከሲዳማ ቡና፣ አዳማ 
ከተማ ከመቻል ከነገ በስቲያ የሚጠበቁ ጨዋታዎች 
ሲሆኑ ኢትዮጵያ ቡና ከሐዋሳ፣ ወላይታ ድቻ ከፋሲል 
ከነማ በመጪው ሰኞና ማክሰኞ የሚካሄዱ የሁለተኛ 
ሳምንት የመጨረሻ ጨዋታዎች እንደሚሆኑ የወጣው 
መርሃግብር ያሳያል።

ከአንድ ለዜሮ የበለጠ ግብ አልተቆጠረባቸውም። ዘንድሮ 
በአንድ ለዜሮ ውጤት የተጠናቀቁት የመጀመሪያው 
ጨዋታ ላይ ወልቂጤ ከተማ አርባምንጭ ከተማን 
የረታበትና በመጨረሻው ጨዋታ መቻል ሃዲያ ሆሳእናን 
በተመሳሳይ ውጤት የረታበት ጨዋታ ነው። ወላይታ 
ድቻ ከኢትዮጵያ ቡና ያደረጉት ጨዋታ ብቻም ካለምንም 
ግብ አቻ የተጠናቀቀ ነው። በተቀረ አምስት ጨዋታዎች 
ላይ ሶስትና ከዚያ በላይ ግቦች ከመረብ አርፈዋል። 

ባህርዳር ከተማ ዘንድሮ ሊጉን የተቀላቀለውን ኢትዮ 
ኤሌክትሪክን 2ለ 1፣ ፋሲል ከነማ አዳማ ከተማን 2ለ 1፣ 

ራስወርቅ ሙሉጌታ  

የገበያ ጉድለቶቻችንን በመሙላት፣ ኤክስፖርት 
በማድረግና ለበርካታ ወጣቶች የስራ እድል በመፍጠር  
የዜጎችን ኢኮኖሚያዊና ማህበራዊ ችግሮች ይቀርፋሉ 
ተብሎ ተስፋ የተጣለባቸው አምራች ኢንተርፕራይዞች 
በለውጥ ሂደት ውስጥ ናቸው። ሂደቱ በብዙ መስፈርት 
ሲለካ ውጤታማ የሚባል አይነት ቢሆንም ካለው 
የስራ አጥ ቁጥር፣ ከፍተኛ የገበያ ጉድለትና እንደ አገር 
እንዲገነባ ከሚፈለገው ኢንዱስትሪ መር ኢኮኖሚ 
አንፃር አሁንም ብዙ የቤት ስራዎች የሚቀሩት እንደሆነ 
አያጠያይቅም።

አምራች ኢንተርፕራይዞች በሚፈለገው ልክ 
ፍሬያማ እንዳይሆኑ እንቅፋት ከሚሆኑባቸው  
መሰናክሎች መካከል ደግሞ  የፋይናንስ እጥረት 
ቀዳሚው ቦታ ይይዛል።  በቅርቡም የዓለም ባንክ  
ከዚህ ቀደም እንደሚያደርገው ሁሉ  ለችግሩ መፍትሄ 
ይሰጣል ያለውን በጀት በኢትዮጵያ ልማት ባንክ በኩል 
በመመደብ  ወደ ስራ ተገብቷል። ለዛሬው እትማችንም 
በዚህ ረገድ የሚሰሩ ስራዎችን አስመልክቶ  በአነስተኛና 
መካከለኛ  ኢንተርፕራይዞች ፋይናንስ ፕሮጀክት 
የኮሚዩኒኬሽንና አውትሪች ስፔሻሊስት የሆኑትን  አቶ 
ወረደቃል ገብረክርስቶስን   አነጋግረን  እንደሚከተለው 
አቅርበነዋል። 

በአነስተኛና መካከለኛ  ኢንተርፕራይዞች ፋይናንስ 
ፕሮጀክት ከዚህ በፊት ከ269 ሚልየን ዶላር በላይ 
የሆነ ገንዘብን በመጠቀም ከፍተኛ የሆነውን ገንዘብ 
ለኢንተርፕራይዞች አሠራጭቷል፤ ልዩ ልዩ ስልጠናዎችን 
ሠጥቷል፤ እንዲሁም የቢዝነስ ልማት አገልግሎትን 
አስፋፍቷል። 

በሁለተኛው የፕሮጀክቱ ምዕራፍ  ለቀጣይ ሶስት 
ዓመታት  በመላው አገሪቱ  ተደራሽ የሚሆን ሁለት 
መቶ ሚሊየን የአሜሪካን ዶላር  የተመደበ ሲሆን ከዚህ 
ውስጥም ከፍተኛውን ድርሻ የሚይዘው በኢትዮጵያ 
ልማት ባንክ በኩል የሚቀርበው ለማሽነሪዎች የሚቀርበው 
የሊዝ ፋይናንስ ነው። በዚህም ሁለት ሺ አርባ ስምንት  
በተለይም በማኑፋክቸሪንግና በአስጎብኚነት የተሰማሩ 
አነስተኛና መካከለኛ ኢንተርፕራይዞችን ተጠቃሚ 
ለማድረግ እቅድ ተይዞ እየተሰራ ይገኛል። አካሄዱም 
የሚሆነው የኢንተርፕራይዞቹን ፍላጎት መነሻ በማድረግ 
ሲሆን ለማምረት የሚያስፈልጋቸውን አይነት ማሽን መለያ 
በማስቀመጥ  ካለበት ቦታ አጣርተው ጥያቄ ያቀርባሉ።  
ልማት ባንክም በሚቀርብለት መስፈርትና ጥያቄ መሰረት 
ማሽኖቹን  ካሉበት ቦታ በመግዛት የሚያቀርብላቸው 
ይሆናል።  

ባንኩ ይህንን ሲያደርግ  ኢንተርፕራይዞቹ  የግል 
ወይም የኪራይ የማምረቻ ቦታ  እንዲኖራቸው፤  የማሽኑን 
መግዣ ሀያ በመቶ  ካፒታል በእጃቸው እንዲኖር፣ 
ለቢዝነስ አስቻይ ሁኔታዎችን የሚያሳይ የቢዝነስ 
ዕቅድ እንዲያቀርቡና  ሌሎች ባንኩ  የሚያዘጋጀው 
መስፈርቶችንም ማሟላት የሚጠበቅባቸው ይሆናል። 
ፕሮጀክቱ በዋናነት አነስተኛና መካከለኛ ኢንተርፕራይዞች 
ላይ የሚያተኩር በመሆኑ እነዚህ አምራቾች የራሳቸው 
ልምድ ያላቸውና የተወሰነ ካፒታልም ያላቸው በመሆኑ 
መነሻ ጥሪት ያጣሉ ተብሎ አይታሰብም።  በልማት ባንክ 
በኩል የሚገዙት የማምረቻ ማሽኖችም ኢንተርፕራይዞቹ  
በረጅም ግዜ ክፍያ  እዳውን ከፍለው ሲያጠናቅቁ 
ማሽኑ የራሳቸው ይሆናል።  ከዚሁ ጋር በተያያዘ ሌላው 
የበርካታ  የአምራች ኢንተርፕራይዞች ችግር የስራ 
ማስኬጃ  ገንዘብ  በመሆኑ ልማት ባንክ በተመረጡ 
የግል ባንኮች በኩል  ብድር  እንዲያገኙ የሚቀርብላቸው 
ይሆናል።  በፕሮጀክቱ ከዚህም ባሻገር ከኢትዮጵያ  
ኢንተርፕራይዝ ልማት  ጋር በመሆን አነስተኛና 
መካከለኛ ኢንተርፕራይዞች  ያለባቸውን ችግር በመለየት 
የአቅም ማጎልበቻ ስልጠና የሚሰጥ ይሆናል። 

ሶስተኛው ስራ የሚሆነው ደግሞ ከኢትዮጵያ ፖስታ 
አገልግሎት ጋር በመሆን የሚሰራው ኢንተርፕራይዞቹ 
ምርቶቻቸውን በኤሌክትሮኒክስ ግብይት ተጠቃሚ  
እንዲሆኑ ማስቻል ነው። ለዚህም  የኢትዮጵያ ፖስታ 
አገልግሎት ድርጅት በአገር አቀፍ ደረጃ ከሰባት መቶ  
በላይ ቅርንጫፎች ያሉት በመሆኑ  እቃዎቻቸውን 
በቀላሉ ሊገዛ ለጠየቃቸው አካል ተደራሽ እንዲያደርጉ 
የሚያግዛቸው ይሆናል።  በዚህ ሂደትም ምርቶቻቸውን 
ከማስተዋወቅና ለገበያ ከማቅረብ ባለፈ ያሉባቸውንም 
ችግሮች በማሳወቅ ድጋፋና ስልጠና  እንዲያገኙ  

የሚያስችላቸውም ይሆናል።  ለዚህም የሰርቨር 
የኮምፒውተርና  ሌሎች ለዚሁ አገልግሎት የሚውሉ  
እቃዎች ግዢና የገጠማ ስራዎች የሚከናወኑ ይሆናል። 

የልማት ባንክ በተለይ ብድሩን ለማቅረብ ከሰላሳ 
አራት ሺ በላይ ለሚሆኑ ኢንተርፕራይዞች  ስልጠና 
ሲሰጥ የቆየ ሲሆን ስልጠናው አሁን እየተተገበረ 
ላለው ፕሮጀከት  እንደ መነሻም የሚያገለግል ነው። 
በቀጣይ ሶስት ዓመታትም ስልጠናው  በተከታታይነት 
ያለማቋረጥ የሚሰጥ ሲሆን  የገንዘብ አያያዝ፤ የስራ 
ፈጠራና በየኢንተርፕራይዞቹ ላይ ያለውን ክፍተት 
በመለየት በክልሎች በሚቀርብ ጥያቄ  መሰረት ይሆናል።   
እስካሁንም በየክልሎች  ያሉባቸው ክፍተት ለተለየ  
ከአንድ ሺ አራት መቶ በላይ ለሚሆኑ ኢንተርፕራይዞች 
ስልጠና ተሰጥቷል። 

 እነዚህ ስልጠናዎች  ጥራት ያለው ምርት 
ከማምረት ጀምሮ  ለውጪ ገበያ  ሊቀርብ የሚችል 
ደረጃውን በጠበቀ መልኩ ምርቶቻቸውን እንዴት 
ማሸግና ማስቀመጥ ማጓጓዝ እንዳለባቸውም  ይሆናል።  
ስልጠናውም የተለያዩ ባለድርሻ አካላትን የሚያካትት 
ሲሆን ከእነዚህም ውስጥ ደረጃዎች ኤጀንሲ፤ የአምራች 
ኢንዱስትሪ ልማት   ኢንስቲትዩት እንዲሁም  በአገር 
አቀፍ ደረጃ ሴንተር ኦፍ ኤክሰለንስ ተብለው ከተለዩ ሀያ 
አንድ ቴክኒካል ኮሌጆች ጋር በጥምረት  ይሆናል። 

ይህም ሆኖ በአገሪቱ ያሉት ኢንተርፕራይዞች 
ቁጥርና ያሉባቸው ችግሮች በርካታ በመሆናቸው  አዲስ 
በተመደበው ገንዘብ የሁሉንም አምራች ኢንተርፕራይዞች 
ጥያቄ ማሟላት የሚቻል አይሆንም። በዚህ ተጠቃሚ 
ለማይሆኑት አምራች ኢንተርፕራይዞች በመንግስትና  
በተለያዩ አካላት በርካታ ድጋፎች የሚደረጉ ይሆናል  
ሲሉ  አቶ ወረደ ቃል ተናግረዋል።  

የኢንተርፕራይዞቹን ፍላጎት መነሻ 
በማድረግ ሲሆን ለማምረት 

የሚያስፈልጋቸውን አይነት ማሽን 
መለያ በማስቀመጥ  ካለበት 

ቦታ አጣርተው ጥያቄ ያቀርባሉ።  
ልማት ባንክም በሚቀርብለት 
መስፈርትና ጥያቄ መሰረት 

ማሽኖቹን  ካሉበት ቦታ በመግዛት 
የሚያቀርብላቸው ይሆናል።

